
ᒪᓕᒐᓕᐅᕐᕕᒃ ᓄᓇᕘᒧᑦ 
ᐅᖃᖅᑎ 

ᐲᑕ ᕿᓚᕝᕙᖅ  
(ᐸᓐᓂᖅᑑᖅ) 

ᐃᒃᓯᕙᐅᑕᖅ, ᐊᐅᓚᑦᑎᓂᕐᒧᑦ ᐱᔨᑦᑎᕋᐅᑎᓄᑦ ᑲᑎᒪᔨᒃᑯᓐᓄᑦ 
 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ 
(ᓇᑦᑎᓕᒃ) 

ᒥᓂᔅᑕ ᐋᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐊᕐᓇᐃᑦ ᑲᑎᒪᔨᖅᔪᐊᖏᓐᓄᑦ 
 

ᐊᖓᔪᖅᑳᖅ ᐅᓛᔪᒃ ᐊᑭᓱᒃ 
(ᕿᑭᖅᑖᓘᑉ ᓂᒋᐊᓂ) 

ᒥᓂᔅᑕ ᑲᒪᒋᔭᓕᒃ ᓄᓇᕘᒥ 
ᐃᒡᓗᓕᕆᔨᖅᔪᐊᒃᑯᓐᓂᑦ 

(ᐅᖅᑯᒻᒥᐅᑦ) 

ᐅᖃᖅᑎᐅᑉ ᑐᓪᓕᐊ; 
ᐃᒃᓯᕙᐅᑕᐅᖃᑕᐅᔪᖅ, 

ᒪᓕᒐᓕᐅᖅᑐᐃᓐᓇᓕᒫᓄᑦ 

(ᑐᓄᓂᖅ) 

ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ 
ᐊᑕᖏᖅᑎᓪᓗᒋᑦ; ᐃᒃᓯᕙᐅᑕᐅᖃᑕᐅᔪᖅ, 
ᒪᓕᒐᓕᐅᖅᑏᑦ ᑲᑎᒪᔨᕋᓛᖑᑎᓪᓗᒋᑦ 

 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ 

(ᑲᖏᖅᖠᓂᐅᑉ ᓂᒋᐊᓂ - ᑎᑭᕋᕐᔪᐊᖅ) 
ᓯᕗᓕᖅᑎᐅᑉ ᑐᓪᓕᐊ; ᒥᓂᔅᑕ ᓄᓇᓕᓐᓂ 

ᐊᒻᒪ ᒐᕙᒪᒃᑯᓐᓂ ᐱᔨᑦᑎᕋᐅᑎᓂᑦ 

(ᑲᖏᖅᖠᓂᐅᑉ ᑐᓄᕕᐊᓂ) 
ᑲᑎᒪᔨᕋᓛᓕᐅᖅᑎᒃᑯᑦ       

(ᖁᕐᓗᖅᑑᖅ) 
ᐃᒃᓯᕙᐅᑕᐅᑉ ᑐᓪᓕᐊ, ᒪᓕᒐᓕᐅᖅᑏᑦ 

ᑲᑎᒪᔨᕋᓛᖑᑎᓪᓗᒋᑦ; 
ᐃᒃᓯᕙᐅᑕᐅᖃᑕᐅᔪᖅ, 

ᒪᓕᒐᓕᐅᖅᑎᑐᐃᓐᓇᓕᒫᓄᑦ; 
ᑲᑎᒪᔩᓐᓇᐃᑦ ᑲᑎᒪᔨᖏᑦ 

 
ᐲᑕ ᑲᑦᑐᒃ 
(ᓴᓂᑭᓗᐊᖅ) 

 
ᓯᑏᕝ ᒪᑉᓴᓚᒃ 
(ᐊᑯᓪᓕᖅ) 

ᐃᒃᓯᕙᐅᑕᐅᖃᑕᐅᔪᖅ, ᒪᓕᒐᓕᐅᖅᑏᑦ 
ᐊᑕᖏᖅᑎᓪᓗᒋᑦ 

 
ᐊᖓᔪᖅᑳᖅ ᐸᑎᖅ ᓇᑦᑎᖅ 

(ᓇᓄᓕᒃ) 
ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ 
ᑲᒪᒋᔭᓕᒃ ᐃᖅᑲᓇᐃᔭᖅᑎᓂᑦ 

ᐋᓐᓂᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ 
 

ᓯᕗᓕᖅᑎ ᐹᓪ ᐅᑲᓕᖅ 
(ᐃᖃᓗᐃᑦ ᐅᐊᓐᓇᖓᓂ) 

ᓯᕗᓕᖅᑎ; ᒥᓂᔅᑕ 
ᐃᖅᑲᖅᑐᐃᔪᓕᕆᓂᕐᒧᑦ; ᒥᓂᔅᑕ ᒐᕙᒪᒃᑯᑦ 

ᓯᕗᓕᖅᑎᖏᓐᓂ ᐊᒻᒪᓗ 
ᒐᕙᒪᐅᖃᑎᒌᑦᑐᓕᕆᓂᕐᒥ 

ᑲᑎᒪᔨᕋᓛᓕᐅᖅᑎᒃᑯᑦ 
 

ᐊᖓᔪᖅᑳᖅ ᐃᐊᑦ ᐲᑯ 
(ᐃᖃᓗᐃᑦ ᑲᓇᓐᓇᖓᓂ) 
ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 
ᓯᕗᒃᑲᖅᑕᖅᑎᖓ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᑲᒪᒋᔭᓕᒃ 

ᐃᓕᖅᑯᓯᖃᑎᒌᓐᖏᑦᑐᓕᕆᓂᕐᒧᑦ, 
ᐊᖏᕐᕋᖃᓐᖏᑦᑐᓕᕆᓂᕐᒧᑦ ᐊᒻᒪ 
ᓄᓇᑖᖅᐸᓪᓕᐊᔪᓕᕆᓂᕐᒥᒃ 

 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ 

(ᖃᒪᓂᖅᑐᐊᖅ) 
ᒥᓂᔅᑕ ᑮᓇᐅᔭᓕᕆᓂᕐᒧᑦ; ᐃᒃᓯᕙᐅᑕᖅ 

ᑮᓇᐅᔭᓂᑦ ᐊᐅᓚᑦᑎᓂᕐᒧᑦ 
ᑲᑎᒪᔨᒃᑯᓐᓄᑦ; ᒥᓂᔅᑕ 
ᐱᕙᓪᓕᐊᔪᓕᕆᔨᒃᑯᓐᓄᑦ 
ᐃᖏᕐᕋᔪᓕᕆᔨᒃᑯᓐᓄᓪᓗ 

 
ᐊᖓᔪᖅᑳᖅ ᓗᐃ ᑕᐹᖅᔪᒃ 

(ᐊᒥᑦᑐᖅ) 
ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐃᖅᑲᓇᐃᔭᖅᑐᓕᕆᔨᒃᑯᑦ 
 

Hᐊᓐᑕ ᑐᑐ 
(ᐃᖃᓗᐃᑦ ᕿᑎᖓᓂ) 
ᑲᑎᒪᔨᕋᓛᓕᐅᖅᑎᒃᑯᑦ 

 
 

 
ᐊᐅᓚᑦᑎᔩᑦ 

ᐊᓪᓚᑦᑎ ᔮᓐ ᑯᐊᒃ 
 

ᐊᒡᓚᑦᑎᐅᑉ ᑐᓪᓕᐊ 
ᓈᓐᓯ ᑐᐱᖅ 

ᑲᑎᒪᔨᕋᓛᓄᑦ ᐊᓪᓚᑦᑎ 
ᖂᔪ ᓄᓱᑦᑕᖅ 

 ᒪᓕᒐᓕᕆᔨ 
ᓲᓴᓐ ᑰᐸ  

ᐃᖅᓱᒃᑎ 
ᓴᐃᒪᓐ ᓇᑖᖅ  

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ  

 
ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 
ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᖏᑦᑐᖅ (877) 334-7266 

ᖃᕆᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca

ᐃᖃᓗᐃᑦ, ᓄᓇᕗᑦ 
ᐊᐃᑉᐱᖅ, ᒪᐃ 29, 2007 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐊᕐᕚᕐᓗᒃ, ᓖᕙᐃ ᐹᓇᐸᔅ, 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᓯᑏᕝ ᒪᑉᓴᓚᒃ, ᐊᖓᔪᖅᑳᖅ 
ᐸᑎᖅ ᓇᑦᑎᖅ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳᖅ ᐃᐊᑦ ᐲᑯ, ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ, 
ᐊᖓᔪᖅᑳᖅ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᐅᓐᓄᓴᒃᑯᑦ ᑲᑎᒪᔩᑦ. ᐅᖃᕈᒪᔪᖓ ᑖᓇ ᐅᖃᖅᑎ ᐊᒻᒪᓗ ᑐᖏᓕᖓ 
ᐅᕙᓃᒍᓐᓇᓐᖏᒻᒪᑕ ᖃᖓᑕᔫᖃᕈᓐᓇᓐᖏᓐᓂᖓᓄ ᐱᖅᓯᕐᓂᖓᓄᑦ.  
 
ᑖᓐᓇ ᐱᖁᔭᐅᑉ ᐃᓚᖓ 44, ᐃᓚᖓᓃᑦᑐᖅ 2, ᑖᓇ ᐅᖃᖅᑎ ᑐᖏᓕᖓᓗ ᑕᒡᕙᓃᓐᖏᑉᐸᑎᒃ, ᒪᓕᒐᓕᐅᖅᑎᑦ 
ᓂᕈᐊᕆᐊᖃᖅᐳᑦ ᑲᑎᒪᔨᓂᐊᖅᑐᒥᒃ ᐅᖃᖅᑎᒃᓴᐅᓂᐊᖅᑐᒥ ᐅᓪᓗᒥᒧᑦ.  
 
ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ. ᑕᐃᒪ ᑲᑎᒪᔨᐅᔪᑦ ᑎᓕᕙᒃᑲ ᒥᔅᑕ ᑲᑦᑐᒃ ᐅᖃᖅᑎᐅᖁᓪᓗᒍ 
ᐅᓪᓗᒥ. ᖁᔭᓐᓇᒦᒃ. 
 
ᑎᑎᕋᖅᑎ (ᑐᓵᔨᑎᒍᑦ): ᑖᓐᓇ ᑲᑎᒪᔨᐅᔪᖅ Hᐊᑦᓴᓐ ᐸᐃᒧᑦ ᐊᖏᖅᐲᑦ? 
 
ᑲᑦᑐᒃ (ᑐᓵᔨᑎᒍᑦ): ᐄ, ᐊᖏᖅᑐᖓ. ᖁᔭᓐᓇᒦᒃ. 
 
ᑎᑎᕋᖅᑎ (ᑐᓵᔨᑎᒍᑦ): ᒥᔅᑕ ᑲᑦᑐᒃ. 
 
>>ᐸᑦᑕᑐᖅᑐᑦ 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᐲᑕ ᑲᑦᑐᒃ): ᓇᑯᕐᒦᒃ. ᐊᐱᕆᓗᒍᖃᐃ ᐊᓚᕋᓚᒃ ᑐᑦᓯᐊᓂᒃᑯᑦ ᐱᒋᐊᖅᑎᑦᓯᓗᓂ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐊᓚᕋᓚᒃ. ᑕᕝᕙᓂ ᒪᓕᒐᓕᐅᕐᕕᒃ ᐅᓪᓗᒥ ᐱᒋᐊᓯᒻᒥᒻᒪᑦ ᐃᓘᓐᓇᓯᓐᓂᑦ ᑐᓐᖓᓱᖁᔨᕗᖓ 
ᐊᒻᒪ ᐅᓪᓗᒥ ᐅᖃᖅᑎᐅᑲᐃᓐᓇᓂᐊᕋᒪ ᐅᐱᒍᓱᑉᐳᖓ. 
 
>>ᐸᑦᑕᑐᖅᑐᑦ 
 
(ᑐᓵᔨᒃᑯᑦ) ᐱᒋᐊᓚᐅᓐᖏᓐᓂᑦᑎᓐᓂ ᐅᑯᓂᖓ ᐅᖃᓕᒫᕐᓂᐊᖅᐳᖓ ᑎᑎᖅᑲᓂᒃ ᑲᒥᓴᓇᒦᓐᖔᖅᑐᓂᒃ.  

ᐅᖃᖅᑏ, ᑕᐃᒪ ᐅᖃᐅᑎᒍᒪᔭᒃᑲ ᑖᒃᑯᐊ ᐃᓄᐃᑦ ᒪᓕᒐᓕᐅᖅᑎᒃᑯᑦ ᓄᓇᕗᒥ ᐅᑯᐊ ᑲᔪᓯᑎᑕᐅᔪᓐᓇᖁᓪᓗᒋᑦ 
ᐱᖁᔭᒃᓴᐃᑦ ᑎᓴᒪᖓᓐᓂᑦ ᑲᑎᒪᕐᔪᐊᕐᓇᐅᑎᓪᓗᒍ ᑐᒡᓕᕆᔭᐅᔪᓂᑦ ᒪᓕᒐᓕᐅᖅᑎᓂᒃ.  
 

• ᒪᓕᒐᒃᓴᖅ 10, ᐃᓚᒋᐊᕈᑎᒃᓴᐃᑦ ᑮᓇᐅᔭᑦ (ᐊᑭᑐᔫᑎᓄᑦ) ᒪᓕᒐᖅ #1, 2007-08; 

• ᒪᓕᒐᒃᓴᖅ 11, ᐃᓚᒋᐊᕈᑎᒃᓴᖅ ᑮᓇᐅᔭᓄᒃ (ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ) ᒪᓕᒐᖅ #1, 2007-08 

 
(ᑐᓵᔨᑎᒎᕈᓐᓃᖅᑐᖅ) ᐊᑎᓕᐅᖅᑐᖅ ᕼᐃᐊᓕᓐ ᒪᒡᓴᒐᖅ, ᑲᒥᓴᓇᐅᑉ ᑐᓪᓕᐊ ᓄᓇᕘᒧᑦ. 

 
(ᑐᓵᔨᑎᒍᑦ) ᑲᑎᒪᔾᔪᑎᒃᓴᑦᑎᓐᓄᑦ. ᑲᑎᒪᔾᔪᑎᒃᓴᖅ 2. ᒥᓂᔅᑕᐃᑦ ᐅᖃᐅᓯᖏᑦ. ᐱᑕᖃᓐᖏᒻᒪᑦ. ᑲᑎᒪᔨᑐᐃᓐᓇᐃᑦ 
ᐅᖃᐅᓯᖏᑦ. ᒥᔅᑕ ᑰᓕ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 117 - 2(4): ᐃᓕᑕᖅᓯᓂᖅ ᒥᐊᓕ ᑲᓯᓐᓯᒥᒃ (ᑰᓕ) 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒥ ᓂᑯᕕᔾᔪᑎᒋᔭᕋ ᐃᑉᐸᒃᓵᓂ ᒫᓐᓇᓵᕈᓗᒃ ᑐᓴᖅᑎᑕᐅᓚᐅᕋᑦᑕ ᓄᓇᕗᑦᒥᐅᓕᒫᑦ, 
ᐱᓗᐊᖅᑐᒥᒃ ᑕᒃᐸᒃᑯᐊ ᖁᑦᑎᒃᑐᕐᒥᐅᑦ, ᑖᓐᓇ ᖃᑕᓐᖑᑎᕗᑦ ᐃᑲᔪᖅᓯᒪᓪᓚᕆᖕᒪᑦ ᓂᑉᓕᐅᑎᒋᓚᐅᐱᓪᓚᒍᒪᒐᒃᑯ 
ᐃᓅᔪᓐᓃᕋᑖᓚᐅᕐᒪᑦ ᒥᐊᕆ ᑲᓴᓐᔅ. ᓄᓇᕗᑦᒥᐅᓄᑦ ᐊᒥᓱᐊᓗᖕᓄᑦ ᒪᒃᑯᒃᑐᑯᓗᐃᑦ ᒫᓃᑦᑐᑦ 
ᐊᐅᓚᔨᓐᖏᑎᓪᓗᒋᓪᓘᓐᓃᑦ ᐸᓂᒍᓯᕐᒥᒃ ᑕᐃᔭᐅᖃᑦᑕᓚᐅᖅᓯᒪᔪᖅ ᐅᒥᐊᕐᔪᐊᒃᑯᑦ ᓰ.ᑏ. ᕼᐊᐅ ᓄᓇᓕᖕᓄᑦ 
[ᐋᓐᓂᐊᓯᐅᖅᓯᓂᕐᒧᑦ ᐱᔨᑦᑎᕋᕈᑏᑦ] ᑎᑭᑉᐸᓪᓕᐊᖃᑦᑕᖅᑎᓪᓗᒋᑦ.  
 
ᑖᓐᓇ ᓂᑯᕕᔾᔪᑎᒋᔭᕋ ᐱᔾᔪᑎᒋᓪᓗᒍ ᐃᓄᖕᓂᑦ ᐊᒥᓱᓂᑦ ᓄᓇᕗᑦᒥᐅᓕᒫᓂᑦ, ᓄᓇᑦᓯᐊᖑᓚᐅᖅᓯᒪᑎᓪᓗᒍᓗ NWT 
ᐃᑲᔪᖅᓯᒪᓪᓚᕆᖕᒪᑦ ᑖᓐᓇ ᒥᐊᓕ ᑲᓴᓐᔅ. ᖃᓂᕐᕋᖅᑎᐅᓚᐅᕐᒪᑦ, ᓯᕗᓐᓂᐊᖅᑎᐅᓚᐅᕐᒪᑦ, 
ᐃᓕᓐᓂᐊᖅᑎᑦᑎᔨᐅᓚᐅᖅᑐᖅ, ᐊᓈᓇᐅᔪᖅ. ᐊᒻᒪ ᐊᑖᑕᒃᑯᖏᑦ ᐊᓈᓇᒃᑯᖏᑦ ᐊᒻᒪᓗ ᑕᐃᒃᑯᐊ ᐊᓂᖏᑦ ᒫᓐᓇ 
ᓱᓕ ᐱᓇᓱᐊᖅᑎᐅᔪᑦ ᑕᒫᓂ ᓄᓇᕗᑦᒥ. ᑭᓯᐊᓂ ᐊᑖᑕᖓ ᖃᐅᔨᒪᔭᓯ, ᐳᑭᖅᑕᓕᖕᓄᑦ ᐊᑯᓂᐊᓗᒃ ᑕᐃᓐᓇ 
ᖃᓂᕐᕋᖅᑎᐅᖃᑕᐅᓚᐅᖅᓯᒪᔪᖅ, ᖃᔮᖅ, [ᒥᑦᑎᒪᑕᓕᒻᒥ], ᑕᒪᒃᑯᐊ ᐅᖃᖅᑎᐅᖃᑎᒻᒪ ᒫᓂ [ᑲᑎᒪᔨᐅᖃᑎᒃᑲ] 
ᖃᐅᔨᒪᑦᑎᐊᖅᑕᖏᑦ. 
 
ᐅᓇᓕ ᓂᑯᕕᔾᔪᑎᒋᔭᕋ ᐱᓗᐊᖅᑐᒥᒃ ᐃᓄᐃᑦ ᐊᐅᓚᔾᔭᒐᓱᐊᓕᖅᑎᓪᓗᒋᑦ, ᒪᑭᑉᐸᓪᓕᐊᓕᖅᑎᓪᓗᑕ ᑐᓴᖃᑦᑕᕋᑦᓯ 
ᐊᒻᒪᓗ ᑐᓴᐅᒪᔪᐃᓐᓇᐅᓪᓗᓯ ᑭᓯᐊᓂ ᐃᓚᖏᓐᓂᑦ ᑐᓴᐅᒫᓂᓐᖏᓐᓇᑦᓯ. ᒥᐊᓕ ᑲᓴᓐᔅ, ᒥᐊᓕ ᐸᓂᒍᓯᖅ 
ᐃᑲᔪᖅᑎᒋᓪᓚᕆᓚᐅᖅᓯᒪᔭᕋ ᐋᔩᖃᑎᒌᖃᑦᑕᖅᖢᑕ ᐱᒋᐊᓕᕋᑦᑕ. ᐃᓄᐃᑦ, ᒪᑭᒐᓱᐊᕆᐊᖃᖅᐱᑖ? ᐃᓄᐃᑦ 
ᐃᓕᖅᑯᓯᖓ ᖁᔭᓈᕐᓗᒍ ᖃᓪᓗᓈᓂᑦ ᒪᓕᑐᐃᓐᓇᓕᖅᑖ? 1970s-ᖑᑎᓪᓗᒍ ᒥᐊᓕ ᐅᖃᖃᑎᒋᖃᑦᑕᓚᐅᖅᓯᒪᔭᕋ 
ᖃᐅᔨᒪᑦᓯᐊᓚᐅᕋᒃᑯ ᐊᓂᖓ ᐱᓗᐊᖅᑐᒥ ᖃᐅᔨᒪᓚᐅᕋᒃᑯ ᐃᓕᓐᓂᐊᖃᑎᒋᖃᑦᑕᕐᓂᑯᒋᒐᒃᑯ ᒨᓯᔅ ᖃᔮᖅ.  
 
ᑖᓐᓇ ᐱᓪᓗᒍ ᒥᐊᓕ ᑲᓴᓐᔅ ᑐᓐᖓᓱᒃᑎᑦᑎᓚᐅᖅᑐᖅ ᐅᕙᓐᓂᑦ ᐊᒻᒪ ᑐᓐᖓᓱᒃᑎᑦᑎᓚᐅᖅᑐᖅ ᑕᐃᒃᑯᓂᖓ 
[ᑲᑎᒪᔨᕋᓛᖑᖅᐸᓪᓕᐊᓕᕋᑦᑕ] ᐃᖏᕐᕋᓯᕙᓪᓕᐊᓪᓗᑕ, ᒥᐊᓕ ᑲᓴᓐᔅ ᐃᓚᒋᓪᓚᕆᓚᐅᖅᑕᕗᑦ [ᐃᓄᐃᑦ ᑕᐱᕇᑦ 
ᑲᓇᑕᒥᑦ] ᓴᖅᑭᑦᑎᒐᓱᐊᓕᖅᑎᓪᓗᑕ. 
 
ᐅᖃᖅᑏ, ᐅᓇ ᐱᐊᓂᒍᒪᒐᒃᑯ ᒫᓐᓇ ᐅᐃᒍᔭᐅᑲᐃᓐᓇᕈᒪᔪᖓ.  
 
ᐅᖃᖅᑎ: ᒪᓕᒐᓕᐅᖅᑎ ᐊᖏᖅᑕᐅᒍᒪᒻᒪᑦ ᐅᖃᐅᓯᕐᒥᓂᒃ ᐱᔭᕇᕈᒪᓗᓂ. ᐋᒡᒑᑐᖃᖅᐹ? ᐋᒡᒑᑐᖃᓐᖏᒻᒪᑦ. ᒥᔅᑕ 
ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐅᖃᐅᓯᕆᔭᕋ ᑕᐃᓐᓇ ᐃᓚᒋᔭᐅᓕᖅᑎᓚᐅᖅᓯᒪᔭᕗᑦ ᑲᑐᔾᔨᖃᑎᒌᑦ ᓱᓕ 
ᐱᒋᐊᓚᐅᖅᑎᓐᓇᒋᑦ [ᑲᑎᒪᔨᕋᓛᖅᑖᕋᑦᑕ] ᑕᒫᓐᖓᑦ ᕿᑭᖅᑖᓗᖕᒥᑦ ᐃᓚᒋᔭᐅᓚᐅᖅᑐᖅ. ᒥᐊᓕ ᐱᕈᖅᓴᓂᑰᓚᐅᕐᒪᑦ 
ᐃᓄᐃᑦ ᖃᐅᔨᒪᓂᑐᖃᓪᓚᕆᐊᓂᒃ, ᐃᓕᖅᑯᓯᓪᓚᕆᖏᓐᓂᑦ ᐊᑐᖅᖢᓂ. ᐋᑐᕚᒦᖃᑦᑕᓕᓚᐅᖅᓯᒪᔪᖅ 
[ᐃᓄᓕᕆᔨᑐᖃᒃᑯᓐᓄᑦ] ᓴᓇᓕᖅᖢᓂ ᑕᐅᕙᓂ 1950s ᐃᒻᒪᖃ ᖃᓂᒋᔮᓂ late 1950s-60s-ᖑᓕᖅᑎᓪᓗᒍ 
ᐅᒥᐊᕐᔪᐊᒃᑯᑦ  

ᑐᓵᔨᐅᖃᑦᑕᓚᐅᖅᓯᒪᖕᒪᑦ. ᑕᑯᔭᐅᖃᑦᑕᓚᐅᖅᑐᖅ ᓄᓇᑦᓯᐊᕐᒥᑐᐃᓐᓇᐅᓐᖏᑦᑐᖅ ᑭᓯᐊᓂ ᓄᓇᕕᒻᒥᓗ, ᐊᒥᓱᓄᑦ 
ᖃᐅᔨᒪᔭᐅᓚᐅᖅᑐᖅ. ᑕᒫᓂ ᒐᕙᒪᒃᑯᑦ ᐋᖅᑭᒃᐸᓪᓕᐊᓕᖅᑎᓪᓗᒋᑦ ᐃᓕᓐᓂᐊᖅᑎᑦᑎᔨᓐᖑᕐᓂᑯ.  
 
ᐆᒥᖓ ᐅᖃᕈᒪᔪᖓ, ᐅᖃᖅᑏ, ᒥᐊᓕ ᑲᓴᓐᔅ ᒪᒃᑯᒃᑑᑎᓪᓗᖓ ᐱᒋᐊᖅᐸᓪᓕᐊᑎᓪᓗᖓ ᐃᒫᒃ 
ᑲᔪᖏᖅᓴᐃᖃᑦᑕᓚᐅᖅᑐᖅ ᓈᒻᒪᒃᑐᒥᒃ ᐃᖏᕐᕋᖕᒪᖔᑦᑕ ᐅᖃᖅᑎᐅᖃᑕᐅᓚᐅᕐᒪᑦ.  
 
ᑭᓯᐊᓂ ᐃᒫᒃ ᖃᓂᕐᕋᖅᑎᐅᖏᓐᓇᕐᓂᖅ ᐊᔪᕋᑦᑕ, ᐱᓗᐊᖅᑐᒥᒃ ᓂᕈᐊᖅᓯᖃᑦᑕᓕᖅᑎᓪᓗᒋᑦ ᓯᕗᓂᑦᑎᓐᓂᑦ 
ᐃᓕᖅᑯᓯᑐᖃᕗᑦ ᐊᑐᕈᑦᑎᒍᑦ ᖃᓂᕐᕋᖅᑎᐅᖏᓐᓇᕋᔭᖅᑑᒐᓗᐊᑦ ᐃᓐᓇᐅᔪᑦ ᖃᓂᕐᕋᖅᑎᐅᒍᓐᓃᖅᑎᑕᐅᖃᑦᑕᓕᕐᒪᑕ 
ᒫᓐᓇᐅᓕᖅᑎᓪᓗᒍ ᓂᕈᐊᖅᖠᕐᓂᖅ ᐊᑐᕌᖓᑦᑎᒍᑦ. ᑕᐃᒪᐃᑦᑐᖅ ᑕᒪᓐᓇ ᑕᐃᒪᐃᓕᒋᐊᕐᒪᑦ ᐊᒥᓱᓗᐊᓪᓗ 
ᓂᕈᐊᖅᑕᐅᒐᓱᐊᓕᖅᖢᑎᒃ ᒥᐊᓕ ᑲᓴᓐᔅ ᑕᐃᑯᖓ ᐃᓕᓚᐅᓐᖏᒻᒪᑦ 1971-ᒥ ᑖᓐᓇ [ᐃᓄᐃᑦ ᑕᐱᕇᑦ ᑲᓇᑕᒥ] 
ᓴᖅᑭᓐᓇᑦᑎᒍᑦ.  
 
ᑭᓯᐊᓂ ᒥᐊᓕ ᐃᓕᑕᕆᔪᒪᔭᕗᑦ ᐊᓈᓇᖓ ᓱᓕ ᐃᓅᖕᒪᑦ ᐅᖃᐅᑎᔪᒪᔭᒃᑲ ᐊᖏᔪᒥᒃ ᐃᑲᔪᕐᓂᑯ, ᐃᑲᔪᕐᓂᑯ 
ᑐᓐᖓᓱᒃᑎᑦᑎᓂᖓ ᐊᖏᔪᖅᔪᐊᕌᓘᓚᐅᕐᒪᑦ. ᒥᐊᓕ ᑐᓐᖓᓱᒃᑎᑦᑎᓚᐅᖅᑐᖅ ᑕᒻᒪᓐᖏᑦᑐᒡᒎᖅ ᐃᓄᒃᑎᒍᑦ 
ᒪᒃᑯᒃᑐᒍᑦ ᐃᖏᕐᕋᓯᒋᐊᓕᖅᑎᓪᓗᑕ ᑕᐃᒪᐃᒻᒪᑦ ᐃᖃᓗᖕᒥᐅᑕᐅᓪᓗᓂᓗ ᐃᐊᑦᒪᓐᑕᓐᒦᖢᖓ ᐅᖃᓗᒡᕕᒋᕙᓚᐅᖅᑕᕋ 
ᐃᒻᒪᖃ ᖃᐅᑕᒫᑲᓴᒃ. ᑕᐃᒪᐃᑎᓪᓗᒍ ᑐᓐᖓᓱᒃᑎᑦᑎᖃᑦᑕᕐᓂᑯᕕᓂᐊ ᒫᓐᓇ ᑕᑯᒃᓴᐅᔪᖅ, ᐊᒻᒪ ᑕᑯᒃᓴᐅᔪᖅ 
ᐃᓕᓐᓂᐊᖅᑎᑦᑎᔨᐅᓚᐅᕐᒪᑦ ᐃᖃᓗᖕᓂᑦ ᐅᑭᐅᓂᒃ ᐊᒥᓱᓂᒃ. ᑕᐃᒃᑯᐊ ᓄᑕᕋᖏᑦ ᐸᓂᖏᑦ ᐃᕐᓂᑐᐊᖓᓪᓗ 
ᑕᐃᓐᓇ, ᐅᖃᕈᒪᔪᖓ ᑖᓐᓇ ᐃᑲᔪᕐᓂᖓ ᓲᕐᓗ ᑭᖑᕚᖏᑦ ᐃᓕᓐᓂᐊᕐᕕᖕᒥ. 
 
ᐅᕙᓂ ᐃᖃᓗᖕᓂᑦ ᐃᓕᓐᓂᐊᖅᑎᖃᑦᑕᕐᓂᑯᖏᑦ ᑐᓴᐅᒪᓂᐊᖅᑐᑦ ᐃᓄᒃᑕᖃᓚᐅᖅᑐᖅ ᐊᕐᓇᖅᑕᖃᓚᐅᖅᑐᖅ 
ᑲᑐᔾᔨᖃᑎᒌᖏᑦ ᐊᕐᓇᑦ ᐱᒋᐊᓚᐅᖅᑎᓐᓇᒋᑦ ᐸᐅᒃᑑᑎᒃᑯᕈᔪᐃᑦ ᒪᑯᐊ, ᒥᐊᓕ ᓇᖏᖅᓯᖃᑦᑕᓚᐅᖅᑐᖅ ᐃᓄᐃᑦ 
ᐱᔾᔪᑎᒋᓪᓗᒋᑦ.  
 
[ᐅᖃᖅᑏ,] ᐅᖃᕈᒪᔪᖓ ᑖᓐᓇ ᖁᔭᒋᔭᕆᐊᖃᖅᑕᕗᑦ ᒥᐊᕆ ᑲᓴᓐᔅ ᐃᑲᔪᕐᓂᑯᕕᓂᖏᑦ ᐃᓄᖕᓄᑦ ᓄᓇᕗᑦᒥᐅᓄᑦ 
ᐊᒻᒪ ᑕᒫᓃᑐᐃᓐᓇᐅᓐᖏᑦᑐᖅ ᑭᓯᐊᓂ ᑐᓱᖕᓇᖅᑑᓚᐅᖅᓯᒪᔪᖅ ᒐᕙᒪᒃᑯᓐᓄᓗ ᓴᓇᓪᓗᓂ ᑐᑭᓯᐊᑦᑎᐊᖅᖢᓂ 
ᐃᓄᖕᓂᑦ ᐅᒥᐊᖅᔪᐊᓄᓪᓗ ᐃᑭᕙᓪᓕᐊᔪᑦ ᑲᑉᐱᐊᓱᖃᑦᑕᓚᐅᕋᓗᐊᕐᒪᑕ ᑭᓯᐊᓂ ᐃᓄᖕᒥᒃ ᑕᑯᒑᖓᒥᒃ 
ᑐᓐᖓᓱᒃᑎᑕᐅᓂᕐᒥᒃ ᐃᓕᑕᖅᓯᖃᑦᑕᕐᓂᑰᖕᒪᑕ.  
 
ᑖᓐᓇ ᓂᑯᕕᔾᔪᑎᒋᖅᑲᐅᔭᕋ ᑕᐃᓐᓇ ᐃᖅᑲᐅᒪᓂᐊᕋᑦᑎᒍᑦ ᒥᐊᓕᐅᑉ ᐃᑲᔪᖃᑦᑕᕐᓂᑯᕕᓂᐊ ᑭᖑᕚᑦᑎᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᑰᓕ. ᒥᔅᑕ ᒪᑉᓴᓚᒃ, (ᑐᓵᔨᑎᒍᑦ) ᐊᑯᓪᓕᕐᒧᑦ ᒪᓕᒐᓕᐅᖅᑎ. 

ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒥ ᓂᑯᕕᒍᑎᖃᖅᑐᖓ ᑕᐃᒃᑯᐊ ᕿᒧᒃᓯᖅᔪᐊᓚᐅᖅᓯᒪᔪᑦ ᐱᔾᔪᑎᒋᓪᓗᒋᑦ 
ᐄᐳᕈᒥ. ᐄᐳᕈᒥ ᐃᖏᕐᕋᓂᖃᑦᑎᐊᓚᐅᖅᓯᒪᖕᒪᑕ ᐊᒻᒪᓗ ᓂᑯᕕᔾᔪᑎᒋᓗᐊᖅᑕᕋ ᓴᕆᒪᓲᑎᒋᒻᒪᕆᒃᖢᒍᓗ ᑕᐃᓐᓇ 
ᓯᕗᓪᓕᖅᐸᐅᑎᓚᐅᖅᑐᖅ ᐊᕐᓇᐅᓪᓗᓂ ᐊᕐᓇᑐᐊᖑᓚᐅᖅᖢᓂ ᐊᒻᒪᓗ ᒪᒃᑯᒃᓱᓂ, ᑎᓃᔅ ᒪᓚᑭ, ᖃᐅᔨᒪᔭᐅᔪᖅ 
ᑕᒡᕙᓂ ᐊᕐᕌᓂ ᐃᒃᓯᕙᑎᓪᓗᑕ ᐱᔨᑯᓘᖃᑕᐅᓚᐅᖅᓯᒪᖕᒪᑦ ᑕᐃᓐᓇ ᒪᒃᑯᒃᑐᖅ.  
 
ᐃᑲᕐᕋᓂᒃ ᑕᓪᓕᒪᓂᒃ ᓯᕗᓪᓕᐅᑎᓚᐅᖅᓯᒪᔪᖅ ᑖᓐᓇ ᓴᕆᒪᓲᑎᒋᓪᓚᕆᒃᐸᕋ ᑎᓃᔅ ᒪᓚᑭ ᐊᒻᒪᓗ 
ᒪᓕᒐᓕᐅᖅᑎᐅᖃᑎᒃᑲ ᑖᔅᓱᒥᓐᖓᑦᑕᐅᖅ ᐅᐱᒍᓱᖁᕙᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 



ᐊᐃᑉᐱᖅ, ᒪᐃ 29, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   
 

 

1298 

ᐅᖃᖅᑎ: ᓇᑯᕐᒦᒃ, ᒥᔅᑕ ᒪᑉᓴᓚᒃ. ᑕᐃᓐᓇ ᐅᐱᓐᓇᐳᖅ ᐅᕕᒃᑲᖅ ᐱᒃᑳᓗᒃ. ᐊᒻᒪ ᒥᔅᑕ ᐊᕐᕚᕐᓗᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 119 - 2(4): ᑐᓚᒃᑕᕐᕕᖃᓐᖏᑦᑐᑦ ᓄᓇᓖᑦ ᒥᒃᓵᓄᑦ (ᐊᕐᕚᕐᓗᒃ) 
 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᐃᓛᒃ ᐅᖃᕈᒪᔪᖓ ᒫᓐᓇ ᑭᓯᐊᓂ ᒪᓕᒐᓕᐅᖅᑎᐅᖃᑎᒃᑲ ᑖᒃᑯᐊ 
ᐅᖃᓪᓚᕋᑖᖅᑐᑦ ᖁᔭᓐᓇᒦᒃ. ᑕᐃᑲᓃᓗᐊᓚᐅᕐᒥᒐᒪ ᐊᖑᑏᑦ ᑕᐃᒃᑯᐊ ᕿᒧᒃᓯᐅᖅᔪᐊᖅᑐᑦ 
ᐅᖃᐅᑎᖃᑦᑕᓚᐅᖅᑕᕋᓗᐊᕗᑦ ᐊᕐᓇᑎᑐᑦ ᕿᒧᒃᓯᖃᑦᑕᓚᐅᕆᑦᑎ ᓵᓚᒃᓴᖃᑦᑕᕐᓂᐊᕋᔅᓯ. 
 
ᐅᖃᖅᑏ, ᐅᓪᓗᒥ ᓂᑯᕕᔾᔪᑎᖃᖅᑐᖓ ᑖᒃᑯᐊ ᐅᖃᐅᓯᕆᖃᑦᑕᓚᐅᖅᑕᕋ ᑐᓚᒃᑕᕐᕖᑦ ᓄᓇᓕᖕᓂᑦ ᐱᑕᖃᓐᖏᒻᒪᑕ. 
ᐊᒥᓱᒻᒪᕆᖕᓂᑦ ᓄᓇᓕᖕᓂᑦ ᐊᑐᖅᑕᐅᔭᕆᐊᖃᖅᖢᑎᒃ. ᑖᒃᑯᐊ ᑲᑎᒪᔪᕕᓂᐅᓚᐅᕐᒪᑕ ᑲᓇᑕᐅᑉ ᑲᑎᒪᕕᔾᔪᐊᖓᓐᓂᑦ 
ᐃᑦᑐᐃᑦ, [ᑲᓇᑕᒥ ᒪᓕᒐᓕᐊᕆᔭᐅᔪᓂᒃ ᖃᐅᔨᓴᖅᑏᑦ ᑲᑎᒪᔨᕋᓛᖓᑦ] – Senate Committee-ᖑᓂᕋᖅᑕᐅᔪᑦ 
ᑖᔅᓱᒥᖓ ᐅᖃᐅᓯᖃᖅᖢᑎᒃ. ᖁᔭᓐᓇᒦᖅᐳᖓᓗ ᒥᓂᔅᑕᒧᑦ ᐃᖏᕐᕋᔪᓕᕆᔨᒃᑯᓐᓄᑦ ᑕᐃᑲᓃᑦᑐᕕᓂᐅᓚᐅᕐᒪᑦ 
ᐊᒻᒪᓗ ᑖᒃᑯᐊ ᐊᓯᖏᑦ [ᐆᒪᔪᓕᔨᒃᑯᓐᓃᓐᖔᖅᑐᓪᓗ] ᐅᖃᓪᓚᖃᑦᑕᓚᐅᕐᒪᑕ.  
 
ᑭᓯᐊᓂ ᖃᐅᔨᒪᑦᑎᐊᕆᐊᖃᖅᑐᒍᑦ ᐊᖅᑯᑎᖃᓐᖏᓐᓇᑦᑕ ᓇᐅᒃᑯᑦ ᐊᓯᐊᒍᑦ ᑎᑭᒡᕕᒃᓴᖃᖃᑦᑕᓐᖏᒻᒪᑦ ᓄᓇᓕᓐᓄᑦ, 
ᐱᓗᐊᕐᑐᒥᒃ ᑐᐊᕕᓐᓇᕐᑐᖃᖅᑎᓪᓗᒍ, ᐊᓯᐅᖅᑲᔪᖃᖅᑎᓪᓗᒍᓘᓐᓃᑦ ᐊᔪᓐᓇᕐᓯᒻᒪᕆᖃᑦᑕᕐᒪᑦ. 
ᐃᖃᓗᓕᕆᓂᑐᐃᓐᓇᐅᖏᑦᑐᒧᑦ ᑐᓚᑦᑕᕐᕕᒃᑖᕈᒪᒐᑦᑕ ᐅᓗᕆᐊᓇᕐᓂᖓᓄᑦ, ᐃᒪᖅᐳᑦ ᓇᖏᐊᕐᓇᕐᓂᖓᓄᑦ, 
ᑐᐊᕕᕐᓇᕐᑐᖃᓯᑳᓪᓚᖃᑦᑕᕐᓂᖓᓄᑦ ᐊᒻᒪᓗ ᒪᑯᐊ ᓂᐅᕕᐊᒃᓴᐃᑦ ᓂᐅᕕᐊᒃᓴᕆᓇᓱᐊᕐᐸᒃᑕᕗᑦ ᓄᓇᓕᖕᓂ ᐊᑐᓂᒃ 
ᑎᑭᓐᖏᓕᕌᖓᒥᒃ ᓱᕈᓲᖑᒻᒪᑕ ᓄᓇᓕᓐᓄᐊᑲᐅᑎᒋᓐᖏᑦᑕᕌᖓᒥᒃ ᐃᖃᓗᐃᓪᓘᓐᓃᑦ, ᒪᑦᑖᓪᓘᓐᓃᑦ ᐊᓯᖏᓪᓘᓐᓃᑦ 
ᓱᕈᓲᖑᒻᒪᑕ ᑖᒃᑯᐊ ᐊᑐᖅᑐᒻᒪᕆᐊᓘᖕᒪᑦ. ᑲᓇᑕᐅᑉ ᒐᕙᒪᒃᑯᖏᑦ ᖃᐅᔨᒪᑦᑎᐊᕆᐊᖃᖅᑐᑦ ᐅᓇ ᐆᒪᔾᔪᑎᒻᒪᕆᒃᐳᑦ 
ᐃᑲᔪᖅᑕᐅᔭᕆᐊᖃᖅᑐᖅ ᑲᓇᑕᒥᐅᑕᐅᓂᕗᑦᑕᐅᖅ ᐱᔾᔪᑎᒋᓪᓗᒍ.  
 
ᓲᕐᓗ ᐃᓛᒃᑰᖅᑎᑕᐅᖃᑦᑕᕋᑦᑕ ᐅᓇᓂ ᖃᓪᓗᓈᑦ ᓄᓇᖓᓐᓂ ᐆᒃᑑᑎᒋᓗᒍ ᐅᖃᐅᓯᕆᔭᖓᑦ 80 to 90 percent 
ᑐᓚᑦᑕᕐᕕᖃᐅᕐᑎᐊᖅᑐᑦ. ᒫᓂ ᓄᓇᓕᓐᓄᑦ ᑕᑯᒍᑦᑕ ᖃᑦᓰᓐᓇᒻᒪᕆᑯᓗᐃᑦ ᑐᓚᒃᕕᖃᕐᔪᒃᑐᐃᑦ. ᐃᓛᒃ 
ᑲᓇᑕᒥᐅᑕᐅᓗᓂ ᑲᓇᑕᐅᑉ ᒐᕙᒪᖏᑦ ᑲᓐᖑᓱᒋᐊᖃᖅᑐᑦ ᑲᓇᑕᒥᐅᓄᑦ ᓂᕈᐊᖅᐸᒃᑐᓄᑦ. ᑕᑯᒋᑦ 
ᑲᓇᑕᒥᐅᑕᐅᖃᑎᕗᑦ ᓲᕐᓗ ᐃᒡᓗᒃᑕ ᑐᓄᑦᑎᐊᖓᓃᑐᐃᓐᓇᖅᑐᐃᑦ ᐊᔾᔨᒋᓐᖏᑕᖓᓂᒃ ᐃᓅᓯᖃᖅᑎᑕᕗᑦ. ᑖᓐᓇᓗ 
ᐱᖁᔭᕐᔪᐊᕐᒥ ᑕᐃᒪᐃᑦᑕᕆᐊᖃᓐᖏᒃᖢᓂ ᑲᓇᑕᒥ. ᐅᕙᒍᑦᑕᐅᖅ ᓄᓇᕗᖕᒥᐅᑕᕐᑎᒍᑦ ᐊᔾᔨᒥᒃ ᐱᑎᑕᐅᔭᕆᐊᖃᕋᑦᑕ 
ᑖᓐᓇ ᐊᐱᖅᑯᑎᒋᓂᐊᕋᒃᑯ ᐊᐱᕐᓲᑎᒋᒃᑲᓂᕐᓂᐊᕋᒃᑯ ᒥᓂᔅᑕᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐊᕐᕚᕐᓗᒃ. (ᑐᓵᔨᒃᑯᑦ) ᑲᑎᒪᔾᔪᑎᒃᓴᐃᑦ. ᑲᑎᒪᔨᑐᐃᓐᓇᐃᑦ ᐅᖃᐅᓯᖏᑦ. ᒥᔅᑐ 
ᐃᕝᔭᕈᑕᐃᓚᒃ, ᑲᑎᒪᔨᐅᔪᖅ ᖁᕐᓗᖅᑑᒥᑦ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 120 - 2(4): ᐳᑭᖅᑕᓕᒃᑯᓐᓂᑦ ᐃᖅᑲᓇᐃᔭᖅᑐᖅ ᐊᐅᔭᒧᑦ (ᐃᕝᔭᕈᑕᐃᓚᒃ) 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓂᑯᕕᒃᑐᖓ ᐅᓪᓗᒥ ᐅᐱᒋᒍᒪᓪᓗᒍ ᐹᒥᓚ ᐴᓪᑦ. ᐹᒥᓚ 
ᒪᒃᑯᒃᑐᖅ ᖁᓪᓗᖅᑑᒥᐅᑕᐅᓪᓗᓂ ᒫᓐᓇᓵᖑᓚᐅᕐᑐᖅ ᐱᓇᓱᐊᕈᓯᓂ ᐱᖓᓱᓂᒃ ᐸᓖᓯᐅᓂᕐᒧᑦ ᓄᓇᖃᖅᑳᕐᓯᒪᔪᓂ 
ᐃᓕᓐᓂᐊᖃᑕᐅᓚᐅᕐᒪᑦ ᕆᔭᐃᓇᒥ.  
 
ᐹᒥᓚ ᑖᓐᓇ ᐱᓕᕆᖃᑎᖃᕐᓯᒪᒻᒪᑦ ᐃᓕᓐᓂᐊᕐᖢᓂ ᐊᐅᔭᐅᔪᒥ ᐊᒻᒪᓗᑦᑕᐅᖅ ᑲᑉᐱᐊᓇᖅᑐᒦᒃᑐᓂᒃ ᓴᐳᔾᔨᓂᕐᓂᒃ 
ᐃᒪᓐᓇ ᐃᓕᓐᓂᐊᕐᑎᑕᐅᓚᐅᕐᒪᑦ ᐊᒻᒪᓗ ᐊᑦᓱᖏᕈᑎᓂᒃ ᐃᓕᐅᖅᑲᐃᒍᓐᓇᕐᓂᕐᒧᑦ. ᐅᖃᖅᑏ, ᑖᒃᑯᐊ 
ᒪᒃᑯᒃᑐᖁᑎᒋᔭᖅᐳᑦ ᓄᓇᕗᖕᒥ ᐃᑲᔪᒃᑲᓐᓂᕆᐊᖃᕋᑦᑎᒍ ᑕᐃᒪᓐᓇᑎᑐᑦ ᐃᓕᓐᓂᐊᕈᑕᐅᖃᑦᑕᖅᑐᑦ ᒪᒃᑯᒃᑐᓂᒃ 
ᐱᔪᓐᓇᕐᓂᖃᖅᑎᑕᐅᖕᒪᑕ ᐱᓕᕆᐊᖅᓴᕐᑖᕈᓐᓇᕐᓂᕐᒧᑦ ᐸᓖᓯᒃᑯᓐᓂ.  
 
ᐅᖃᖅᑏ, ᑕᒪᓐᓇ ᐊᒃᓱᕉᑎᒋᔭᐅᓂᐊᖅᐳᖅ ᐹᒥᓚᒧᑦ. ᖁᕕᐊᓇᖅᐳᖅ ᐹᒥᓚ ᐃᑲᔪᕐᑐᖅᑕᐅᔪᒻᒪᕆᐅᖕᒪᑦ ᐃᓚᒥᓄᑦ 
ᐊᒻᒪᓗ ᐱᖃᓐᓇᕆᔭᒥᓄᑦ, ᑕᐃᒪᓐᓇ ᒪᒃᑯᒃᑐᑦ ᐃᑲᔪᖅᑕᐅᖃᑦᑕᕆᐊᖃᕐᒪᑕ.  

ᑕᐃᒪ ᐊᑏ ᐅᐱᖃᑎᒋᔭᐅᓚᐅᕐᓚᖓ ᓂᕈᐊᕐᓯᐊᕐᓯᒪᒻᒪᑦ ᐊᐅᔭᒃᑯᑦ ᐃᖅᑲᓇᐃᔮᕆᓂᐊᕐᑕᒥᓂᒃ ᐊᒻᒪᓗᑦᑕᐅᖅ 
ᑲᔪᓯᑦᓯᐊᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᖁᐊᓇᖅᑯᑎᑦ, ᒥᔅᑐ ᐃᕝᔭᕈᑕᐃᓚᒃ. (ᑐᓵᔨᒃᑯᑦ) ᑲᑎᒪᔾᔪᑎᒃᓴᐃᑦ. ᑲᑎᒪᔨᑐᐃᓐᓇᐃᑦ ᐅᖃᐅᓯᖏᑦ. ᒥᔅᑐ 
ᐊᓚᕋᓚᒃ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 121 - 2(4): ᖁᔭᓕᓂᖅ ᐅᐱᕐᖓᒃᑯᑦ ᐱᓕᕆᕙᒃᑐᓄᑦ ᐊᑭᓕᖅᓱᖅᑕᐅᒐᑎᒃ 
ᐊᕐᕕᐊᒥᑦ (ᐊᓚᕋᓚᒃ) 

 

ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᓕᐊᓇᐃᑦ ᑭᓯᐊᓂ ᕼᐊᓘᕈᒪᓪᓗᓯ ᑕᒪᑦᓯ ᑕᒪᐅᓐᖓᕐᒥᒐᑦᑕ 
ᑕᑯᔾᔪᑎᔪᓐᓇᕐᒥᒐᑦᑕ ᑭᓯᐊᓂ ᓇᓗᓇᖏᑦᓯᐊᕋᑦᑕᐃ ᐃᓚᐃᓯᒍᑦ ᒪᖃᐃᓚᐅᖅᓯᒪᓐᓂᖏᓐᓇᑦᓯ 
ᐊᖑᓇᓱᒋᐊᓚᐅᕐᓯᒪᓐᓂᖏᓐᓇᑦᓯ ᖃᐅᓪᓗᑦᓯᐊᕋᑦᓯ ᑐᓱᓐᓇᕋᓗᐊᕐᐳᓯ ᐊᔪᕐᓇᕐᒪᑦ ᕿᓐᓂᕐᓯᔪᑎᒍᑦ 
ᐊᖑᑎᓪᓚᕆᐊᓘᔮᓕᕋᑉᑕ.  
 

ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇᓕ ᓂᑯᕕᔾᔪᓯᖃᖅᑐᖓ ᐃᒃᑯᓂᖓ ᓄᓇᑦᑎᓐᓂ ᐊᕐᕕᐊᓂ. ᐅᐱᕐᖔᑕᒫᑦ 
ᐃᑲᔪᖃᑦᑕᕐᑐᐊᓗᖕᓂᒃ ᓲᕐᓗ ᓱᓇᑖᕐᓂᐊᕋᑎᒃ ᐃᑲᔪᖃᑦᑕᕐᑐᐃᑦ ᑕᒪᒃᑯᓂᖓ ᐃᖃᓗᒡᔪᐊᕋᓱᒃᑐᓂᒡᓗ 
ᓯᓚᒦᕈᓘᔭᕐᓂᐊᖅᑐᓂᑦ ᐃᓚᒌᓂᒃ ᓄᑕᖅᑲᓂᒡᓗ ᐃᓕᓐᓂᐊᑎᑦᑎᕈᓘᔭᕐᓂᐊᖅᑐᑦ ᓇᒧᖓᐅᑲᑕᓐᓂᐊᖅᑐᓪᓗ 
ᐃᓕᓐᓂᐊᖅᑐᑯᓗᐃᓪᓗ ᐅᖓᓯᒃᑐᒧᑦ ᓯᓂᒃᑕᕆᐊᖅᑎᑕᐅᖃᑦᑕᖅᑐᑦ.  
 

ᓲᕐᓗ ᐅᑲᐊ ᐊᑎᖏᑦ ᑕᐃᓇᔭᕈᒃᑭᑦ ᓱᕙᒃᓯᐅᖅ ᐊᕐᕌᒍᑕᒫᑦᑎᐊᖅ ᐃᑲᔪᓲᕆᒻᒫᑎᒍᑦ ᐊᕐᕕᐊᓂ. ᑲᒪᓱᒃᑐᐊᓘᖕᒪᑦ 
ᑕᐃᓐᓇ ᐃᒪᓐᓇ ᐱᕈᓘᔭᕐᑎᑦᑎᒋᐊᕐᓂᕐᒧᑦ ᓄᓇᓕᖕᓂ ᖃᓄᐃᓕᐅᕐᑎᑦᑎᕈᓘᔭᕆᐊᕐᓂᕐᒧᑦ 
ᖃᓂᖃᑎᒋᓪᓚᕆᖃᑦᑕᕋᑦᑎᒍ ᖁᔭᓐᓇᒦᓚᕆᑦᑕᕋ ᐊᐅᓚᔾᔭᐃᖃᑦᑕᕐᑐᐊᓘᖕᒪᑦ ᐃᓄᖕᓂᒃ 
ᖃᓄᐃᓕᐅᕈᓘᔭᕐᑎᑦᑎᒋᐊᖢᓂ ᐊᒻᒪᓗ ᖁᔭᒋᔭᐅᖃᑦᑕᕐᖢᓂ ᐊᖏᔪᒥᒃ. ᓵᓚᒃᓴᕈᓐᓇᖏᑦᑐᑎᒍᑦ ᑕᒪᒃᑯᓂᖓ 99-
ᐳᓴᓐᖑᒐᓗᐊᖅᑐᒍᑦ ᑭᓯᐊᓂ ᖁᕕᐊᓱᖃᑕᐅᑐᐃᓐᓇᖃᑦᑕᕋᑦᑕ. 
 

ᐊᒻᒪᓗ ᑕᐃᓐᓇ ᒪᐃᔭᒋᔭᕗᑦ ᔮᓂ ᒪᓐᖓᖅ ᑕᒪᑐᒥᖓᑦᑕᐅᖅ ᐃᖢᕋᖅᓯᐅᓂᕐᒧᑦ ᓯᕗᒃᑲᑕᖅᑎᐅᓚᐅᖅᖢᓂ ᐊᒻᒪ 
ᐃᑲᔪᕋᓱᓐᓂᖓ ᖁᔭᓐᓇᒦᖅᖢᒍ ᐃᑲᔪᖅᑎᖏᓪᓗ ᑕᒪᕐᒥᑦ. ᒪᒃᑯᑦᑐᑯᓗᐃᑦ ᓄᑕᕋᑯᓗᐃᓪᓗ ᐃᓚᐅᕈᓘᔭᖅᑐᑎ 
ᐃᓕᑉᐹᓕᖅᑐᒻᒪᕆᐅᕙᒻᒪᑕ ᐃᓄᐃᑦ ᐱᖅᑯᓯᑐᖃᖏᓐᓂ ᓯᓂᑦᑕᓂᕐᒥᓗ, ᓯᓂᑦᑕᕐᕕᒻᒥᓗ ᑐᐱᕐᒥᓗ ᖃᓄᖅ 
ᖃᓄᐃᓘᓲᖑᒻᒪᑕ ᖃᐅᔨᕚᓪᓕᕈᑕᐅᓪᓗᑎ ᑕᒪᒃᑯᐊ ᐃᓕᓐᓂᐊᓂᕐᒧ ᓲᕐᓗ ᐊᑦᑐᐊᓂᖃᓪᓚᕆᖃᑦᑕᕐᒪᑕ 
ᖁᔭᓐᓇᒦᕈᒪᓪᓗᒋᑦ ᓂᑯᕕᒍᑎᒋᖅᑲᐅᔭᕋ ᑕᒪᓐᓇ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

>>ᐸᑦᑕᑐᖅᑐᑦ 
 

ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᓐᓂ. ᒥᔅ ᐊᒡᓘᒃᑲᖅ. 
 

ᒪᓕᒐᓕᐅᖅᑎᐅᑉ ᐅᖃᐅᓯᖓ 122 - 2(4): ᓄᓇᕗᑦ ᓯᕗᓂᒃᓴᕗᑦ ᐃᓕᓐᓂᐊᕋᒃᓴᒥᑦ ᐱᔭᕇᖅᓯᔪᑦ 
(ᐊᒡᓘᒃᑲᖅ) 

ᐊᖓᔪᖅᑳᖅ ᓕᐅᓇ ᐊᒡᓘᒃᑳᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐱᒻᒥᒐᑭᑦᑕᐅᖅ ᑕᒪᑦᑕ ᐅᐱᒻᒥᒐᑦᑕ ᖁᔭᓇᖅᑯᖅ. 
ᐅᓪᓗᒥ ᐅᖃᐅᕼᐃᖃᕈᒪᒐᒪ ᑕᐃᒃᑯᐊ ᐃᓕᕼᐊᖅᑖᖅᑐᑦ ᐅᖅᓱᖅᑑᒥᐅᑦ ᑕᓗᕐᔪᐊᒥᐅᑦ ᐅᑉᓗᒥ ᐅᐱᒋᔪᒪᓪᓗᒋᓪᓗ 
ᐅᖃᐅᕼᐃᕆᔪᒪᓐᓄᐊᕋᒃᑭᑦ ᕼᐃᕗᓪᓕᐅᑎᒥᑦ ᑕᐃᒃᑯᐊ ᒪᕐᕉᒃ ᐃᓕᕼᐊᖅᑖᖅᑐᑦ ᐊᕐᕌᒍᒥ ᐊᑕᐅᕼᐃᕐᒥ ᐋᑐᕚᒥᑦ 
ᐃᓕᕼᐊᖅᑐᑎ ᓄᓇᕗᑦ ᓯᕗᓂᒃᓴᕗᒻᒧᑦ ᐱᐊᓂᒃᓯᓚᐅᖅᑐᑦ ᒪᕐᕉᒻᒪᑕ. ᐊᑕᐅᕼᐃᖅ ᑕᓗᕐᔪᐊᕐᒥᐅᖅ ᒪᐃᒐᓐ ᐲᓱ-ᓚᐃᔪ 
ᐊᒻᒪᓗ ᐊᐃᑉᐹ ᐋᓐᔨᓚ ᓄᓕᐊᔪᒃ ᐅᖅᕼᐅᖅᑑᕐᒥᐅᑕᖅ ᖁᕕᐊᕼᐅᖃᑎᒋᓪᓗᒋᓪᓗ ᐃᓕᕼᐊᖅᑖᖅᒪᑕᓗ 
ᐃᓕᑕᕆᔭᐅᒻᒪᑕ ᖁᕕᐊᓇᖅᑐᖅ. 
 

ᐊᐃᑉᐹᓂᑦᑕᐅᖅ ᐅᖃᐅᕼᐃᖃᕈᒪᓪᓗᖓ ᑕᐃᒃᑯᐊᑦᑕᐅᖅ ᐊᒥᕼᐅᒻᒪᕇᑦ ᐅᖅᓱᖅᑑᒥ ᐃᓕᕼᐊᖅᑖᖅᑐᑦ ᓄᓇᕗᑦ 
ᓯᕗᓂᒃᓴᕗᒻᒥ ᐃᓕᕼᐊᖅᑐᑦ 25-ᖑᓚᐅᕐᒪᑕ ᐊᐃᐳᕈ 27-ᖑᑎᓪᓗᒍ ᐃᓕᑦᑕᕆᔭᐅᑎᓪᓗᒋᑦᑕᐅᖅ 
ᐅᖅᕼᐅᖅᑑᒦᒍᓐᓇᕋᒪ ᑕᐃᒃᑯᐊ ᐊᒥᕼᐅᒻᒪᕆᐅᒻᒪᑕ ᐊᑎᖏᑦ ᑕᐃᒍᕐᓂᐊᖏᓐᓇᒃᑭᑦ ᑭᕼᐊᓂᓕ 
ᐃᓕᖅᕼᐊᖅᑖᒥᒻᒪᑕᑦᑕᐅᖅ ᐃᓂᕐᓂᐅᒐᓗᐊᖅᑎᓪᓗᒋᑦ ᐅᑎᖅᑐᐃᑦ ᐃᓕᕼᐊᕐᕕᒻᒧᑦ ᐅᐱᒋᓪᓗᒋᑦ 
ᖁᕕᐊᕼᐅᖃᑎᒋᕙᒃᑲ. 

ᑭᖑᓪᓕᐅᑎᒥᓪᓗ ᕼᐃᕙᑖᕐᕕᐅᑎᓪᓗᒍ ᑖᓐᓇ ᐃᓕᓐᓂᐊᖅᑐᓕᕆᔨᒃᑯᓐᓂ ᒥᓂᔅᑕ ᐱᖃᑎᒋᓪᓗᒍ 
ᐅᖅᕼᐅᖅᑑᒻᒨᖓᐅᒐᑦᑕ ᐃᓕᑕᕆᔭᖅᑐᖅᖢᑎᒍᑦ ᑕᐃᒃᑯᐊ ᑎᕼᐊᒪᐅᔪᑦ ᒍᕋᐃᑦ 12-ᒥ ᐃᓕᕼᐊᖅᑖᕈᑎᖃᖅᑐᑦ. 
ᑎᕼᐊᒪᑦ ᑕᐃᒃᑯᐊ ᐊᑎᖏᑦ ᑕᐃᓂᐊᕋᒃᑭᑦ. ᕼᐃᕗᓕᐅᑎᒥ ᐊᖑᒻᒥᑦ ᐊᓈᓇᒐ ᐃᓐᖑᑖ ᐃᓕᕼᐊᖅᑖᕐᒪᑦ 
ᐃᓕᑕᕆᔪᒪᓪᓗᒍ ᑰᕆ ᐊᒡᓘᒃᑲᖅ, ᐊᐃᑉᐸᖏᑦᑕᐅᖅ ᐃᓚᖏᑦ ᐅᖅᕼᐅᖅᑑᒻᒥᐅᑕᑦ ᐊᐃᒧᔅ ᖃᒧᒃᑳᖅ, ᔪᐃᔅ ᖁᕐᕕᒃ, 
ᐊᒻᒪᓗ ᓂᑯᓚᔅ ᐅᑉᐱᒃ. 
 
ᖁᔭᓐᓇᒦᕈᒪᓪᓗᐊᖅᐸᕋᑦᑕᐅᖅ ᑖᓐᓇ ᒥᓂᔅᑕ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᒥᓂᔅᑕᖓ ᐃᐊᑦ ᐲᑯ ᐋᑐᕚᒦᖔᖅᑐᓂ 
ᑕᐃᓐᓇ ᐅᑉᓗᐊᓂ ᕼᐃᕙᑖᕐᕕᒻᒥ ᑕᐃᒃᑯᓐᖓᐅᒍᓐᓇᕐᒪᑦ ᐃᓕᑕᕆᔭᖅᑐᖅᖢᒋᑦ ᑕᐃᒃᑯᐊ ᐅᓐᓄᖓᓂᓪᓗ 11:00-
ᒨᖓᖅᑎᓪᓗᒍ ᐅᑎᕋᑦᑕ ᖁᔭᒋᔪᒪᓪᓗᒍ ᑖᓐᓇ.  
 
ᑖᒃᑯᐊ ᐊᒥᕼᐅᒻᒪᕇᑦ ᐃᓕᕼᐊᖅᑖᖅᑐᑦ ᓇᑦᑎᓕᒻᒥᐅᑦ 31-ᖑᑦᒪᑕ, ᖁᕕᐊᒋᑦᑎᐊᖅᖢᒋᓪᓗ ᐃᓕᕼᐊᖅᐹᓕᖅᑐᓪᓗ 
ᑕᐃᒃᑯᐊ ᐃᓚᕼᐊᖅᑎᑦᑎᕋᕆᐊᕐᓂᐊᖅᑯᓐ ᐃᓅᕼᐅᑦᑐᓪᓗ ᑕᐃᒃᑯᐊ ᐃᓕᕼᐊᑦᑎᐊᕆᐊᕼᐊᑦᑕᓂᐊᖅᐳᑦ 
ᐅᑭᐅᓕᒻᒥᑉᐸᓐ.  
 
ᑭᕼᐃᐊᓂᓪᓕ ᖁᕕᐊᕼᐅᖃᑎᒋᓪᓗᒋᓪᓗ ᐃᓄᐃᓪᓗ ᐅᖅᕼᐅᖅᑑᕐᒥᐅᑦ ᑕᒪᕐᒥᒃ ᑕᓗᕐᔪᐊᕐᒥᐅᓪᓗ ᐃᓕᑕᕆᔪᓐᓇᕐᒪᒋᑦ 
ᑖᒃᑯᐊ ᖁᔭᓐᓇᒦᖅᐸᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑲᑎᒪᔾᔪᑎᒃᓴᑎᓐᓄᑦ. ᑲᑎᒪᔨᐅᑉ ᐅᖃᐅᓯᒃᓴᐃᑦ. ᒥᔅᑕ ᐲᑕᓴᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 123 - 2(4): ᓂᐅᕐᕈᑎᖃᕋᓱᐊᕐᓂᖅ ᐃᖃᓗᒃᑑᑦᓯᐊᒥᑦ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑦᑐᖓ ᐅᓪᓗᒥ ᓂᑯᕕᑦᑕᕆᐊᒃᓴᖅ ᑐᓴᖅᑎᑦᑎᓗᖓ 
ᒪᓕᒐᓕᐅᖅᑎᐅᔪᓂᑦ ᐃᖃᓗᑦᑑᑦᑎᐊᒥ ᕼᐊᒻᒪᓚᒃᑯᑦ ᑲᑎᒪᔨᖏᑦ ᓄᓇᓕᓐᓂ ᐱᕙᓪᓕᐊᔪᓕᕆᔨᒃᑯᑦ ᑲᒪᓯᒪᓕᕐᒪᑕ. 
 
ᐅᖃᖅᑎᑦᑎᔩ, ᓄᓇᖅᑲᑎᒋᔭᒃᑲ ᓄᓇᕐᔪᐊᕐᒥᐅᓕᒫᓂᑦ ᐅᐱᒋᔭᐅᑦᑎᐊᕐᒪᑦ ᐳᓛᕆᐊᖅᑕᐅᔪᒪᑦᑎᐊᖃᑦᑕᖅᖢᓂ 
business-ᖃᖅᑐᑦ ᐊᔾᔨᒌᖏᑦᑐᓂᑦ ᖃᓂᒃᓴᖅᑐᑦ ᐅᖓᓯᒃᓴᖅᑐᓪᓗ ᓄᓇᓕᑦᑎᓐᓄᑦ ᐳᓛᕆᐊᖃᑦᑕᕐᒪᑕ. 
 
ᐅᖃᖅᑎᑦᑎᔩ, ᕼᐊᒻᒪᓚᒃᑯᑦ ᑲᑎᒪᔨᒃᑯᑦ ᐊᒻᒪ ᐱᕙᓪᓕᐊᔪᓕᕆᔨᒃᑯᑦ ᐃᖃᓗᑦᑑᑦᑎᐊᕐᒥᐅᓂᑦ ᓂᐅᕐᕈᑎᖃᕈᒪᓕᕐᒪᑕ 
ᓲᕐᓗ ᓴᓇᐅᒐᖏᓐᓂ ᐅᑭᐅᖅᑕᖅᑐᕐᒥᐅᓂᑦ. ᐃᖃᓗᑦᑑᑦᑎᐊᖅ, ᐅᖃᖅᑏ, ᕿᑎᐊᓃᒻᒪᑦ ᓄᓇᕗᒻᒥ ᑖᒃᑯᐊ 
ᖃᓄᐃᑦᑕᐃᓕᒪᓂᕐᒧᑦ ᖃᓄᐃᓐᖏᓐᓇᓱᐊᕐᓂᕐᒧᓪᓗ ᐱᓕᕆᔾᔪᑎᒋᔭᖏᑦ ᐆᒪᑎᓕᕆᓂᕐᒧᑦ ᐱᓕᕆᒻᒪᑕ.  
 
ᐅᖃᖅᑎᑦᑎᔩ, ᑖᒃᑯᐊ ᐃᖃᓗᑦᑑᑦᑎᕐᐊᒥ ᐱᓕᕆᔭᐅᔪᑦ ᑲᔪᖏᖅᓴᐃᔾᔪᑎᖃᕐᓂᐊᖅᑐᑦ. 
 
ᐱᒻᒪᕆᐅᔪᖅ ᑖᒃᑯᐊ ᓄᓇᓖᑦ ᐱᓕᕆᐊᖃᖅᖢᑎᒃ ᓄᓇᓕᓐᓂ ᖃᓄᐃᑦᑕᐅᓕᒪᔾᔪᑎᐅᔪᓂᑦ ᐃᓚᖏᓐᓂ ᑎᒥᐅᔪᓂᒃ 
ᐱᓕᕆᕕᐅᔪᓂᑦ ᑕᑎᖃᐃᓐᓇᕈᓐᓇᖃᑦᑕᓐᖏᓐᓇᑦᑕ. 
 
ᐅᖃᖅᑎᑦᑎᔩ, ᒪᓕᒐᓕᐅᖅᑎᒃᑯᑦ ᐱᖃᑎᒋᓗᒋᑦ ᕼᐊᒻᒪᓚᒃᑯᑦ ᐃᖃᓗᑦᑑᑦᑎᐊᕐᒥ ᐱᕙᓪᓕᐊᔪᓕᕆᔨᒃᑯᓪᓗ 
ᐅᐱᒋᔪᒪᔭᒃᑲ  

ᓯᕗᒧᐊᑦᑎᐊᖅᑎᑦᑎᓚᐅᕐᒪᑕ ᐃᖃᓗᑦᑑᑦᑎᐊᖅ ᑲᔪᖏᖅᓴᐅᑎᒋᔭᐅᓪᓗᒍ ᓄᓇᕐᔪᐊᕐᒥ ᖃᓄᐃᑦᑕᐃᓕᒪᓇᓱᐊᕐᓂᕐᒧᑦ. 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᑲᑎᒪᔾᔪᑎᒃᓴᑦᑎᓐᓂ ᐅᑎᕐᓗᑕ. ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒥᔅᑕ ᐲᑯ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 124 - 2(4): ᓄᑖᖅ ᐊᒃᓴᓗᐊᓕᓐᓄᑦ ᓯᐊᕐᕆᔮᕐᕕᒃ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑐᓐᖓᓱᒋᑦ. ᐊᒻᒪᑦᑕᐅᖅ, ᐅᖃᖅᑎᑦᑎᔩ, 
ᑐᓴᖅᑎᑦᑎᔪᒪᒐᒪ ᒪᓕᒐᓕᐅᕐᕕᒻᒧᑦ ᐃᖃᓗᓐᓂ ᒪᒃᑯᑦᑐᓄᑦ ᐱᓕᕆᐊᖃᓚᐅᕐᒪᑦ.  
 
ᓄᑖᖅ ᑕᐃᓐᓇ ᓯᐊᕐᕆᔮᕐᕕᐅᖃᑦᑕᖅᑐᖅ ᐊᒃᓴᓗᐊᓕᓐᓄᑦ ᒪᑐᐃᕋᑖᓚᐅᕐᒪᑦ ᓱᕈᓯᕐᓄᑦ ᐱᓐᖑᐊᕐᕕᐅᖃᑦᑕᐅᔪᖅ. 
ᑕᐃᒃᑯᐊ ᓄᑖᓂᒃ ᐃᓕᐅᖅᑲᐃᕕᐅᓚᐅᕐᒪᑦ ᑎᓱᕋᕐᕕᐅᖃᑦᑕᖅᑐᖅ ᐊᒃᓴᓗᐊᓕᓐᓄᑦ ᐊᒻᒪᓗ ᓇᐅᑦᑎᖅᓱᖅᑎᖃᖅᖢᑎᒃ 
ᐱᓐᖑᐊᖅᑎᓕᕆᔨᒃᑯᑦ ᐃᖅᑲᓇᐃᔭᖅᑎᖏᓐᓂᑦ. 
 
ᐅᖃᖅᑏ, ᐊᖏᔪᖅᑳᖑᓪᓗᖓ ᐊᒻᒪ ᕿᑐᕐᖓᖃᐅᖅᖢᖓ, ᓂᕈᐊᖅᑕᐅᓯᒪᓪᓗᖓ ᐅᓄᓐᖏᑦᑐᑯᓗᓐᓂᑦ 
ᐱᓕᕆᐊᒃᓴᖃᖃᑦᑕᕐᒪᑕ ᐅᐱᕐᖔᒃᑯᑦ ᐊᐅᔭᒃᑯᓪᓗ ᕿᑐᕐᖓᕗᑦ. ᑖᒃᑯᐊ ᕿᑐᕐᖓᕗᑦ ᐱᓕᕆᐊᒃᓴᖃᕐᓂᐊᓕᕐᒪᑕ 
ᐊᐅᔭᖅ. 
 
ᐅᖃᖅᑎᑦᑎᔩ, ᓂᕆᐅᑦᑐᖓ ᑕᐃᓐᓇ ᐱᓕᕆᐊᕆᔭᐅᔪᖅ ᐊᐅᔭᐅᓂᐊᖅᑐᖅ ᐅᐸᒃᑕᐅᖃᑦᑕᕐᓂᐊᖅᑐᖅ ᐳᐃᔾᔪᕋᕐᕕᓪᓗ 
ᑕᐃᒃᑯᐊ ᐊᓯᖏᑦ ᐊᑐᐃᓐᓇᐅᓂᐊᕐᒪᑕ ᐃᖃᓗᒻᒥᐅᑦ ᓯᑎᒃᑯᖏᓐᓂᑦ, ᐊᒻᒪ ᓄᓇᓕᓐᓂᑦ ᓲᕐᓗ ᓂᐅᔅ ᓄᐊᑦ-
ᑯᓐᓃᓐᖔᖅᑐᑦ ᐊᒻᒪᓗᑦᑕᐅᖅ ᐱᕙᓪᓕᐊᔪᓕᕆᔨᒃᑯᑦ, ᓄᓇᑦᓯᐊᖅ ᓂᐅᔅ-ᑯᒃ, ᒥᔅᑕ ᐱᐅᓪ ᑎᑎᕋᖅᑎᓪᓗᒍ 
ᑕᐃᒃᑯᓂᖓ. 
 
ᐅᖃᐅᓯᖃᖃᑦᑕᖁᔭᕋᓗᐊᕗᑦ ᒪᐃᒃ ᑯᐊᑦᓂ ᐃᖅᑲᓇᐃᔭᕐᓂᕆᓯᒪᔭᖏᑦ ᐱᓐᖑᐊᖅᑐᓕᕆᔨᐅᔪᒃᑯᑦ ᐊᒻᒪᓗᑦᑕᐅᖅ 
ᒪᐃᔭ ᓯᐅᑎᐊᐱᒃ ᒪᐃᔭᐅᑎᓪᓗᒍ ᑲᑎᒪᔨᖏᓪᓗ ᐅᐱᒋᔭᐅᔭᕆᐊᖃᖅᑐᑦ ᑕᐃᔅᓱᒥᖓ ᓄᓇᓕᓐᓂ ᓴᖅᑭᑦᑎᓯᒪᒻᒪᑕ 
ᓯᐊᕐᕆᔮᕐᕕᖓᓐᓂᑦ ᓄᑕᕋᐃᑦ, ᐊᒃᓴᓗᐊᓕᓐᓄᑦ ᐊᔭᐅᖅᑐᖅᖢᒋᑦ ᑭᒡᒐᖅᑐᕐᓗᒋᓪᓗ ᒪᒃᑯᑦᑐᕗᑦ, ᕿᑐᕐᖓᕗᑦ. 
ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑯ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᒥᔅ ᐸᕋᐅᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 125 - 2(4): ᐃᓚᐃᕐᓂᖏᓐᓄᑦ ᐃᓚᒌᑦ ᐃᓕᓴᕆᔭᐅᓂᖏᑦ (ᐸᕋᐅᓐ) 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐃᖃᓪᓕᐊᕕᔾᔪᐊᕐᒪᑕ ᑲᖏᕐᖠᓂᕐᒥ 
ᐃᓚᐅᓚᐅᕋᓗᐊᕋᒪ ᑮᓇᕋᓘᓐᓃᑦ ᓯᓚᕆᓐᓂᖏᒻᒪᑦ. ᐃᓕᔅᓯᓐᓂᑦ ᑐᓴᖅᑲᐅᒐᒪ ᓯᓚᕆᖅᑰᓐᖏᓐᓇᒪ, ᐄ. 
 
ᑐᓴᖅᑎᑦᑎᔪᒪᑐᐃᓐᓇᖅᑐᖓ ᑕᐃᑲᓂ ᑲᖏᕐᖠᓂᕐᒥ ᐃᓚᐃᓚᐅᕐᒥᒐᑦᑕ, ᐃᓚᐃᓚᐅᕋᓗᐊᖅᖢᑕ ᑭᓯᐊᓂ ᐊᑕᐅᓯᕐᒥᑦ 
ᑐᖁᐊᕋᑦᑕ ᐅᖃᐅᔾᔪᖅᑕᐅᖃᑦᑕᕋᑦᑕ ᑕᐃᒪᓐᓇ. ᑕᐃᒃᑯᐊ ᐃᓚᑯᓗᒃᑲ ᑕᒪᕐᒥᒃ ᖃᓄᐃᓐᖏᑦᑐᑦ, 
ᖃᓄᐃᓐᖏᑉᐸᓪᓕᐊᔪᑦ, ᒪᒥᓴᖅᐸᓪᓕᐊᔪᓪᓗ. ᑖᓐᓇ ᓂᕈᐊᖅᑕᐅᖃᑎᒋᓯᒪᔭᕋ ᐅᕙᖓᓗ ᑕᐃᑲᓃᓐᓇᑦᑕ ᑲᖏᕐᖠᓂᕐᒥ 
ᑕᑯᔭᖅᑐᖃᑦᑕᓚᐅᕋᓐᓄᒃ. ᐊᒻᒪ ᑕᐃᓐᓇ ᐊᕐᓇᖃᑎᒋᓪᓗᒍ ᐊᓈᓇᐅᔪᖅ.  



ᐊᐃᑉᐱᖅ, ᒪᐃ 29, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑕᐃᓐᓇᓕ ᐃᓚᒋᓚᐅᖅᑕᕗᑦ ᕌᐳᑦ ᓇᐅᑲᑦᑎᒥᑦ ᐊᑎᓕᒃ ᐊᑯᓂᒃ GNWT-ᑯᓐᓂᑦ ᐃᖅᑲᓇᐃᔭᖃᑦᑕᕐᓂᑰᒻᒪᑦ ᐊᒻᒪ 
ᓄᓇᕗᑦ ᒐᕙᒪᒃᑰᓂᖓᓂ. ᑕᐃᒪᓐᓇᐃᑎᓪᓗᒍ ᐃᓕᔅᓯᓐᓂᑦ ᑐᓴᖁᔨᓪᓗᖓ ᓴᖅᑭᑉᐸᕋ ᑭᓯᐊᓂ ᖃᓄᐃᓐᖏᒻᒪᑕ 
ᒪᒥᓴᖅᐸᓪᓕᐊᓪᓗᑎᓪᓗ ᐊᒻᒪᓗ ᑕᑯᓂᐊᕐᒥᒐᒃᑭᑦ ᑲᑎᒫᓂᒃᓯᒪᓕᕐᒪᑕ ᑕᕝᕙᓂ ᐃᓪᓗᐊᓕᒻᒥᑦ ᑕᕝᕙᓂ ᑲᑎᒫᓂᒃᑯᑦᑕ 
ᑕᐅᕗᓐᖔᓛᕐᒥᒐᒪ ᑕᑯᓛᕐᒥᔭᒃᑲ.  
 
ᑕᐃᒃᑯᐊ ᑕᒪᕐᒥᒃ ᓇᒡᓕᒋᕙᒃᑲᐅᒐᓗᐊᖅ ᐃᓚᓗᑦᑖᒃᑲ ᐊᒻᒪᓗ ᑕᑯᓛᕐᒥᒐᔅᓯ ᑭᓯᐊᓂ ᑖᓐᓇ ᐱᐊᓂᒃᓯᒪᓕᖅᐸᑦ 
ᑲᑎᒪᓂᖅ. ᑕᐃᒃᑯᐊᓗ ᑎᑭᕋᕐᔪᐊᕐᒥᐅᑯᓗᐃᑦ ᑕᕝᕙᐅᕗᑏᖅᐸᒃᑲ, ᑲᖏᕐᖠᓂᕐᒥᐅᓪᓗ ᑕᒪᐃᑕ ᑕᐃᑲᓂ ᓂᒡᒋᐊᓂᓗ, 
ᑕᐃᑲᓂᓗ ᐅᐊᓐᓇᖓᓂ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅ ᐸᕋᐅᓐ. ᒪᓕᒐᓕᐅᖅᑏᑦ ᐅᖃᐅᓯᖏᓐᓂᑦ. ᒥᓂᔅᑕ ᐊᑭᓱᒃ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 126 - 2(4): ᑐᓴᒐᒃᓴᐃᑦ ᑭᓐᖓᕐᓂᑦ (ᐊᑭᓱᒃ) 
 
ᐊᖓᔪᖅᑳᖅ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᑦᓱᖓ ᓯᕗᓕᖅᑎ ᑭᓐᖓᓕᐊᕈᓐᓇᓚᐅᕐᒥᒻᒪᑦ, 
ᑕᐃᓐᓇ Seewald Park-ᖑᓂᕋᖅᑕᐅᔪᖅ ᒪᑐᐃᕆᐊᖅᑐᖅᓱᑎᒍ.  
 
ᑕᐃᑲᓂ ᓯᓚᒥ ᕼᐋᑭᓐᖑᐊᓚᐅᕋᑦᑕ ᓯᓚᑦᓯᐊᖑᕕᔾᔪᐊᖅᓱᓂ ᑖᒃᑯᐊ ᐸᓖᓯᒃᑯᓐᓃᓐᖔᖅᓯᒪᔪᐃᓪᓗ ᑕᒫᓐᖓᑦ 
ᑕᐅᕗᓐᖓᖃᑕᐅᓚᐅᖅᓱᑎᒃ. ᑕᐃᓐᓇ ᓯᓚᒥ ᕼᐋᑭᕐᕕᐅᔪᖅ ᐃᓛᒃ ᐱᓐᖑᐊᕐᕕᐅᒐᓚᖃᑦᑕᓂᐊᕐᒥᔪᖅᑕᐅᖅ ᐅᐱᕐᖔᖅ 
ᖁᐊᖅᑎᑕᒐᐅᑦᓱᓂ ᑕᒪᐅᓇ ᖁᐊᖅᑎᑦᓯᒪᑦᓱᓂ ᑖᓐᓇ ᒪᑐᐃᖅᑕᐅᑦᓯᐊᓚᐅᕐᒪᑦ ᑖᒃᑯᐊᓗ ᕼᐋᑭᖃᑎᒋᓚᐅᖅᓱᑎᒍ 
ᐸᓖᓯᒃᑯᑦ.  ᑖᒃᑯᐊ Bantams ᐅᕕᒃᑲᓛᖑᔪᐃᑦ ᕼᐋᑭᖅᑎᒋᔭᖏᑦ ᑭᓐᖓᕐᒥᐅᑦ ᕼᐋᑭᖃᑎᖃᖅᓱᑎᒃ ᑖᒃᑯᓇᓐᖓᑦ 
ᐊᑭᒐᖃᖅᓱᑎᒃ ᐸᓖᓯᐅᔪᓂᑦ ᑕᒫᓐᖓᑦ ᓄᓇᕗᒻᒦᓐᖔᖅᓯᒪᔪᓂᒃ ᓱᓇᐅᑦᓴᖏᑦᓯᐊᓚᐅᕐᒪᑕ ᑕᐃᒃᑯᓂᖓ 
ᐸᓖᓯᒃᑯᓐᓂᑦ ᐊᒻᒪ ᓯᕗᓕᖅᑎᒥᑦ.  
 
ᖁᕕᐊᒋᓪᓚᕆᑦᓱᒋᑦ ᑕᐃᒃᑯᐊ ᑭᓐᖓᕐᒥᐅᑕᐃᑦ ᑐᓐᖓᓱᑦᑎᓯᑦᓯᐊᓚᐅᕐᒪᑕ ᐊᒻᒪᓗ ᑕᐃᓐᓇ ᒪᐃᔭᒋᔭᕗᑦ ᕗᕋᑦ ᔅᕼᐅ 
ᖁᔭᓐᓇᒦᓪᓚᕆᑉᐸᕗᑦ ᑖᑦᓱᒪᓐᖓᑦ ᒪᑐᐃᖅᓯᑎᓪᓗᑕ ᑕᐃᑲᓃᓚᐅᕋᑦᑕ.  
 
ᐃᒻᒪᖃ ᑭᖑᓪᓕᕐᒥ ᓯᕗᓕᖅᑎ ᑭᓐᖓᓕᐊᓕᕐᓂᒥᑉᐸᑦ score-ᕋᔭᖅᑐᑦᓴᐅᔫᒐᓗᐊᖅ ᑭᓯᐊᓂ score-
ᑎᑕᐅᒍᓐᓇᓚᐅᖏᒻᒪᑦ ᖁᕕᐊᓇᒋᐊᓪᓚᓚᐅᕐᒥᔪᖅ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐊᑭᓱᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᐃᑦ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑎᓴᒪᖓᑦ. ᑭᐅᔾᔪᑏᑦ 
ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ. ᓇᒻᒪ 5. ᐳᓛᕆᐊᖅᓯᒪᔪᓂᒃ ᐃᓕᓴᖅᓯᓂᖅ. ᒥᓂᔅᑕ ᐲᑯ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᕕᐊᓱᑦᑎᐊᖅᑐᖓ ᑐᓐᖓᓱᒃᑎᑦᑎᔭᕆᐊᒃᓴᖅ 
ᑕᕝᕗᖓ ᒪᓕᒐᓕᐅᕐᕕᖕᒧᑦ ᖃᐅᔨᒪᔭᐅᑦᑎᐊᖅᑐᖅ ᑖᓐᓇ ᒥᔅᑕ ᕌᐳᑦ ᔅᑖᓐᐱᐅᕆ. ᑖᓐᓇ ᒥᔅᑕ ᔅᑖᓐᐱᐅᕆ 
ᖃᐅᔨᒪᔭᐅᔪᖅ ᐱᔨᑦᑎᖃᑦᑕᖅᓯᒪᔪᖅ Prime Minister Trudeau ᒥᓂᔅᑕᕆᖃᑕᐅᓚᐅᖅᓯᒪᖕᒪᒍ 
ᐱᓕᕆᖃᑕᐅᓪᓗᓂᓗ ᑮᓇᐅᔭᖃᖅᑎᑦᑎᖃᑕᐅᓚᐅᕆᓪᓗᓂ ᑖᔅᓱᒥᖓ ᒫᓐᓇ ᐱᓕᕆᔭᑦᑎᓐᓂᑦ. ᑐᓐᖓᓱᒃᑎᑦᑐᒪᓪᓗᒍ 
ᒥᔅᑕ ᕌᐳᑦ ᔅᑖᓐᐱᐅᕆ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᓱᒋᑦ ᒪᓕᒐᓕᐅᕐᕕᖕᒧᑦ ᒥᔅᑕ ᕌᐳᑦ ᔅᑖᓐᐱᐅᕆ. ᑲᑎᒪᔾᔪᑎᒃᓴᖅ 5. ᐃᓕᓴᖅᓯᓂᖅ 
ᐳᓛᕆᐊᖅᓯᒪᔪᓄᑦ ᒪᓕᒐᓕᐅᕐᕕᖕᒧᑦ. (ᑐᓵᔨᒃᑯᑦ) 6. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᒪᑉᓴᓚᒃ. 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 160 - 2(4): ᑰᒑᕐᔪᒻᒥᑦ ᑯᕕᖅᑕᕐᕕᒃ (ᒪᑉᓴᓚᒃ) 

 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᐱᖅᑯᑎᒋᓂᐊᖅᑕᕋ ᑖᓐᓇ ᑐᕌᖅᑎᓐᓂᐊᖅᑕᕋ ᓄᓇᓕᖕᓄᑦ ᒐᕙᒪᓕᕆᔨᓄᑦ 
ᒥᓂᔅᑐᒋᔭᐅᔪᖅ ᒥᔅ ᐸᕋᐅᓐ.  
 
ᐅᖃᖅᑎᑦᑎᔩ, ᐅᔾᔨᕈᓱᖕᒪᑦ ᑰᒑᕐᔪᖕᒥᐅᓂᑦ ᕼᐊᒻᓚᒃᑯᖏᓐᓂᑦ ᓇᐅᔮᓂ ᐊᐱᖅᑯᑎᖃᓚᐅᖅᓯᒪᖕᒪᑕ ᑯᕕᑦᑕᕐᕕᖕᒥ. 
ᑕᐃᑲᓃᕋᑖᓚᐅᕋᒪ ᑕᐃᑲᓐᖔᖅᖢᖓ ᑕᒪᐅᓐᖓᓚᐅᕋᒪ ᑕᐃᓐᓇ ᐊᐱᖅᑯᑕᐅᒃᑲᓐᓂᓚᐅᕐᒪᑦ ᑕᐃᑲᓃᑦᑎᓪᓗᖓ 
ᐊᒻᒪᓗᒎᖅ ᖄᒥᓯᒪᓕᖅᖢᓂ ᑰᒃᐸᓪᓕᐊᓕᖅᖢᓂ ᒥᑭᓗᐊᕐᓂᖓᓄᑦ. ᓄᑖᕐᒥᒃ 
ᓴᓇᔭᐅᑎᑦᑎᓂᐊᕐᓂᕋᓚᐅᖅᓯᒪᔫᒐᓗᐊᖅ ᐅᑭᐅᑦ ᖃᔅᓯᐅᓕᖅᑐᒃᑭᐊᖅ.  
 
ᒥᓂᔅᑕ ᐊᐱᕆᔪᒪᔭᕋ, ᑕᒪᓐᓇᖃᐃ ᓇᓗᓇᐃᖅᑕᐅᓯᒪᕗᖅ ᑖᒃᑯᓄᖓ ᖄᒥᑉᐸᓪᓕᐊᓕᕐᓂᖓᓂᑦ ᑰᒑᕐᔪᖕᒥ ᑯᕕᑦᑕᕐᕕᒃ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᒪᑉᓴᓚᒃ. ᒥᓂᔅᑕ ᐱᓕᕆᐊᓕᒃ ᒐᕙᒪᓕᕆᔨᒃᑯᓐᓂᑦ, ᒥᔅ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᓗ ᖁᔭᓐᓇᒦᖅᐸᒋᑦ ᑖᔅᓱᒥᖓ ᐊᐱᖅᑯᑎᖃᕋᕕᑦ. 
ᑕᐃᒃᑯᐊ ᑕᒪᕐᒥᒃ ᖃᐅᔨᓴᖅᑕᐅᔫᒐᓗᐃᑦ ᒥᑭᓗᐊᓕᖅᑐᑦ ᑕᒪᒃᑯᐊ ᑯᕕᑦᑕᕐᕕᐅᔪᑦ ᐊᒻᒪ ᑕᐃᑲᓂ ᑰᒑᔪᖕᒥ 
ᖃᐅᔨᒋᐊᖅᑕᐅᓂᐊᓚᐅᕐᒪᓂᓐᓇ, ᐃᒻᒪᖄ ᒫᓐᓇ ᐊᐅᒃᐸᓪᓕᐊᓂᖓᓄᑦ ᐱᓗᐊᕐᓂᖅᓴᐅᓕᖅᑐᒃᓴᐅᔪᖅ. ᑕᐃᒪ ᒫᓐᓇ 
ᑐᓵᖕᒪᑕ ᑕᐃᒃᑯᐊ ᓴᓇᔨᒃᑲ ᒫᓐᓇᑲᐅᑎᒋ ᑕᑯᔭᐅᒋᐊᖁᓂᐊᕆᕙᕋ ᑖᓐᓇ. 
 
ᐊᒻᒪ ᖃᐅᔨᒪᒐᓗᐊᖅᑐᖓ ᑕᐃᒃᑯᐊ ᐊᒥᓱᓂᓛᒃ ᐊᒥᓱᕐᓚᐃᑦ ᓄᑖᓐᖑᖅᑎᑕᐅᒋᐊᖃᓚᐅᕋᓗᐊᕐᒪᑕ ᐅᕝᕙᓘᓐᓃᑦ 
ᓄᒃᑎᖅᑐᖅᑕᐅᓗᑎᒃ ᐅᕝᕙᓘᓐᓃᑦ ᐋᖅᑭᒃᑕᐅᒋᐊᒃᑲᓐᓂᕐᓗᑎᒃ. ᑖᓐᓇ ᖃᐅᔨᒋᐊᒃᑲᓐᓂᕐᓂᐊᕆᕙᕋ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅ ᐸᕋᐅᓐ. ᒥᔅᑕ ᒪᑉᓴᓚᒃ, (ᑐᓵᔨᒃᑯᑦ) ᓯᕗᓪᓕᖅᐹᖅ ᐅᐃᒍᒋᐊᕈᑏᑦ ᐊᐱᖅᑯᑎᖕᓄᑦ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᑰᒑᕐᔪᖕᒥᐅᑦ ᐃᓱᒫᓘᑎᖃᒻᒪᕆᖕᒪᑕ ᑖᔅᓱᒥᖓ ᐱᔾᔪᑎᒋᓗᐊᖅᖢᒍ 
ᐃᖃᓗᖃᐅᓪᓚᕆᖕᒪᑦ ᑰᖕᒦᖢᑎᒃᓗ ᐃᖃᓗᒐᓱᓲᖑᓪᓗᑎᒃ. ᐊᒻᒪᑕᐃᒪ ᑯᕕᑦᑕᕐᕕᒃ ᐅᖓᓯᒐᓂ ᑕᕆᐅᕐᒧᑦ, 
ᑕᕆᐅᒧᒡᒎᖅ ᑰᒃᐸᓪᓕᐊᖃᑦᑕᕐᒪᑦ.  
 
ᒥᓂᔅᑕᖃᐃ ᑕᒪᓐᓇ ᐱᓕᕆᐊᕈᖑᑎᓪᓚᑦᑖᕐᒪᕆᒋᐊᕐᓂᐊᖅᐸᖓ ᑕᒡᕙᓂ ᐊᐅᔭᐅᔪᒥ ᓄᑖᕐᒥᒃ ᑯᕕᑦᑕᕐᕕᒃᑖᖁᓗᒋᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᒪᑉᓴᓚᒃ. ᒥᔅ ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑖᓐᓇᐃᓛᒃ ᐅᖃᐅᓯᕆᔮ ᑲᑎᒪᔨᐅᖃᑎᒪ 
ᐱᒻᒪᕆᐅᖕᒪᑦ. ᑕᐃᒪ ᖃᐅᔨᓴᖅᑕᐅᓂᑰᖕᒪᑦ ᑕᐃᔅᓱᒪᓂ 2003-ᒥ ᐊᐅᔭᒃᑯᑦ ᐱᒋᐊᖅᓱᑎᒃ. ᑕᐃᓐᓇ consultant 
ᑕᐃᑯᖓ ᖃᐅᔨᓴᐃᒋᐊᒻᒪᕆᓚᐅᕐᒪᑦ ᐱᓕᕆᐊᕆᔭᐅᖏᓐᓇᖅᑑᒐᓗᐊᖅ ᐊᒻᒪ ᐋᒐᔅᒥ 2004-ᒥ ᓱᓕ ᑕᒪᓐᓇ 
ᖃᓄᐃᑕᐅᓂᐊᕐᒪᖔᑦ  

ᖃᐅᔨᒋᐊᖅᑕᐅᒃᑲᓐᓂᓚᐅᖅᓱᓂ. ᑕᐃᒃᑯᐊᓗ Dillon Consulting ᐅᐱᕐᖔᒥ 2005-ᒥ ᖃᐅᔨᓴᒃᑲᓐᓂᓚᐅᕐᒥᔪᑦ ᐊᒻᒪ 
ᐊᒡᒋᔅᒥᓱᓕ.  
 
ᑕᐃᒪᓕ ᒫᓐᓇ ᐃᒪᓐᓇᐃᑦᑐᒥᑦ ᐅᑕᖅᑭᑐᐃᓐᓇᓕᕋᓗᐊᕐᑐᒍᑦ ᑖᓐᓇ ᑐᓴᐅᒪᔭᕋ ᒪᓕᒃᓱᒍ, ᓄᓇᕗᑦ ᐃᒪᓕᕆᔨᒃᑯᑦ 
ᑲᑎᒪᔨᖏᑦ licence-ᒥᑦ ᖃᐃᑦᓯᔭᕆᐊᖃᕋᓗᐊᕐᒪᑕ ᑕᐃᓐᓇ ᐅᑕᖅᑭᔭᐅᔪᖅ. ᖃᐃᑐᐊᕐᐸᑦ ᖃᐅᔨᑐᐊᕈᑦᑕ ᑕᐃᒪ 
ᑕᕝᕙᓂ ᐊᐅᔭᒥ 2007-08-ᒧᑦ ᐱᓕᕆᐊᖑᒋᐊᕐᓂᐊᓕᖅᑐᖅ ᑕᐃᒃᑯᐊ ᐃᓱᒫᓗᒃᑐᑦ ᐃᓱᒫᓗᖃᑎᒋᒐᓗᐊᖅᐸᒃᑲ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ (ᑐᓵᔨᒃᑯᑦ): ᑐᒡᓕᐊᓂᑦ ᐃᓚᒋᐊᕈᑎᑦ, ᒥᔅᑐ ᒪᑉᓴᓚᒃ. 
 
ᒪᑉᓴᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒃ, ᒥᓂᔅᑐ. ᒥᓂᔅᑐᖃᐃ ᖃᐅᔨᒪᕗᖅ ᖃᓄᖅ ᐊᑯᓂᐅᑎᒋᔪᒥ ᑕᐃᒃᑯᐊ 
ᐅᑕᖅᑭᐅᔭᐅᑎᒋᓂᐊᕐᒪᖔᑖ Water Board-ᑯᑦ ᑭᐅᓂᕆᓂᐊᕐᑕᖓᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑐ ᒪᑉᓴᓚᒃ. (ᑐᓵᔨᒃᑯᑦ) ᒥᓂᔅᑐ ᑲᒪᔨᒋᔭᐅᔪᖅ ᓄᓇᓕᖕᓂ ᒐᕙᒪᓕᕆᓂᕐᒧᑦ ᐱᔨᑦᑎᕐᑎᓄᑦ, ᒥᔅ 
ᐸᕋᐅᓐ. 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ: ᐅᖃᖅᑎᑦᑎᔩ, ᖃᐅᔨᒪᓐᖏᑦᑐᖓ ᑭᓯᐊᓂ ᐃᒃᐱᒍᓱᒐᔭᖅᑐᑦ ᑖᓐᓇ ᐱᓪᓚᕆᐅᖕᒪ 
ᐊᒻᒪ ᐊᒥᓱᓄᑦ ᐊᑦᑐᐊᓂᖃᕐᓂᐊᕐᒪᑦ ᑕᒪᓐᓇ ᓄᓇ ᐱᔾᔪᑕᐅᓗᓂ ᑯᕕᑦᑕᓗᐊᕐᓂᖅᐸᑦ. ᑖᒃᑯᐊ licence-
ᑖᕐᕕᐅᖃᑦᑕᖅᑐᓄᑦ ᓄᓇᕗᑦ ᐃᒪᓕᕆᔨᒃᑯᑦ ᖃᐅᔨᒪᓇᔭᕋᓗᐊᕐᒪᑕ ᐱᒻᒪᕆᐊᓘᖕᒪᑦ ᑖᓐᓇ. ᑐᐊᕕᖁᔨᓂᐊᖅᐳᒍᑦ 
ᐊᒻᒪ ᑐᓴᖅᑎᑦᓯᒃᑲᓂᕐᓂᐊᖅᐳᒍᑦ ᑖᓐᓇ ᐱᓪᓚᕆᐅᓂᖓᓂᒃ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: [ᓇᑯᕐᒦᒃ, ᒥᔅ ᐸᕋᐅᓐ.] (ᑐᓵᔨᒃᑯᑦ) ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑐ ᑰᓕ. 
 
ᐊᐱᖅᑯᑦ 161 - 2(4): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑭᓕᒃᓴᖅᑖᖅᑎᑦᑎᕙᓐᓂᖏᑦ (ᑰᓕ) 
 
ᑰᓕ: ᐊᐱᖅᑯᑎᒋᔪᒪᔭᕋ, ᐅᖃᖅᑏ, ᐅᕗᖓ ᑐᕌᖅᑎᑕᕋ [ᐃᑯᒻᒪᖅᑯᑎᓕᕆᔨᒃᑯᓐᓄᑦ ᐊᖓᔪᖅᑳᖓᓄᑦ.]  
 
ᐅᖃᖅᑏ ᓂᐅᕕᕌᖓᑦᑕ ᑕᒪᒃᑯᐊ ᓂᐅᕕᐊᒃᓴᐅᔪᑦ ᐅᖁᒪᐃᓐᓂᖓᒎᖅᑐᑦ ᓲᕐᓗ ᐅᖃᕋᔭᖅᐳᖅ apple-ᑖᕐᓂᐊᕈᑦᑕ 
ᐅᕝᕙᓘᓐᓃᑦ vegetables, ᓂᐅᕕᕐᕕᓂᑦ ᓂᐅᕕᕌᖓᑦᑕ ᐊᑭᓖᔪᒪᓲᖑᒐᑦᑕ ᐅᖁᒪᐃᓐᓂᖓ ᒪᓕᓪᓗᐊᕐᓗᒍ. ᓲᕐᓗ 
estimate-ᑐᐃᓐᓇᐅᖏᓪᓗᒍ, ᐅᓇᖃᐃ ᐃᒪᓐᓇ ᐊᑭᖃᕋᔭᖅᐳᖃᐃᑐᐃᓐᓇᖏᓪᓗᒍ. No more, no less. 
ᑕᐃᒪᓐᓇᑦᑕᐅᖅ ᐱᔭᕆᐊᖃᕋᓗᐊᕐᒪᑕ electricity ᖃᐅᒻᒪᖁᑎᑦ ᐊᑐᖅᑕᐅᓂᑯᑦ, ᐊᑐᖅᑕᕗᑦ 
ᐊᑭᓕᖃᑦᑕᕆᐊᖃᕋᓗᐊᕋᑦᑎᒍ.  
 
ᒫᓐᓇᓵᑯᓘᖅᑲᐅᔪᖅ ᑐᓂᔭᐅᖃᑦᑕᖅᑲᐅᒐᒪ ᐃᓚᖏᑦ ᐊᕙᓂᒻᒪᕆᐊᓗᒃ ᐊᒥᓲᓗᐊᕐᓂᖏᓐᓄᑦ ᐃᓱᒫᓗᒋᔭᐅᔪᑦ 
ᐃᒃᐱᓐᓇᕐᒪᕆᖅᑲᐅᖕᒪᑕ ᑲᖏᕐᖠᓂᕐᒥ. ᐅᖃᐅᑎᔭᐅᖃᑦᑕᓕᖅᖢᖓᓗ ᑕᒪᒃᑯᐊᒎᖅ power bills-ᖑᔪᑦ 
ᓈᒻᒪᓈᖅᓯᒪᔫᔮᓐᖏᑐᒻᒪᕆᐊᓘᓕᕐᒪᑕ. ᑖᒃᑯᐊ QEC ᐊᑐᖅᖢᓂ averaging, estimate-ᑐᐃᓐᓇᖅ 
ᐊᐳᔾᔭᐅᓯᒪᓗᐊᕐᓂᖏᓐᓄᑦ meters ᐅᕝᕙᓘᓐᓃᑦ ᕿᒻᒥᖅᑕᖃᕐᓂᕋᖓᑦᑕ averaging-ᑐᐃᓐᓇᖅ ᐊᑐᖅᖢᒍ 
ᐅᖃᓕᒫᓐᖏᒃᖢᑎᒃ charge-ᑕᐅᖃᑦᑕᓕᕐᒪᑕ ᐊᒥᓱᓗᐊᖑᔪᑦ.  
 
ᒥᓂᔅᑐᖃᐃ ᐅᓂᒃᑳᑦᑎᐊᓚᐅᕐᓕ ᐅᕗᖓ ᖃᓄᖅ ᑕᒪᓐᓇ ᑲᒪᒋᑦᑎᐊᕐᓂᐊᕐᒪᖔᕐᒥᐅᒃ ᐋᖅᑭᒃᑎᐊᕐᓗᒍᓗ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᑰᓕ. ᒥᓂᔅᑐᕆᔭᐅᔪᖅ ᐆᒻᒪᖅᑯᑎᓕᕆᓂᕐᒧᑦ, ᒥᓂᔅᑐ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑖᓐᓇ ᐅᖃᐅᑎᔪᒪᓪᓗᒍ ᐊᐱᕆᓵᖅᑐᖅ 
ᖁᔭᓐᓇᒦᕈᒪᓪᓗᒍᓗ ᖃᕆᓴᐅᔭᒃᑯᑦ ᑎᑎᖅᑲᓂᒃ ᑲᖏᕐᖠᓂᕐᒦᖔᖅᑐᓂᒃ ᑕᒑᕐᒧᑦ ᑐᕌᖅᑎᑕᐅᓯᒪᔪᓂᒃ ᐅᕙᓐᓄᑦ 
ᑐᓂᓯᓯᒪᒻᒪᑦ.  
 
ᐊᒻᒪᓗ ᑕᐃᒃᑯᐊ ᓯᕿᓐᖑᔭᓐᖑᐊᕈᓗᐃᑦ ᐊᑐᖅᑕᐅᖃᑦᑕᕐᒪᑕ ᐃᖅᑲᓇᐃᔭᖅᑎᑎᓐᓄᑦ 
ᑲᖏᕐᖠᓂᕐᒥᑐᐃᓐᓇᐅᓐᖏᑦᑐᖅ, ᓇᒥᑐᐃᓐᓇᖅ.  
 
ᐊᒻᒪᓗ ᑖᓐᓇ ᐅᖃᖅᑲᐅᒻᒪᑦ ᓲᕐᓗᖃᐃ ᕿᒻᒥᑕᖃᕐᓂᖅᐸᑦ ᓂᕐᔪᑎᒥᓘᓐᓃᑦ ᐃᕐᓯᒋᔭᐅᓕᖅᓯᒪᔪᒥᒃ ᑕᐃᓐᓇ 
ᐅᐸᒃᑕᐅᔪᓐᓇᓐᖏᒃᐸᑦ ᓯᕿᓐᖑᔭᓐᖑᐊᕈᓗᒃ ᐅᐸᒃᑕᐅᔪᓐᓇᕆᐊᓕᒃ.  
 
ᑕᐃᓐᓇ ᐅᐸᒃᑕᐅᔪᓐᓇᖏᒃᐸᑦ ᓯᕿᓐᖑᔭᓐᖑᐊᕈᓗᒃ ᓇᓕᖅᑯᑕᖅᖢᒍ ᐋᖅᑭᒃᑕᐅᓲᖅ. ᐅᓪᓗᖓ ᐋᖅᑭᒃᑕᐅᓯᒪᒃᖤᒻᒪᑦ 
ᖃᔅᓯᒥᓗ ᓯᕿᓐᖑᔭᕐᒥ ᑕᑯᔭᐅᔭᕐᑐᖅᖤᓚᐅᕐᒪᑦ. ᑖᒃᑯᐊ ᐃᓕᔭᐅᖃᓯᐅᔾᔭᐅᖃᑦᑕᕐᓯᒪᒻᒪᑕ ᒪᓕᒃᖢᒋᑦ ᒪᓕᒐᐃᑦ 
ᒪᓕᒃᑕᐅᖃᑦᑕᖅᑐᑦ ᐱᓕᕆᕝᕕᒃᑎᓐᓄᑦ ᐊᒻᒪᓗ ᐆᒻᒪᖅᑯᑎᓕᕆᔨᒃᑯᓐᓄᑦ. 
 
ᑭᓯᐊᓂ ᓂᕐᔪᑎᑕᖃᕐᓂᖅᐸᑦ ᓯᓚᓘᓐᓃᑦ ᐱᐅᑦᑎᐊᖏᑎᓪᓗᒍ ᑕᐃᓐᓇ ᐅᖃᓕᒫᖅᑕᐅᑦᑎᐊᓐᖏᑐᐃᓐᓇᕆᐊᓕᒃ 
ᐃᓛᓐᓂᒃᑯᑦ. ᑕᒪᓐᓇᐅᓕᕌᖓᑦ ᓇᓕᖅᑯᑕᖅᑕᐅᑐᐃᓐᓇᕐᖢᓂ ᓈᓴᐅᓯᖅᑕᐅᖃᑦᑕᖅᑐᑦ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑯ. ᓯᕗᓪᓕᕐᐹᖅ ᐃᓚᒋᐊᕈᑦ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᑭᐅᑦᑎᐊᖅᑕᖓ ᓇᐃᓈᖅᖢᓂᐅᓪᓗ ᑭᓯᐊᓂᓕ 
ᐊᑲᐅᓐᖏᓕᐅᕈᑎᑕᖃᕐᒪᑦ ᑲᖏᕐᖠᓂᖅ ᐊᒃᓱᕉᓐᓇᖅᑐᖅᔪᐊᒻᒪᕆᐊᓘᓕᕐᒪᑦ ᐃᓱᒫᓘᑎᒋᔭᐅᒻᒪᑕ ᑕᒪᒃᑯᐊ 
ᐆᒻᒪᖅᑯᑎᓂᖕ ᐊᑐᖅᐸᑦᑐᓄᑦ. 
 
ᐅᓄᓗᐊᖅᑐᐊᓗᓐᓂᖕ ᑕᐃᒪᐃᓕᐅᖅᑐᖃᖃᑦᑕᖅᓯᒪᓕᕐᒪᑦ. ᑕᐃᑲᓂ ᓄᓇᑦᑎᓐᓂ ᓇᓕᖅᑯᑕᖅᑕᐅᓯᒪᔪᑦ 
ᐱᔾᔪᑎᒋᓪᓗᒋᑦ 1,000 ᐅᖓᑖᓃᑦᑐᓂᖕ ᐅᖄᓚᕕᐅᖃᑦᑕᖅᓯᒪᔪᒍᑦ ᐃᓱᒫᓘᑎᓕᖕᓂᒃ. ᐃᓚᖏᓪᓗ 
ᐊᕗᖓᐅᔨᓯᒪᓗᐊᖅᑐᐊᓗᓐᓂᖕ ᐊᑭᓕᖅᑎᑕᐅᖃᑦᑕᖅᖢᑎᒃ ᐊᒻᒪᓗ ᐋᖅᑭᒃᓱᖅᓯᒪᑦᑎᐊᓐᖏᑦᑐᕐᔪᐊᒻᒪᕆᐊᓘᒃᖢᑎᒃ 
ᑕᒪᒃᑯᐊ ᐊᑐᖅᑕᐅᖃᑦᑕᖅᑐᑦ ᐆᒻᒪᖅᑯᑎᓕᕆᔨᒃᑯᓐᓄᑦ.  
 
ᐊᕐᕌᓂ ᑖᒃᑯᐊ ᖁᓪᓕᒃᑯᑦ ᕿᒥᕐᕈᓇᖅᑎᑦᑎᓚᐅᖅᓯᒪᔪᑦ ᐊᐅᓚᓂᕐᒥᓐᓂᒃ ᐊᒻᒪᓗ ᖃᐅᔨᒪᓪᓗᑎᖕ 
ᐊᑲᐅᓐᖏᓕᐅᕈᑎᒋᔭᐅᓂᖓ ᑕᒪᓐᓇ ᐅᓂᒃᑳᑦ ᐃᓗᓕᖃᖃᓯᐅᔾᔨᓯᒪᓚᐅᖅᑐᑦ ᐃᒪᐃᓕᖓᔪᒥᖕ, “ᕿᒥᕐᕈᓇᖅᑎᓪᓗᑕ 
ᐊᑕᐅᓯᐅᓐᖏᑦᑐᓂᑦ ᐃᓱᒫᓘᑎᓂᑦ ᓴᖅᑭᑦᑐᖃᓚᐅᖅᑐᖅ ᑭᖑᕙᖅᑕᓗᐊᖅᑐᑦ ᑕᒻᒪᖅᑐᖅᓯᒪᓗᐊᖃᑦᑕᖅᑐᓪᓗ 
ᐊᑭᓕᒃᓴᓐᖑᖅᑎᑕᐅᕙᒃᑐᑦ ᑕᖅᑲᒃᑯᓄᖓ ᐆᒻᒪᖅᑯᑎᑐᖅᐸᒃᑐᓄᑦ ᓄᑖᓂᑦ ᐋᖅᑭᒃᓯᔭᕆᐊᓖᑦ ᑕᒪᒃᑯᐊ 
ᐊᑲᐅᓐᖏᓕᐅᕈᑏᑦ ᐋᖅᑭᖕᓂᐊᕐᒪᑕ. ᐅᓂᒃᑳᑦ ᐊᑐᓕᖁᔭᓕᐅᓚᐅᖅᓯᒪᔪᑦ ᑕᐃᒃᑯᐊ ᐊᑭᓕᒃᓴᓕᐅᕈᑎᒋᔭᐅᖃᑦᑕᖅᑐᑦ 
ᐊᑯᓚᐃᑦᑐᒃᑯᑦ ᕿᒥᕐᕈᓇᒃᑕᐅᖃᑦᑕᕐᓗᑎᖕ ᐊᐅᓚᑦᑎᐊᕐᓂᐊᕐᒪᑕ.” 
 
ᐊᐅᓚᑦᑎᐊᓐᖏᑦᑐᒻᒪᕆᐊᓘᒻᒪᑦ ᐅᓪᓗᒥ. ᑖᓐᓇᖃᐃ ᒥᓂᔅᑕ ᐅᕙᑦᑎᓐᓄᑦ ᐅᓪᓗᒥ ᐅᓂᒃᑳᕈᓐᓇᖅᐳᖅ ᖃᓄᖅ 
ᐆᒻᒪᖅᑯᑎᓕᕆᔨᒃᑯᑦ ᐊᑐᓕᖅᑎᑦᑎᓂᐊᕐᒪᖔᑦ ᑕᒪᒃᑯᓂᖓ ᓄᑖᓂᑦ ᐊᑭᓕᒃᓴᖅᑖᖅᑎᔾᔪᑎᒋᔭᐅᖃᑦᑕᖅᑐᓂᖕ. 
ᖁᔭᓐᓇᒦᒃ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᐆᒻᒪᖅᑯᑎᓕᕆᓂᕐᒧᑦ ᒥᓂᔅᑕ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᓱᓕᑦᑎᐊᖅᑐᖅ ᒪᓕᒐᓕᐅᖅᑎ 
ᐆᒻᒪᖅᑯᑎᓕᕆᔨᒃᑯᑦ ᕿᒥᕐᕈᓇᓚᐅᖅᓯᒪᒻᒪᑕ ᐊᑭᓕᒃᓴᓕᐅᕈᑎᖃᖃᑦᑕᕐᓂᕐᒥᓐᓂᒃ. ᑕᐃᒃᑯᐊ ᐊᑭᓕᖅᓱᐃᕙᓪᓕᐊᔪᑦ 
ᑎᑎᕋᖅᑕᐅᖃᑦᑕᕐᓂᖏᑦ ᐊᒻᒪ ᑕᐃᒃᑯᐊ ᓯᕿᓐᖑᔭᓐᖑᐊᕈᓗᐃᑦ ᐅᖃᓕᒫᖅᑕᐅᖃᑦᑕᕐᓂᖏᑦ. 
 
ᓇᐅᒃᑯᑐᐃᓐᓇᖅ ᐅᖃᔾᔮᓐᖏᑦᑐᖓ ᑭᓱᒥᑦ ᐅᓗᕆᐊᓇᖅᑐᑕᖃᓕᕐᒪᖔᑦ ᑖᒃᑯᐊ ᐆᒻᒪᖅᑯᑎᓕᕆᔨᒃᑯᑦ 
ᑕᒻᒪᖅᓯᒪᔪᖅᓯᐅᖅᑕᐅᖃᑦᑕᕐᒪᑕ ᐊᕐᕌᒍᑕᒫᑦᑎᐊᖅ. ᒪᒃᑯᐊ ᑮᓇᐅᔭᑦ ᐃᓯᖅᐸᓪᓕᐊᔪᑦ ᐊᓂᐊᔪᓪᓗ 
ᐅᖃᓕᒫᖅᑕᐅᖃᑦᑕᖅᑐᓪᓗ ᒪᑯᐊ ᓯᕿᓐᖑᔭᓐᖑᐊᑦ, ᑕᐃᒫᑦᑎᐊᖅ ᐅᖃᓕᒫᖅᑕᐅᖃᑦᑕᕐᒪᖔᑦ 
ᑎᑎᕋᖅᑕᐅᖃᑦᑕᕋᓗᐊᕐᒪᖔᓪᓗ ᐊᕐᕌᒍᑕᒫᒃᑎᐊᖅ ᑕᒪᒃᑯᐊ ᐃᓘᓐᓇᖏᑦ ᐃᓗᐃᒃᑲᐅᓪᓗᑎᖕ 
ᑕᒻᒪᖅᓯᒪᔪᖅᓯᐅᖅᑕᐅᕙᒃᑐᑦ. 
 
ᐅᖃᖅᑏ, ᐃᓱᒫᓘᑎᒋᔭᐅᓚᐅᖅᓯᒪᔪᑦ ᐊᑭᓕᒃᓴᓕᐅᕈᔾᔨᒋᖃᑦᑕᖅᑕᕗᑦ ᐊᒻᒪᓗ ᑕᐃᒪᓐᓇ ᑐᓴᖅᑎᑕᐅᑐᐊᕋᑦᑕ 
ᐋᖅᑭᒃᑕᐅᑎᒋᓚᐅᖅᓯᒪᔭᕗᑦ. ᐄ, ᐃᒃᑯᐊ, ᒪᑯᐊ ᐃᓄᒻᒧᑦ ᑐᕌᖓᑐᐃᓐᓇᓐᖏᑦᑐᑦ, ᒪᑯᓄᖓ company-ᕐᔪᐊᓄᑦ 
business-ᓄᓪᓘᓐᓃᑦ ᑕᐃᒃᑯᐊ ᐊᑲᐅᓐᖏᓕᐅᕈᑏᑦ ᐋᖅᑭᑦᑕᐅᓯᒪᓕᖅᑐᑦ.  
 
ᑕᐃᒃᑯᐊᓗ ᑕᒻᒪᖅᑕᕕᓃᑦ ᐅᖃᐅᔾᔭᐅᓪᓗᑎᖕ ᐋᖅᑭᒋᐊᖅᑕᐅᓪᓗᑎᖕ ᐅᖓᑕᐅᔾᔭᐅᓪᓗᑎ ᐊᑭᓖᑎᑕᐅᓐᓂᕈᑎ 
ᐅᑎᕐᕕᐅᓯᒪᓕᖅᖢᑎᒃ. ᑕᒪᒃᑯᐊ ᐋᖅᑭᒃᓱᖅᓯᒪᓕᖅᑐᓐ ᐊᑲᐅᓐᖏᓕᐅᕈᑎᒋᖃᑦᑕᓚᐅᖅᑕᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑯ. ᑐᒡᓕᐊᓂ ᐃᓚᒋᐊᕈᓐ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᓐᓇ ᒥᓂᔅᑕ ᖃᐅᔨᒪᑦᑎᐊᖅᑐᒃᓴᐅᕗᖅ ᐊᑭᓕᒃᓴᓕᐅᕈᓰᑦ 
ᐊᑲᐅᓐᖏᓕᐅᕈᑎᒋᔭᐅᓚᐅᕐᒪᑕ ᐋᖅᑭᒃᑕᐅᓚᐅᕋᓗᐊᖅᐸᑕ ᐋᖅᑭᒃᑕᐅᓚᐅᓐᖏᒃᑲᓗᐊᖅᐸᑕᓗ ᓱᓖᓛᒃ 
ᐊᑭᕋᖅᑐᕐᕕᒃᓴᓕᒃ.  
 
ᐃᓱᒫᓘᑎᒌᓐᓇᕋᒃᑯ ᑕᐃᒪᐃᑦᑑᓂᖓᓄᑦ ᑐᐊᕕᐅᑎᒋᓗᒍ ᑲᒪᒋᔭᐅᑦᑎᐊᒃᑲᓐᓂᕆᐊᓖᑦ ᓄᓇᒐ ᑐᒡᓕᐅᓪᓗᓂ 
ᐊᖏᓂᖅᐹᖑᒻᒪᑦ ᐃᓄᖃᕐᓂᖅᐹᖑᓪᓗᓂᓗ ᑕᐃᒃᑯᐊᓗ ᐅᖃᐱᓘᑎᒋᔭᐅᖃᑦᑕᖅᓯᒪᔪᑦ ᐅᓄᖅᑑᓂᖏᓐᓂᑦ 
ᕿᒥᕐᕈᓇᖅᑕᐅᑲᓐᓂᕆᐊᓖᑦ. ᑕᐃᑲᓂᓗ ᖃᒪᓂᑦᑐᐊᒦᒃᑯᐊ ᑲᒪᒋᔭᐅᖃᑦᑕᖅᐸᓪᓚᐃᒻᒪᑕ, ᑭᓯᐊᓂ 
ᑭᒡᒐᖅᑐᐃᔨᑕᖃᕆᐊᓖᑦ ᐊᑭᓕᖅᓱᐃᕕᒻᒥᑦ ᐊᐱᖅᓱᕐᕕᐅᔪᓐᓇᖅᑐᒥᓪᓗ ᑎᑎᕋᕐᕕᒻᒥ ᑲᖏᕐᖠᓂᕐᒥᑦ.  
 
ᐅᑯᐊ ᐅᖃᖅᓯᒪᖕᒥᒻᒪᑕ ᒪᑯᐊ, “ᓯᕿᓐᖑᔭᓐᖑᐊᕈᓗᐃᑦ ᐅᖃᓕᒫᖅᑕᐅᑎᓪᓗᒋᑦ ᑕᐃᒃᑯᐊ 
ᐊᑐᐃᓐᓇᕈᖅᑎᑕᐅᖃᑦᑕᖅᑐᑦ ᓂᐅᕕᖅᐸᑦᑐᓂᑦ ᐃᒃᑯᐊ ᐅᖃᓕᒫᖅᑕᐅᑎᐊᕐᓗᑎ ᓈᓴᐅᑎᖏᑦ 
ᓇᓕᖅᑯᑕᖅᑕᐅᖏᖔᕐᓗᑎᒃ ᐱᔭᐅᖃᑦᑕᕆᐊᓖᑦ.”  
 
ᖁᓪᓕᒃᑯᓪᓗ ᑕᐃᒃᑯᓂᖓ ᐅᖃᓕᒫᖃᑦᑕᕐᓗᑎ, ᑭᓯᐊᓂ ᑕᐃᒪᐃᑦᑑᒐᓗᐊᖅᑎᓪᓗᒍ ᐅᓄᖅᑐᑦ 
ᖃᓪᓗᓇᐅᔭᕈᓐᓇᓐᖏᑦᑐᑦ ᐃᖢᕆᔮᓐᖏᑦᑐᑦ ᐃᔾᔪᔪᐊᓗᖕᓂᑦ ᐅᖃᓕᒫᖃᑦᑕᕆᐊᖃᕐᒪᑕ ᐊᒻᒪᓗ ᐋᖅᑭᒃᓱᐃᓗᑎᑦ 
ᒐᕙᒪᑎᑐᑦ ᑎᑎᕋᖅᓯᒪᔪᓂᑦ ᐅᖃᒻᒥᑕᖅᓯᒪᔪᓂᑦ. ᑖᓐᓇᖃᐃ ᒥᓂᔅᑕ ᐊᖏᕈᓐᓇᖅᐳᖅ ᑲᖏᕐᖠᓂᕐᒥᐅᑦ 
ᐅᖄᓚᔪᓐᓇᖁᓪᓗᒋᑦ ᖁᓪᓕᒃᑯᓐᓄᑦ ᐅᕝᕙᓘᓐᓃᑦ ᑎᑎᕋᕐᕕᖏᓐᓄᐊᕈᓐᓇᕐᓗᑎᒃ 
ᐃᑲᔪᖅᑕᐅᑲᐅᑎᒋᔪᓐᓇᖃᑦᑕᕐᓂᐊᕐᒪᑕ ᐃᓱᒫᓘᑎᖃᑐᐊᕈᑎᒃ ᐊᑭᓖᒋᐊᖃᖅᑕᖏᑕ ᒥᒃᓵᓄᑦ.  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕᕆᔭᐅᔪᖅ ᐆᒻᒪᖅᑯᑎᓕᕆᓂᕐᒧᑦ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑲᐅᒐᒪ ᐅᐊᑦᑎᐊᖅ, ᐄ, ᖁᕕᐊᓱᑉᐳᖓ ᑖᓐᓇ 
ᓴᖅᑭᑕᐅᒻᒪᑦ ᑖᒃᓱᒧᖓ ᒪᓕᒐᓕᐅᖅᑎᒧᑦ ᐊᒻᒪᓗ ᐊᖏᖃᑎᒋᔭᒃᓴᕆᕚᖓ ᖃᕋᓴᐅᔭᒃᑯᑦ ᐅᖃᐅᑎᖅᑲᐅᒐᒃᑯ 
ᑲᒪᒋᑦᑕᐅᑎᒋᓂᐊᖅᑕᕋ. 
 
ᑕᒻᒪᖅᓯᒪᔪᖅᑕᖃᕐᓂᖅᐸᑦ ᐋᖅᑭᑦᑕᐅᓯᒪᓕᓐᖏᑉᐸᑦ ᑲᒪᒋᔭᐅᒃᑲᓐᓂᕈᓐᓇᖅᑐᑦ ᐊᒻᒪᓗ ᑭᒡᒐᖅᑐᖅᖢᒋᑦ ᖁᓪᓕᒃᑯᑦ 
ᐆᒻᒪᖅᑯᑎᓕᕆᔨᖏᑦ, ᒪᒥᐊᑉᐳᖓ ᑕᒻᒪᖅᑐᖃᕐᓂᖅᐸᑦ.  
 
16,000-ᓂᒃ ᐊᑭᓕᒃᓴᐃᑦ ᓇᓕᖅᑲᖏᓐᓂᑦ ᐊᐅᓪᓚᖅᑎᑦᑎᓯᒪᔪᒍᑦ. ᐊᒻᒪᓗ ᐃᓱᒫᓘᑎᒋᔭᐅᔪᓂᒃ 
ᑐᓴᖅᑎᑕᐅᖃᑦᑕᖅᓯᒪᓪᓗᖓ ᒥᓂᔅᑕ ᐊᒡᓘᒃᑲᖅ, ᓄᓇᖓᑦᑕᒎᖅ ᐃᓚᖓ ᑕᐃᒪᓐᓇ ᐊᑲᐅᓐᖏᓕᐅᕈᑎᖃᓚᐅᕐᒥᖕᒪᓐ.  
 
ᑕᐃᒪᐃᑦᑑᑎᓪᓗᒍ ᐊᑭᖃᓐᖏᑦᑐᒥᑦ 1-800-ᒥᑦ ᐅᖄᓚᕕᑦᑕᖃᕐᒥᔪᖅ ᖃᖓᑐᐃᓐᓇᖅ ᐅᖃᓗᕝᕕᐅᔪᓐᓇᖅᑐᒥᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑭᖑᓪᓕᖅᐹᖅ ᐃᓚᒋᐊᕈᑎᒐ. ᐅᖃᖅᑏ, ᑕᐃᒃᑯᐊ ᓂᐅᕕᖅᑏᑦ, 
ᓇᒻᒥᓂᕐᓗ ᐃᓪᓗᓖᑦ ᐅᖃᓕᒫᖅᑕᐅᓯᒪᑦᑎᐊᖅᑐᓂᒃ ᓈᓴᐅᑎᖃᓪᓚᕆᑦᑐᓂᒃ ᐊᑭᓕᕆᐊᒃᓴᖅ ᖃᓄᐃᒃᓴᖏᑦᑐᑦ. 
ᑭᓯᐊᓂ ᐅᓄᖅᑐᐃᓗᐊᖅᖢᑎᒃ ᖁᕕᐊᓲᑎᖃᖃᑦᑕᓐᖏᑦᑐᑦ, ᖁᓪᓕᒃᑯᓐᓄᑦ ᑮᓇᐅᔭᓂᒃ ᑐᓂᓯᕈᓗᑐᐃᓐᓇᕆᐊᒃᓴᖅ 
ᐊᒻᒪᓗ ᐊᑭᓖᔭᕆᐊᒃᓴᖅ. ᓱᕐᕋᓗᐊᔾᔭᐃᒃᑯᑎᕈᓗᒻᒥᑦ, ᑕᐃᒃᑯᐊ ᐃᓚᒋᐊᖅᑕᐅᖃᑦᑕᕐᒪᑕ ᖃᔅᓯᑖᓚᕈᓗᐃᑦ, 
ᖃᔅᓯᓴᕈᓗᐃᓪᓘᓐᓃᑦ ᓇᓕᖅᑯᑕᖅᑕᐅᓯᒪᔪᕈᓗᑐᐃᓐᓇᐃᑦ ᓈᓴᐅᑏᑦ ᐊᑐᖅᑕᐅᓪᓗᑎᒃ.  
  
ᑕᐃᒪ ᑕᐃᒃᑯᐊ ᐊᑭᓪᓕᒋᐊᕈᑏᑦ ᐊᑐᖅᑕᐅᔪᑦ ᑭᓗᕚᑦ hours-ᓄᑦ ᐊᑐᖅᑕᐅᓯᒪᓐᖏᑦᑐᓄᑦ ᓇᒻᒥᓂᖅ ᐃᓪᓗᓕᓐᓄᑦ 
ᑕᐃᒪᐃᑦᑑᓂᖓᓄᑦ ᑕᒻᒪᖅᓯᒪᔪᕈᓗᑐᐃᓐᓇᐅᓐᖏᑦᑐᖅ, ᐅᖓᑕᐅᔾᔨᓯᒪᑎᑦᑎᑐᐃᓐᓇᖏᑦᑐᒍᑦ. ᑕᐃᓐᓇ ᐊᑭᓪᓕᒋᐊᕈᑎ 
ᐊᑐᖅᑕᐅᑦᑎᐊᓕᕋᓗᐊᖅᐹ? ᑖᓐᓇᖃᐃ ᒥᓂᔅᑕᕆᔭᐅᔪᖅ ᒪᓕᒐᓕᐅᕐᕕᒻᒧᑦ ᓇᓗᓇᐃᖅᓯᔪᓐᓇᖅᐹ ᓄᓇᕗᒻᒥᐅᓄᓪᓗ 
ᑖᒃᑯᐊ ᖁᓪᓕᒃᑯᑦ ᐆᒻᒪᖅᑯᑎᓕᕆᔩᑦ ᐊᑭᑐᓗᐊᖅᑐᐊᓗᓐᓂᑦ ᐊᑭᓕᖅᓱᐃᑎᑦᑎᖃᑦᑕᔾᔮᕈᓐᓃᕐᓂᖏᓐᓂᑦ 
ᓄᓇᕗᒻᒥᐅᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕᕆᔭᐅᔪᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑐᑭᓯᓇᖅᑎᑦᑎᒋᐊᕐᓗᒍ ᐊᑕᐅᓯᐅᓐᖏᑦᑐᒥᑦ ᑖᓐᓇ 
ᓴᖅᑮᒻᒪᑦ. ᐅᖃᑦᑎᐊᖅᑐᕐᔪᐊᒻᒪᕆᐊᓘᖅᑲᐅᓪᓗᓂᓗ ᑕᒪᓐᓇ ᑐᐊᕕᕐᓇᖅᑑᓕᕐᒪᑦ, ᑐᐊᕕᕐᓇᓐᖏᑦᑐᖅ. 
 
ᐊᒻᒪᓗ ᑭᖑᓪᓕᕐᒥᑦ ᐃᓚᒋᐊᕈᑎᒥᓐᓂᒃ ᐅᖃᖅᑲᐅᒻᒪᑦ ᒪᕐᕉᓐᓂᒃ ᓴᖅᑭᑎᒻᒪᑦ ᑕᒻᒪᖅᓯᒪᔪᓂᒃ. ᑎᑎᕋᖅᑕᐅᓯᒪᓂᐊᕐᒪᑦ 
ᓄᓇᕗᒻᒥᓪᓗ ᓈᓚᑦᑐᑦ ᑐᓴᐅᒪᑦᑎᐊᕐᓂᐊᕐᒪᑕ ᑮᓇᐅᔭᑦ ᓱᕐᕋᓗᐊᔾᔭᐃᒃᑯᑎᓄᑦ ᐋᖅᑭᑦᑕᐅᓯᒪᔪᑦ ᐆᒻᒪᖅᑯᑏᑦ 
ᐊᑭᖏᓐᓂᑦ ᕿᒥᕐᕈᔩᑦ ᑲᑎᒪᔨᖏᓐᓄᑦ ᐋᖅᑭᑦᑕᐅᖃᑦᑕᖅᑐᑦ.  

ᐅᖓᑕᐅᑦᑎᓗᐊᖅᓯᒪᔪᓂᒃ ᐱᓯᒪᓐᓂᕈᑦᑕ ᑕᒻᒪᖅᓯᒪᔪᖅᓯᐅᖅᑕᐅᖃᑦᑕᖅᑐᒍᑦ, ᑕᒻᒪᖅᓯᒪᔪᖅᓯᐅᖅᑕᐅᓕᕈᑦᑕ, 
ᑕᐃᒪᓐᓇᐃᑦᑑᓐᓂᕈᑦᑕ ᑕᐃᒃᑯᐊ ᐅᑎᖅᑎᒋᐊᖃᖅᑕᕗᑦ ᑎᒍᓗᐊᖅᓯᒪᔭᕗᑦ. ᐊᑐᖅᑐᐊᓐᖏᑦᑐᒍᑦ, 
ᐊᑐᖅᑐᐊᖅᑎᑦᑎᓐᖏᑦᑐᓪᓗ ᑕᐃᒃᑯᐊ ᓂᐅᕕᖅᐸᑦᑐᑦ.  
 
ᐊᑭᓕᒃᓴᓐᖑᖅᑎᑦᑎᖃᑦᑕᕐᓂᖅ ᐃᓛᓐᓂᓚᐅᓱᖓᖅ ᑕᐃᒪᐃᑦᑐᖅᑕᖃᓚᐅᖃᑦᑕᖅᑐᖅ.  
 
ᑖᓐᓇ ᒪᓕᒐᓕᐅᖅᑎ ᖃᐅᔨᒪᔮᖃᕈᓂ ᐊᑎᖏᑦ ᐱᔪᒪᔭᒃᑲ ᐋᖅᑭᒋᐊᕐᓂᐊᕋᑦᑎᒃᑯᑦ ᑕᐃᒃᑯᐊ ᑕᒻᒪᖅᓯᒪᔪᑦ 
ᐋᖅᑭᒋᐊᓖᓪᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᑲᑎᒪᔾᔪᑎᒃᓴᐃᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᐊᕐᕚᕐᓗᒃ. 
 
ᐊᐱᖅᑯᑦ 162 - 2(4): ᓄᓇᕗᒧᑦ ᑐᓚᒃᑕᕐᕖᑦ ᖃᓄᐃᓕᖓᓕᕐᓂᖏᑦ (ᐊᕐᕚᕐᓗᒃ) 

 
ᐊᕐᕚᕐᓗᒃ: ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᓯᕆᓂᐊᖅᑕᕋ ᒥᓂᔅᑕᒧᑦ ᐱᕙᓪᓕᐊᔪᓕᕆᔨᒃᑯᓐᓄᑦ, 
ᐃᖏᕐᕋᔾᔪᑎᓕᕆᔨᒧᓪᓗ. ᑕᒪᑐᒪᓂ ᑕᖅᑭᐅᔪᒥᑦ ᑖᒃᑯᐊ ᐃᑦᑐᐃᑦ ᑲᑎᒪᔨᕋᓛᖏᓐᓄᑦ, ᑕᕆᐅᓕᕆᔩᑦ 
ᐃᖃᓗᓕᕆᔩᓪᓗ ᑲᑎᒪᔨᕋᓛᖏᓐᓄᑦ ᐅᖃᓪᓚᒋᐊᖅᑐᓚᐅᕐᒪᑦ. ᐅᖃᖅᖢᓂᓗ ᐃᒪᓐᓇᐃᓕᓪᓗᓂ ᖃᐅᔨᓴᐅᑕᐅᓯᒪᔪᐃᑦ 
ᐊᒻᒪᓗ ᐱᓇᓱᒃᑕᐅᔪᕕᓃᑦ ᑖᒃᑯᓄᖓ ᒥᑭᓐᓂᖅᓴᓄᑦ ᐅᒥᐊᓄᑦ ᐊᒻᒪᓗ ᑐᓚᒃᑕᕐᕕᓪᓚᑦᑖᓄᑦ ᐅᒥᐊᕐᔪᐊᓄᑦ 
ᖃᐅᔨᓴᖅᑕᐅᓯᒪᓕᕐᒪᑕ ᑭᓯᐊᓂᓕ ᓱᓕ ᑕᑯᓚᐅᖅᓯᒪᓐᖏᓚᒍᑦ ᓴᓇᔭᐅᕙᓪᓕᐊᔪᓂᒃ ᑐᓚᒃᑕᕐᕕᖕᓂᑦ ᐅᕝᕙᓘᓐᓃᑦ 
ᑐᓚᒃᑕᕐᕖᑦ ᐱᐅᓯᕚᓪᓕᕈᑎᒃᓴᖏᓐᓂᑦ. 
 
ᒥᓂᔅᑕᖃᐃ ᐅᖃᐅᑎᔪᓐᓇᖅᐹ ᐅᓇ ᒪᓕᒐᓕᐅᕐᕕᐅᑉ ᐃᓗᐊᓂ ᖃᓄᖅ ᐃᑲᔪᖅᑕᐅᑎᒋᓚᐅᕐᒪᖔᑦ ᑖᒃᑯᓄᖓ 
senate committee-ᑯᓐᓂᑦ ᑕᒪᒃᑯᐊ ᒐᕙᒪᒃᑯᑦ Federal Government-ᑯᑦ ᑮᓇᐅᔭᓂᒃ ᓴᖅᑭᑦᑎᕙᓪᓕᐊᖁᓪᓗᒋᑦ 
ᑐᓚᒃᑕᕐᕕᒃᓴᓄᑦ ᓄᓇᕗᑦᑕ ᐃᓗᐊᓂ. ᖁᔭᓐᓇᒦᒃ. 
 
ᐅᖃᖅᑎ: ᓇᑯᕐᒦᒃ, ᐊᕐᕚᕐᓗᒃ. ᒥᓂᔅᑕ ᐱᓕᕆᐊᓕᒃ ᑮᓇᐅᔭᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ, ᒥᔅᑕ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐄ, ᑕᐃᒃᑯᐊ ᑲᑎᒪᖃᑎᒋᓚᐅᕋᑦᑎᒍᐃᓛᒃ 
ᑲᑎᒪᖃᑎᒋᓚᐅᕋᒃᑭᓂᓛᒃ senate-ᖑᔪᑦ ᑲᑎᒪᔨᕋᓛᖏᑦ ᐃᖃᓗᓕᕆᓂᕐᒧᑦ. ᑕᒪᓐᓇ ᐅᖃᐅᓯᕆᓚᐅᖅᑕᕗᑦ ᐄ 
ᐊᐱᖅᑯᓯᐅᓚᐅᕐᒪᓪᓗ ᑐᓚᒃᑕᕐᕕᓕᐅᕐᓂᖅ ᓄᓇᕘᒥ. ᐅᖃᐅᓯᕆᓪᓗᐊᓚᐅᖅᑕᕗᑦ ᑖᒃᑯᐊᓗ ᑲᑎᒪᖃᑎᒋᔭᕗᑦ 
ᐅᖃᓚᐅᖅᑐᑦ ᐃᑲᔪᖅᑐᐃᓂᐊᕐᓂᕋᖅᖢᑎᒃ ᐅᕙᑦᑎᓐᓂᑦ. ᑖᒃᑯᐊ ᐃᒪᕐᒥᐅᑕᓕᕆᔨᒃᑯᓪᓗ ᒐᕙᒪᑐᖃᒃᑯᓐᓂᑦ 
ᑮᓇᐅᔭᓂᒃ ᓴᖅᑭᑦᑎᒋᐊᖃᖁᓕᖅᖢᒋᑦ ᑕᒪᒃᑯᓂᖓ ᓴᓇᔾᔪᑕᐅᓂᐊᖅᑐᓂᒃ ᑐᓚᒃᑕᕐᕕᖕᓂᑦ 7-ᖑᔪᓂᒃ ᓄᓇᓕᖕᓂᑦ. 
ᑕᒪᑐᒥᖓ ᐃᑲᔪᖅᑐᐃᓂᖃᑦᑎᐊᓚᐅᖅᑐᑦ ᐃᑲᔪᖅᑐᐃᓂᖃᕐᓂᐊᕐᓂᕋᓚᐅᖅᑐᓪᓗ ᑖᒃᑯᓄᖓ ᐃᒪᕐᒥᐅᑕᓕᕆᔨᒃᑯᓐᓄᑦ 
ᓴᖑᓂᐊᖃᑕᐅᓗᑎᒃ ᑮᓇᐅᔭᓂᒃ ᑐᓂᔭᐅᖁᓕᕐᓗᑕ. ᒪ’ᓇ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᓯᒪᐃᓚᒃ. (ᑐᓵᔨᒃᑯᑦ) ᓯᕗᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖁᔭᓐᓇᒦᒃ ᑭᐅᔭᐅᑦᑎᐊᕋᒪ ᑕᐃᒪᐃᓕᑎᓪᓗᒍ ᑖᒃᑯᐊ ᓴᓂᑕᐃᑦ. 
ᐅᖃᕈᓐᓇᖅᐹ ᒥᓂᔅᑕ ᖃᓄᖅ ᑖᒃᑯᐊ ᐱᓕᕆᔨᖏᑦ ᖃᓄᐃᓕᐅᕆᐊᕐᓂᐊᕐᒪᖔᑕ ᑐᓚᒃᑕᕐᕖᑦ ᐱᔾᔪᑎᒋᓪᓗᒋᑦ 
ᓄᓇᕘᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐊᕐᕚᕐᓗᒃ. ᒥᓂᔅᑕ ᓯᒪᐃᓚᒃ. 
  
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐄ, ᑖᒃᑯᐊ ᐃᒪᕐᒥᐅᑕᓕᕆᔨᒃᑯᑦ ᒐᕙᒪᑐᖃᒃᑯᓐᓂᑦ ᑕᒪᑐᒥᖓ 
ᖃᐅᔨᒪᑦᓯᐊᕐᒪᑕ ᑐᓚᒃᑕᕐᕕᓕᐅᕆᐊᖃᕐᓂᑦᑎᓐᓂᑦ ᓄᓇᕗᒥ ᑐᓚᒃᑕᕐᕕᖃᓐᖏᓗᐊᕐᓂᖓᓄᑦ ᓄᓇᕗᒥ.  
 
ᑕᒪᓐᓇ ᑲᑎᒪᔨᕋᓛᖅᑕᖃᓕᓚᐅᖅᓯᒪᖕᒪᑦ ᐱᒋᐊᓚᐅᖅᑐᓂᒃ ᒫᑦᓯ 2004ᒥ ᑖᒃᑯᓇᓐᖓᑦ ᐃᒪᕐᒥᐅᑕᓕᕆᔨᒃᑯᓐᓂᑦ 
ᐊᒻᒪᓗ ᐅᕙᒍᑦ department-ᒋᔭᑦᑎᓐᓂᑦ ᑲᑎᒪᔨᕋᓛᖑᔪᖃᐅᖅᖢᑎᒃ ᑖᒃᑯᓄᖓ ᐃᒪᕐᒥᐅᑕᓕᕆᔨᒃᑯᑦ deputy 
minister-ᖓᓄᑦ ᑕᒪᓐᓇ ᓴᖅᑭᑎᑕᐅᓚᐅᖅᓯᒪᖕᒪᑦ. ᑕᐃᒃᑯᐊ ᐱᓕᕆᖃᑎᒋᓪᓗᐊᓚᐅᖅᐸᕗᑦ. 
 
ᑕᐃᓐᓇᓗ ᐅᖃᐅᓯᕆᓱᖓᓕᖅᖢᒍᑦ ᐊᒥᓱᐃᖅᖢᒍ ᑮᓇᐅᔭᓂᒃ ᑐᒃᓯᕋᕈᑕᐅᔪᖅ ᑐᓚᒃᑕᕐᕕᓕᐅᕈᑕᐅᓇᔭᖅᑐᓂᒃ 
ᑖᒃᑯᓇᓐᖓᑦ ᐃᒪᕐᒥᐅᑕᓕᕆᔨᒃᑯᓐᓂᑦ ᐋᑐᕚᒥᒃ ᐱᔭᐅᓯᒪᔪᑐᖃᐅᓕᖅᖢᓂ. ᑖᒃᑯᐊᓗ ᖃᐅᔨᒪᑦᓯᐊᖅᖢᑎᒃ ᖃᓄᖅ 
ᐱᔭᕆᐊᖃᓪᓕᕆᒃᑎᒋᖕᒪᖔᑦᑕ ᓇᖕᒥᓂᖅ ᐃᖅᑲᓇᐃᔭᖅᑎᒋᔭᖏᑦ ᑕᑯᖃᑕᐅᑦᑕᓚᐅᕐᒪᑕ ᓄᓇᓕᖁᑎᒋᔭᑦᑎᓐᓂᑦ 
ᓄᓇᕘᒥ. ᑖᒃᑯᐊ ᓴᖑᓐᓂᐊᖅᑕᕗᑦ ᓱᓕ ᑮᓇᐅᔭᓂᒃ ᐅᑕᖅᑭᔪᒍᑦ ᓱᓕ ᐊᐱᕆᑦᑕᖅᑐᒍᑦ ᓱᓕ ᓇᐅᒡᓕ ᑮᓇᐅᔭᑦ 
ᖃᓄᐃᓕᐅᕐᓂᐊᓕᖅᐱᑕ. ᑖᒃᑯᐊᓗ senate ᑲᑎᒪᔨᕋᓛᒋᔭᖏᑦ ᑕᒪᑐᒥᖓ ᐊᐱᖅᓲᑏᖃᖃᑕᐅᒻᒫᓕᖅᖢᑎᒃ. ᑕᒪᓐᓇ 
ᑲᔪᓰᓐᓇᕐᓂᐊᖅᑐᖅ. ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᓯᒪᐃᓚᒃ. (ᑐᓵᔨᒃᑯᑦ) ᑐᒡᓕᐊᒍᑦ ᐊᐱᖅᑯᑦ, ᒥᔅᑕ ᐊᕐᕚᕐᓗᒃ. 
 
ᐊᕐᕚᕐᓗᒃ: ᑕᐃᒪᐃᓕᑎᓪᓗᒍ ᐃᒻᒪᖃ ᐅᖃᐅᑎᔪᓐᓇᖅᐹᖓ ᖃᓄᕐᓕ ᒥᑦᑎᒪᑕᓕᖕᒥᐅᑦ ᑐᒃᓯᕋᖅᓯᒪᔭᖓᑦ ᑖᔅᓱᒧᖓ 
ᑐᓚᒃᑕᕐᕕᒃᑖᕈᒪᔾᔪᑎᖓᑦ ᐅᖃᐅᓯᕆᔪᓐᓇᖅᐸᐅᒃ ᒥᑦᑎᒪᑕᓕᖕᒧᑦ ᑐᕌᕐᓗᒍ ᐸᕐᓇᒃᑕᐅᓯᒪᔪᖅ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐊᕐᕚᕐᓗ. ᒥᓂᔅᑕ ᐱᓕᕆᐊᓕᒃ ᐃᖏᕐᕋᔪᓕᕆᓂᕐᒧᑦ, ᒥᓂᔅᑕ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐄ, ᑖᒃᑯᓂᖓ 7-ᖑᔪᓂᒃ ᓄᓇᓕᖕᓂᑦ ᓇᓗᓇᐃᖅᑕᐅᓯᒪᔪᓂᒃ 
ᓯᕗᓪᓕᖅᐹᒥᒃ ᓴᓇᔭᐅᕝᕕᐅᓇᔭᖅᑐᓂᒃ ᑖᒃᑯᓂᖓ ᑮᓇᐅᔭᓂᒃ ᐱᓇᔭᕈᑦᑕ ᑐᓚᒃᑕᕐᕕᓕᐅᕈᑕᐅᓇᔭᖅᑐᓂᒃ ᑖᒃᑯᓇᓂᒃ 
ᒥᑦᑎᒪᑕᓕᒃ ᐃᓕᖃᑕᐅᖕᒪᑦ ᓇᓗᓇᐃᖅᑕᐅᓯᒪᖃᑕᐅᖕᒪᑦ ᑖᒃᑯᓇᓂ 7-ᖑᔪᓂᒃ ᓄᓇᓕᖕᓂᑦ. ᑕᒪᓐᓇ ᑮᓇᐅᔭᓂᒃ 
ᐅᑕᖅᑭᔾᔪᑎᒋᔭᕗᑦ ᑕᒡᕙ ᑕᐃᒪᓐᓇᐃᑦᑐᖅ ᓱᓕ. ᑭᓯᐊᓂ ᒥᑦᑎᒪᑕᓕᒃ ᑕᐃᔭᐅᓯᒪᖃᑕᐅᔪᖅ. ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᓯᒪᐃᓚᒃ. ᑲᑎᒪᔾᔪᑎᒃᓴᐃᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᐹᓇᐸᔅ.  
 
ᐊᐱᖅᑯᑦ 163 - 2(4): ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ ᐃᓄᓕᕆᔨᒃᑯᓐᓂᓗ ᐅᓂᕐᓘᑏᑦ (ᐹᓇᐸᔅ) 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᑲᑎᒪᔨᐅᖃᑎᒃᑲ ᑐᓐᖓᓱᖃᑎᒋᔅᓯ ᑕᒪᐅᖓ 
ᐅᑎᕐᒥᒐᑦᑕ. (ᑐᓵᔨᑎᒍᑦ) ᐅᖃᖅᑏ, ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 
ᐃᓄᓕᕆᓂᕐᒧᓪᓗ.  
 
ᑕᖅᑮᒃ ᒪᕐᕉᓯᒪᓕᖅᑑᓐᓂᒃ ᒫᑦᓯ 22-ᖑᑎᓪᓗᒍ ᑎᑎᕋᓚᐅᕋᒪ ᒥᓂᔅᑕᒧᑦ ᐃᑲᔪᖅᑕᐅᒍᒪᓪᓗᖓ ᑭᒡᒐᖅᑐᐃᓪᓗᖓ 
ᑖᒃᑯᓂᖓ ᓄᓇᑦᑎᓐᓂᒥᐅᑕᐅᔪᓂᒃ ᐋᓐᓂᐊᕐᕕᓕᐊᖅᑎᓪᓗᒋᑦ ᐆᑐᕚᒧᑦ ᖃᓄᖅ ᐃᑲᔪᖅᑕᐅᔪᓐᓇᕐᒪᖔᑦᑕ. ᐃᒪᓐᓇ 
ᐱᓇᓱᐊᕈᓰᒃ ᒪᕐᕉᓐᓄᒃ ᓄᖅᑲᖅᑎᑕᐅᓚᐅᖅᓯᒪᒻᒪᑦ ᑕᐃᓐᓇ ᐋᓐᓂᐊᕐᕕᓕᐊᖅᑑᒐᓗᐊᖅ, ᐅᑎᕆᐊᖃᓐᖏᖦᖢᓂᓗ 
ᓄᓇᒥᓐᓄᑦ ᐱᓇᓱᐊᕈᓰᓐᓄᒃ ᒪᕐᕈᒻᒪᕇᓐᓄᒃ. 
 
ᐅᖃᖅᑏ, ᖁᐊᖅᓵᒐᓚᓚᐅᕋᒪ ᓯᐊᕈᓐᖑᕐᒪᑦ ᑖᒃᑯᐊ ᐃᓱᒫᓗᒍᑎᒋᔭᖏᑦ ᓱᓕ ᐋᖅᑭᑦᑕᐅᓯᒪᓚᐅᓐᖏᒻᒪᑕ. ᑖᒃᑯᐊ  

ᐅᖃᓪᓚᑦᑎᒋᔭᐅᔪᑦ ᐅᖃᖅᓯᒪᓕᕐᒪᑦ ᑖᓐᓇ ᐅᖃᐱᓗᒍᓐᓇᕐᒪᒡᒎᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᑎᑎᕋᕐᓗᓂ 
ᑖᓐᓇ ᐱᑦᓯᐊᖅᑕᐅᓚᐅᓐᖏᑦᑐᖅ. 
 
ᑖᓐᓇ, ᑲᑎᒪᔨᐅᖃᑎᒃᑲ ᐱᔾᔪᑎᒋᓪᓗᒋᑦ ᐅᖃᓗᕝᕕᐅᓲᖑᒻᒪᑕ ᐃᑲᔪᖅᑎᒋᔭᐅᒍᒪᓪᓗᑎᒃ ᓂᕈᐊᖅᑎᒥᓐᓂᒃ 
ᑐᓴᖅᑕᐅᒍᒪᓪᓗᑎᓪᓗ. ᑖᓐᓇ ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᐅᓂᒃᑳᑦᓯᐊᕈᓐᓇᖅᐹ ᓇᒧᑦ 
ᐅᖃᐱᓘᑏᑦ ᑐᓂᔭᐅᒍᓐᓇᕋᔭᕐᒪᖔᑕ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ ᑐᕌᖅᑐᖅ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ ᐃᓄᓕᕆᓂᕐᒧᓪᓗ, ᒥᔅ 
ᐊᓪᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᒪᓐᓇ ᐋᖅᑭᒃᑕᐅᓂᐊᖅᐸᑦ, 
ᐅᖃᐱᓘᑕᐅᓂᐊᖅᐸᑦ ᑕᐃᒪᓐᓇ ᐃᖢᐃᓪᓕᐅᕈᑎᖃᖅᑐᕕᓃᑦ, ᐃᓱᒫᓗᒍᑎᖃᖅᑐᕕᓃᓪᓗ ᑲᑎᑕᐅᒋᐊᖃᕐᓂᖏᓪᓗ 
ᑕᒪᒃᑯᐊ ᐃᖢᐃᓪᓕᐅᕈᑎᒋᔭᐅᓚᐅᖅᑐᑦ. 
 
ᐄ, ᓱᓕᑦᓯᐊᖅᑐᖅ ᑖᓐᓇ ᑲᑎᒪᔨᐅᔪᖅ ᐃᓱᒫᓗᒍᑎᒋᔭᐅᔪᓂᑦᑕᐅᖅ ᐱᖃᑦᑕᕐᒥᒐᒪᑦᑕᐅᖅ ᓂᕈᐊᖅᑎᒐᓂᒃ. 
ᐋᖅᑭᔅᓱᐃᒐᓱᐊᖃᑦᑕᕋᑦᑕ ᐱᔨᑦᓯᕋᖅᑎ ᑖᓐᓇ ᐊᖓᔪᖅᑳᖅᖃᕐᕕᒻᒦᒋᐊᖃᖅᖢᓂ ᐃᖃᓗᑦᑑᑦᑎᐊᕐᒥ, ᑕᕝᕙᓂ ᐱᖁᔭᖅ 
ᐋᖅᑭᒃᓯᒪᓕᕐᒪᓪᓗ ᒪᑐᔭᐅᓂᐊᓕᖅᖢᓂᓗ ᑖᓐᓇ ᐃᖅᑲᓇᐃᔮᒃᓴᐅᓂᐊᖅᑐᖅ.  
 
ᑕᐃᒪᓐᓇᐃᑦᑐᒥᑦ ᐅᖃᐱᓗᕝᕕᒃᓴᐅᒐᔭᖅᑐᒥᒃ ᐱᓕᕆᔨᑖᖅᓯᒪᓕᕋᑦᑕ ᓇᓂᑐᐃᓐᓇᖅ ᐊᒡᓚᕝᕕᖏᓐᓂ 
ᓄᓇᓕᓐᓃᑦᑐᓂᒃ ᑐᓂᔭᐅᒍᓐᓇᖅᖢᑎᒃ, ᓇᔅᓯᐅᔾᔨᔭᐅᒍᓐᓇᖅᖢᑎᓪᓗ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᓯᕗᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ ᐹᓇᐸᔅ. 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑖᒃᑯᐊ ᐅᖃᐱᓘᑕᐅᔫᒐᓗᐊᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᓲᕐᓗ ᔭᒐᑐᐃᓐᓇᖃᑦᑕᕐᒪᑕ ᐋᖅᑭᑦᑕᐅᒍᑎᒋᔭᐅᒐᔭᖅᑐᓪᓗ ᑐᓴᖅᑕᐅᓚᐅᖅᓯᒪᓐᖏᖦᖢᑎᒃ.  
 
ᑖᒃᑯᐊ ᒫᓐᓇ ᐅᖃᐱᓘᑕᐅᖃᑦᑕᖅᓯᒪᔪᑦ ᐋᖅᑭᑦᑕᐅᓯᒪᖃᑦᑕᖅᐹᑦ ᐃᓱᒪᓕᐅᕈᑎᒋᔭᐅᖃᑦᑕᖅᐸᓪᓘ 
ᐃᖅᑲᓇᐃᔭᖅᑎᒋᔭᔅᓯᓐᓄᑦ ᐊᔪᐃᓐᓈᕈᑕᐅᔪᓐᓇᖅᐸᓪᓗ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐱᓕᕆᐊᓕᒃ ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐊᒻᒪ ᐃᓄᓕᕆᓂᕐᒧᑦ, ᒥᔅ 
ᐊᓪᓘᒃᑲᖅ.  
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᓇᓗᓇᐃᔭᕐᓗᒋᒃ ᒪᕐᕉᒃ. ᑕᐃᒪ 
ᐅᖃᐱᓗᑦᑐᖃᖅᐸᑦ ᑭᓇᑐᐃᓐᓇᕐᒥᑦ ᐋᓐᓂᐊᕐᕕᒻᒧᐊᕈᑎᒋᔭᒥᓂᒃ ᑎᑎᖅᑲᓂᒃ ᑐᓂᒍᓐᓇᓐᖏᓐᓇᒃᑭᑦ ᓇᒧᑐᐃᓐᓇᖅ. 
ᑖᓐᓇ ᖃᐅᔨᔭᐅᒋᐊᖃᓐᖏᒻᒪᑦ ᐋᓐᓂᐊᖅᑐᓕᕆᒍᑎᒋᔭᖏᑦ ᑎᑎᖅᑲᐃᑦ. 
 
ᑕᒪᒃᑯᐊ ᓲᕐᓗ ᐅᖃᐱᓘᑎᖃᖅᑐᑦ ᑕᐃᒪᓐᓇᐃᑦᑐᒥᒃ, ᑕᐃᒪ ᑕᐃᒪᓐᓇ ᑐᓂᔭᐅᒍᓐᓇᓐᖏᒻᒪᑕ ᑭᓇᑐᐃᓐᓇᕐᒧᑦ 
ᐊᔪᐃᓐᓈᖃᖃᑦᑕᕐᓂᕐᓗ  

ᑕᑕᑎᖅᑕᐅᔪᓐᓇᕐᒪᑕ ᐊᔪᐃᓐᓈᕈᑏᑦ ᐋᓐᓂᐊᕐᕕᒻᒦᑦᑐᓗᒃᑖᖑᓪᓗᑎᓪᓗ ᓄᓇᓕᓐᓂᑦ. ᐊᒻᒪᓗ ᑕᐃᒪᓐᓇ 
ᐅᖃᐱᓘᑕᐅᔪᑦ ᑖᒃᑯᓄᖓ ᑕᑕᑎᒐᒃᓴᓄᑦ ᑕᑕᑎᖅᑕᐅᒍᓐᓇᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑐᒡᓕᐊᓂᑦ ᐊᐱᖅᑯᑦ, ᒥᔅᑕ ᐹᓇᐸᔅ. 
 
ᐹᓇᐸᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒎᕈᓐᓃᖅᑐᖅ) ᒥᓂᔅᑕ ᐅᖃᖅᑲᐅᔫᒐᓗᐊᖅ ᑕᐃᒪ 
ᐋᖅᑭᒃᓯᓂᐊᕐᓂᕋᖅᖢᓂ client service coordinator-ᒥᑦ.  
 
(ᑐᓵᔨᑎᒍᑦ) ᒥᓂᔅᑕ ᑖᓐᓇ ᐅᖃᐃᓐᓇᖃᑦᑕᖅᑑᒐᓗᐊᖅ ᐋᖅᑭᔅᓱᐃᓂᐊᕐᓂᕋᖅᖢᓂ ᐃᖅᑲᓇᐃᔭᖅᑎᐅᒐᔭᖅᑐᒥᒃ 
ᐱᔨᑦᓯᕋᖅᑎᐅᒐᔭᖅᑐᒥᑦ. 
 
ᒫᓐᓇᓵᖑᓚᐅᖅᑐᖅ ᑖᓐᓇ ᐃᓂᒃᓴᕆᔭᐅᓂᐊᖅᑐᖅ ᓴᖅᑭᑎᑕᐅᓵᓚᐅᕐᒪᑦ. ᖃᖓ ᑖᓐᓇ ᐃᖅᑲᓇᐃᔮᒃᓴᖅ 
ᐱᔨᑦᓯᕋᖅᑎᖃᑦᑕᕋᔭᖅᑐᖅ ᐃᓐᓄᒃᑕᐅᓂᐊᖅᐸ, ᖃᖓᓗ ᐱᒋᐊᕐᓂᐊᖅᐸ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᐹᓇᐸᔅ. ᒥᓂᔅᑐ ᑲᒪᒋᔭᖃᖅᑐᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ ᐊᒻᒪ 
ᐃᓄᓕᕆᔨᒃᑯᓐᓄᑦ, ᒥᔅ ᐊᒡᓘᒃᑲᖅ 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐄ, ᑕᐃᒪᓐᓇ ᐱᓕᕆᔨᑖᕈᒪᑦᓯᐊᖅᑐᖓ 
ᐱᔨᑦᓯᕋᖅᑎᐅᖃᑦᑕᕋᔭᖅᑐᒥᒃ ᐋᖅᑭᒃᓯᒪᔪᕐᑕᖃᕐᒪᑦ, ᑭᓇᑐᐃᓐᓇᖅ ᓲᕐᓗ ᐊᔪᐃᓐᓈᕈᒪᔪᖅ ᐅᖃᐱᓘᑎᖃᕈᒪᔪᕐᓘᓐᓃᑦ 
ᐅᕙᑦᑎᓐᓄᑦ ᑎᑎᕋᕈᓐᓇᖅᑐᖅ.  
 
ᑖᓐᓇ ᐃᓄᒃᑕᐅᓂᐊᖅᑐᖅ ᑕᖅᑭᐅᓂᐊᖅᑐᒥ ᑖᓐᓇ ᐃᖅᑲᓇᐃᔮᒃᓴᖅ ᓴᖅᑭᔮᖅᑎᑕᐅᓯᒪᓕᕐᒪᑦ ᒪᑐᓂᐊᕐᓱᓂᓗ 
ᑕᕝᕙᓂ ᐱᓇᓱᐊᕈᓯᕐᒥ ᐊᑐᖅᑐᒥ. ᑕᖅᑭᐅᓂᐊᖅᑐᒥ ᐅᓂᒃᑳᕈᓐᓇᕐᓂᐊᖅᐳᖓ ᒪᓕᒐᓕᐅᖅᑎᓄᑦ ᑭᓇᐅᖕᒪᖔᑦ ᑖᓐᓇ 
ᐃᖅᑲᓇᐃᔮᖅᑖᖅᑐᖅ ᐊᒻᒪᓗ ᐅᖃᐅᑎᓂᐊᖅᐸᒃᑲ ᑖᒃᑯᐊ ᑲᑎᒪᔨᐅᔪᑦ ᑭᒃᑯᓐᓄᑦ ᐅᖃᐱᓘᑎᖃᕈᓐᓇᖃᑦᑕᕋᔭᕐᒪᖔᑕ 
ᑭᒃᑯᑐᐃᓐᓇᐃᑦ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑭᖑᓪᓕᖅᐹᖅ ᐊᐱᖅᑯᑦ, ᒥᔅᑐ ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᑲᒪᔨᐅᖃᑦᑕᕋᔭᖅᑐᖅ ᐱᔨᑦᓯᕋᖅᑎᐅᖃᑦᑕᕋᔭᖅᑐᖅ ᐃᓂᖃᕐᒪᑦ 
ᒫᓐᓇ ᐃᖃᓗᒃᑑᑦᓯᐊᕐᒥ.  
 
ᒥᓂᔅᑐ ᖃᐅᔨᓴᕆᐊᕈᓐᓇᖅᐹ ᑖᔅᓱᒥᖓ ᐃᖅᑲᓇᐃᔮᕆᔭᐅᔪᒥᒃ ᐱᓗᐊᖅᑐᒥᒃ ᐊᐅᓪᓛᑦᓯᐊᖅᑎᑦᓯᖃᑦᑕᕋᓗᐊᕐᒪᖔᑕ 
ᑕᒫᓂ ᑲᓇᓐᓇᒥ ᓄᓇᕗᒥ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᐹᓇᐸᔅ. (ᑐᓵᔨᒃᑰᖁᓐᓃᖅᑐᖅ) ᒥᓂᔅᑐ ᐱᓕᕆᐊᓕᒃ ᐃᓄᓕᕆᓂᕐᒧᑦ, ᒥᔅ 
ᐊᒡᓘᒃᑲᖅ. 

ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐃᓐᓄᒃᑕᐅᓯᒪᓕᖅᐸᑦ ᐃᖅᑲᓇᐃᔮᒃᓴᖅ 
ᐃᖅᑲᓇᐃᔭᖅᓯᒪᓕᖅᐸᓪᓗ ᖃᐅᔨᓴᖃᑦᑕᓕᖅᐸᓪᓗ ᐃᖅᑲᓇᐃᔭᖃᖃᑎᖃᖃᑦᑕᓕᕐᓗᓂᓗ ᓇᓪᓕᐊᑐᐃᓐᓇᕐᓂᒃ 
ᒫᓂᓘᓐᓃᑦ, ᑭᕙᓪᓕᕐᒥᓘᓐᓃᑦ, ᕿᑎᕐᒥᐅᓂᓘᓐᓃᑦ. 
 
ᐃᓂᖃᕐᓂᐊᖅᐳᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᐊᖏᔪᖅᑳᖃᕐᕕᖕᒥ, ᐱᓕᕆᑎᑕᐅᓗᓂ ᖃᐅᔨᓴᕐᓂᕐᒧᑦ. ᑕᐃᒪ 
ᑕᒪᓐᓇ ᐊᐅᓪᓛᑦᓯᐊᕐᓂᐊᕐᒪᖔᑦ ᖃᐅᔨᓴᕐᓂᐊᖅᐸᕗᑦ ᐃᓐᓄᒃᑕᐅᓯᒪᓕᖅᐸᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅ ᐊᒡᓘᒃᑲᖅ. ᑲᑎᒪᔾᔪᑎᒃᓴᐃᑦ ᐅᓪᓗᒥ. ᐊᐱᖅᑯᑏᑦ ᐅᖃᐅᓯᒃᑯᑦ. ᒥᔅᑐ ᐲᑕᓴᓐ. 
 
ᐊᐱᖅᑯᑦ 164 - 2(4): ᑭᓪᓕᓂᖅ ᐃᓕᓐᓂᐊᕐᕕᐅᑉ ᓴᓇᔪᓕᕆᕝᕕᖓ ᑭᖑᕙᖓᔪᖅ (ᐲᑕᓴᓐ) 

 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ ᐊᐱᖅᑯᑎᒋᔭᕋ ᒥᓂᔅᑕᒧᑦ ᐃᓕᓐᓂᐊᖅᑐᓕᕆᓂᕐᒧᑦ. ᐅᖃᖅᑎ, 
ᐱᓇᓱᐊᕈᓯᐅᓚᐅᖅᑐᓂ, ᐊᐃᑦᑖ ᐃᓛᒃ ᑭᓪᓕᓂᖅ ᐃᓕᓐᓂᐊᕐᕕᒃᔪᐊᒨᓚᐅᕋᒪ ᐃᓕᓐᓂᐊᑎᑦᓯᔨᓂᒃ 
ᑲᑎᒪᔭᖅᑐᖃᑎᖃᕐᖢᖓ. ᐃᒪᓐᓇ ᑕᑯᔭᖅᑐᕐᖢᖓᓗ ᖃᓄᖅ ᐱᓕᕆᒋᐅᖅᓴᓂᕐᒧᑦ ᓴᓇᒋᐅᖅᓴᓂᕐᒧᑦ 
ᐃᓕᓐᓂᐊᕐᕕᐅᔪᒥ. 
 
$1 ᒥᓕᐊᓐ ᐅᖓᑖᓄᑦ ᐊᑭᖃᓚᐅᕐᒪᑦ ᓄᑖᓐᖑᖅᑎᑕᐅᓪᓗᓂ, ᑕᐃᒃᑯᐊ ᐅᒥᐊᕐᔪᐊᒃᑯᑦ ᐊᕐᕌᓂ ᑎᑭᓚᐅᕐᖢᑎᒡᓗ 
ᑖᒃᑯᐊ ᐱᖁᑎᒃᓴᖏᑦ. ᐃᒻᒪᖃ 80-ᐳᓴᓐᑎᖏᑦ ᐊᑐᖅᑕᐅᓐᖏᑦᑐᖅ ᑕᐃᑲᓂ ᐱᖁᑎᖏᑦ ᐃᓕᓐᓂᐊᕐᕕᖕᒥ 
ᐊᑭᑐᔪᒻᒪᕆᐊᓘᓚᐅᕐᖢᓂᓗ ᐊᑐᖅᑕᐅᖏᑦᓯᐊᕐᒪᕆᒃᑐᑦ.  
 
ᓲᕐᓗ ᐃᒪᓐᓇ ᑎᑎᕋᕐᕕᒋᒻᒪᕆᓚᐅᖅᑕᒃᑲᓘᓐᓃᑦ ᑎᑎᕋᕐᕕᐅᓯᐊᓚᐅᕐᒪᑕ “ᐃᐊᑦ, ᐃᑲᔪᖅᑕᐅᓚᐅᖅᑕ” ᐃᒪᐃᓕᓪᓗᒍ. 
ᐃᒪᓐᓇ ᐃᓛᒃ ᐅᖃᐅᑎᒃᑲᓐᓂᕈᓐᓇᓚᐅᓐᖏᒻᒫᖓ ᒥᓂᔅᑕ ᖃᕆᑕᐅᔭᒃᑯᑦ ᑎᑎᕋᕐᕕᒋᓚᐅᕋᓗᐊᕋᒃᑯ.  
 
ᒥᓂᔅᑐ ᐅᓂᒃᑳᕈᓐᓇᖅᐹ ᑕᖅᑭᑦ 9 ᐊᓂᒍᖅᓯᒪᓕᖅᑎᓪᓗᒋᑦ ᑭᓪᓕᓂᖅ ᐃᓕᓐᓂᐊᕐᕕᒃᔪᐊᖓᓂ 
ᐊᑐᖅᑕᐅᖏᑦᓯᐊᒻᒪᕆᒻᒪᑕ ᐃᓚᖏᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᐲᑕᓴᓐ. ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖁᕕᐊᓱᒃᐳᖓ ᐅᖃᕈᓐᓇᕋᒪ 
ᐃᓕᓐᓂᐊᕆᐊᕈᓐᓇᓚᐅᕐᒪᑦ ᑲᑎᒪᔨᐅᔪᖅ. ᑐᓴᖅᑎᑕᐅᒑᖓᑦᑕ ᐱᕙᓪᓕᐊᔪᑎᒍᑦ ᐊᔾᔨᒌᓐᖏᑦᑐᓂᒃ 
ᑐᓴᖅᑎᑕᐅᓲᖑᒐᑦᑕ. 
 
ᐃᓕᓐᓂᐊᕐᕕᖕᒦᒻᒪᑦ ᑕᐃᑲᓂ ᑭᓪᓕᓂᖅ ᐃᓕᓐᓂᐊᕐᕕᒃᔪᐊᖓᓂ. ᐅᖃᖅᑏ, ᑕᐃᓐᓇ ᐃᓕᓐᓂᐊᕐᕕᒃ 
ᖃᐅᒻᒪᖁᑎᒋᔭᖏᑦ ᐊᑲᐃᓪᓕᐅᓚᐅᓐᖏᒻᒪᑕ.  
 
ᑕᐃᑲᓂ ᐱᓕᕆᕝᕕᒃ ᐃᓕᓐᓂᐊᑎᑦᓯᔨᖓᑦ ᑎᑭᓴᐃᓚᐅᕐᒪᑕ ᑕᒪᒃᑯᓂᖓ ᖃᐅᒻᒪᖅᑯᑎᓂᒃ ᐊᑐᖅᑐᓄᑦ 
ᑲᑉᐳᑎᔭᐅᒋᐊᖃᖅᑐᓂᒃ. ᑕᐃᒪᓐᓇ ᓄᑖᖑᖅᑎᑕᐅᓯᒪᓐᖏᒻᒪᑕ ᑖᒃᑯᐊ ᑲᑉᐳᔭᖅᑐᒐᓚᖏᑦ ᐊᒻᒪᓗ ᐳᔪᖃᓗᐊᕐᖢᓂᓗ 
ᓴᓗᒪᓐᖏᓗᐊᕐᖢᓂᓗ. 

ᑕᐃᒃᑯᐊ ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᔨᑦᓯᕋᖅᑎᒃᑯᓪᓗ ᐱᓕᕆᔨᐅᒋᐊᖃᕐᒪᑕ ᓲᕐᓗ ᐋᖅᑭᒃᓱᐃᓗᑎᒃ ᑕᒪᒃᑯᓂᖓ 
ᖃᐅᒻᒪᖅᑯᑎᒐᓚᖏᓐᓂᑦ ᑲᑉᐳᔭᖅᑐᖏᓐᓂᓪᓗ ᑕᐃᒪᓐᓇ ᐅᖃᐅᑎᓯᒪᔭᖅᐳᑦ ᑖᒃᑯᐊ ᐅᑯᐊ ᐊᑐᖅᑕᐅᓐᖏᑦᑐᓐ 
ᐱᑕᖃᕐᒪᑕ wire-ᑖᕆᐊᖃᕐᒪᑕᓗ ᐊᒻᒪᓗ ᑎᑎᕋᐅᔭᖅᑕᐅᒋᐊᖃᕐᖢᑎᒃ ᓄᑕᐅᓐᖑᖅᑎᑕᐅᔭᕆᐊᖃᕋᓗᐊᕐᒪᑕ. 
 
ᑖᓐᓇ ᐱᔾᔪᑎᒋᓪᓗᒍ ᑕᐃᒪᓐᓇᐃᓚᐅᕐᒪᑦ ᑎᑭᓴᐃᓚᐅᕐᒪᑕ ᐱᖁᑎᓂᒃ ᓲᕐᓗ ᖃᓄᐃᓕᐅᕆᐊᖅᑕᐅᔭᕆᐊᖃᕐᓂᖓ 
ᐱᓚᐅᓐᖏᓐᓂᖓᓂ ᑕᐃᒃᑯᐊ ᑎᑭᓴᖅᑕᐅᓂᕐᒪᑕ ᐱᖁᑏᓐ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥ ᐃᓚᒋᐊᕈᑏᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒐᕕᑦ.  
 
ᑖᓐᓇ ᐅᐃᒻᒪᒍᑎᒋᔭᐅᓕᕐᒪᑦ ᖃᓄᖅ ᐃᖏᕐᕋᓂᖃᕋᔭᕐᒪᖔᑦ ᐃᖃᓗᑦᑑᑦᑎᐊᒥ ᑕᒪᓐᓇ ᐃᓕᓐᓂᐊᕐᕕᒻᒥ 
ᐃᖅᑲᓇᐃᔭᖅᑏᑦ ᑎᑭᓴᐃᑲᑕᒃᖢᑎᒃ ᐊᑭᑐᔫᑎᐊᓗᓐᓂᑦ ᓱᓇᒃᑯᑎᓂᑦ ᐃᓕᓐᓂᐊᖅᑐᓕᕆᔨᒃᑯᓪᓗ ᐱᓕᕆᕕᖓᑦ 
ᐃᖅᑲᓇᐃᔭᖅᑏᑦ ᐊᒻᒪᓗ ᓄᓇᓕᓐᓄᑦ ᒐᕙᒃᑯᓐᓄᓪᓗ ᐃᖅᑲᓇᐃᔭᖅᑏᑦ ᐱᓕᕆᕕᖓᓐᓄᑦ ᑕᒪᒃᑮᒃ 
ᐅᐸᒍᑎᓐᓂᕐᒪᑎᖃᐃ ᑭᖑᕐᖓᒍᑦ ᑐᓴᓚᐅᓐᖏᓇᒃᑯ.  
 
ᑭᓯᐊᓂ ᐃᑯᒻᒪᖅᑯᑎᖏᓐᓄᑦ 208 ᐊᒻᒪᓗ 220 ᓈᓴᐅᑎᖏᑦ ᐃᑯᒻᒪᖅᑯᑎᓯᐅᑏᑦ ᐅᐊᔭᒨᖅᑐᒃᓯᐅᑏᑦ. ᑕᖅᑭᑦ 9, 
ᐅᖃᖅᑎᑦᑎᔩ, ᑕᐃᒪᓐᓇ ᐊᑯᓂᐅᑎᒋᔪᐊᓗᒃ ᓴᓇᔭᐅᔭᕆᐊᖃᓚᐅᓐᖏᑦᑑᒐᓗᐊᖅ ᑲᑎᒪᖃᑎ `ᖃᕈᓘᔭᖃᑦᑕᓚᐅᖅᑐᑦ 
ᐃᖅᑲᓇᐃᔭᖅᑎᖏᓐᓂᑦ ᐃᓕᓐᓂᐊᖅᑎᓄᑦ ᐊᒻᒪᓗᑦᑕᐅᖅ ᓄᓇᓕᕆᔨᒃᑯᓐᓄᑦ.  
 
ᑕᖅᑭᑦ 9 ᐃᓗᐊᓂ ᐊᐅᓚᔾᔭᐃᒋᐊᖃᕋᓗᐊᕐᓂᕐᒪᑕ. ᐊᐱᖅᑯᑎᒐᓕ ᒥᓂᔅᑕᒧ: ᒥᓂᔅᑕᐅᑉ 
ᓇᓗᓇᐃᖅᓯᕕᒋᔪᓐᓇᖅᐹᑎᒍᑦ ᖃᓄᖅ ᒪᓕᒐᖃᕐᒪᖔᑕ ᑕᒪᒃᑯᐊ? ᑖᓐᓇ ᐱᓕᕆᐊᕆᔭᐅᔪᖅ 
ᓯᕗᒧᐊᑦᑎᐊᕈᓐᓇᖁᓪᓗᒍ ᕿᑎᕐᒥᐅᓄᑦ, ᐃᓐᓇᕐᓄᑦ ᐊᑐᖅᑕᐅᔪᓐᓇᕐᓂᐊᕐᒪᑦ ᐃᓕᓐᓂᐊᑲᓐᓂᕈᒪᔪᓄᑦ? ᖁᔭᓐᓇᒦᒃ, 
ᐅᖃᖅᑎᑎᔨ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᑲᒪᔪᖅ ᐃᓕᓐᓂᐊᖅᑐᓕᕆᓂᕐᒧᑦ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑎᔩ. ᐄ, ᑕᒪᓐᓇ ᐃᓕᓐᓂᐊᕈᑎᒋᔭᕗᑦ, ᖃᐅᔨᒪᔭᕋ 
ᒪᓕᒐᓕᐅᖅᑎᐅᔪᖅ ᑎᒃᑯᐊᖅᑕᐅᔪᒪᓐᖏᑦᑐᖅ.  
 
ᐅᖃᕈᓐᓇᖅᑐᖓᓕ ᓄᓇᓕᓐᓂ ᒐᕙᒪᓕᕆᔨᒃᑯᑦ ᐱᓕᕆᕕᒋᔭᖓ ᑖᒃᑯᐊ ᐃᖅᑲᓇᐃᔭᖅᑎᑖᓚᐅᖅᑐᑦ 
ᐸᕐᓇᐃᓂᐊᖅᑐᒥᑦ ᑕᐃᒃᑯᓂᖓ ᐅᐊᔭᒨᖅᑐᖏᑦ ᑖᒃᑯᐊ ᐋᖅᑭᒃᓱᖅᑕᐅᓂᐊᕐᒪᑕ. ᐋᒡᒌᓯᐅᓕᖅᐸᖅᑲᐃ ᑖᓐᓇ 
ᐊᔪᕈᓐᓃᖅᑎᑕᐅᓂᐊᖅᑐᖅ ᐃᓕᓐᓂᐊᕐᓂᖅ ᒪᑐᐃᖅᐸᑦ ᑕᖅᑮᒃ ᒪᕐᕉᒃ ᐊᓂᒍᕐᒥᑉᐸᑎᒃ ᑕᐃᒃᑯᐊ ᓱᓇᒃᑯᑎᖏᑦ 
ᐊᑐᖅᑕᐅᔪᓐᓇᕐᓗᑎᒃ.  
 
ᐃᒪᓐᓇᐃᓕᓚᐅᕐᒪᑦ ᑕᕝᕙᓂ ᕿᓚᓈᓗᐊᓕᕐᓂᕋᑦᑕ ᑕᐃᒃᑯᐊ ᑎᑭᓴᖅᖢᑎᒍᑦ ᓱᓇᒃᑯᑎᕗᑦ ᐊᒻᒪᓗᑦᑕᐅᖅ 
ᐅᐊᔭᒨᖅᑐᑦ ᑕᒪᒃᑯᐊ ᐅᐊᔭᒐᓚᐃᑦ ᑲᑉᐳᕐᔭᕐᕕᒐᓚᐃᑦ ᓴᓐᖐᓕᖅᑎᑕᐅᒋᐊᖃᕋᓗᐊᕐᖢᑎᒃ ᐋᖅᑭᒃᑕᐅᓐᓂᓐᖏᒻᒪᑕ 
ᐅᑎᕆᐊᖃᓕᕐᓂᕐᖢᑕ. 

ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᓐᓄᑦ ᐅᐊᔭᓕᕆᖃᑦᑕᓐᖏᒻᒪᑕ ᑳᓐᑐᕌᒃᓯᖃᑦᑕᕋᑦᑕ. ᓄᓇᓕᓐᓄᑦ 
ᒐᕙᒪᒃᑯᓐᓄᓪᓗ ᐱᔨᑦᓯᖅᑎᐅᔪᑦ ᑖᒃᑯᐊ ᑳᓐᑐᕌᒃᓯᖃᑦᑕᕐᒪᑕ ᑖᒃᑯᐊ ᓯᕗᒧᐊᕐᖢᑎᒃ ᖃᐅᔨᒋᐊᖅᖢᑎᒃ ᖃᓄᖅ 
ᓴᓐᖏᑎᒋᔪᒥᑦ ᑲᑉᐳᔾᔨᕕᖃᕆᐊᖃᕐᒪᖔᑕ ᑕᐃᒃᑯᐊ ᐃᓕᓐᓂᐊᕐᕕᖓ.  
 
ᑕᕝᕙ ᑖᒃᑯᐊ ᑐᑭᓯᐅᒪᔭᒃᑯᑦ ᑕᐃᒪᓐᓇᐃᓕᖓᕗᖅ ᑕᑯᔭᖅᑐᓚᐅᖅᑕᕋ ᐱᖃᑎᒋᓪᓗᒍ ᒪᓕᒐᓕᐅᖅᑎᕗᑦ 
ᐅᐱᒍᓱᑦᑎᐊᓚᐅᖅᑐᒍᑦ ᓴᓇᔭᐅᓯᒪᔪᒥᑦ ᑕᐃᑲᓂ. ᑕᐃᒃᑯᐊ ᓴᓇᔾᔪᑎᐅᒐᓗᐊᑦ ᓴᓇᔭᕆᐅᖅᓴᕐᕕᒻᒥ 
ᐊᑐᖅᑕᐅᔪᓐᓇᖅᑑᒐᓗᐊᑦ, ᑭᓯᐊᓂ ᐊᑕᐅᑦᑎᒃᑯᐊᓗᒃ ᐃᑯᒪᔪᓐᓇᓐᖏᑐᐃᓐᓇᖅᑐᑦ ᑲᑉᐳᔾᔭᐅᑎᖏᑦ 
ᓴᓐᖐᓗᐊᕐᓂᖏᓐᓄᑦ. ᑕᐃᒪᓐᓇ ᑲᑉᐳᔾᔭᖅᑐᑦ ᐊᓯᖏᑦ ᐊᑐᖅᑕᐅᔪᓐᓇᓚᐅᓐᖏᓚᑦ ᑕᐃᒪᓐᓇ. 
 
ᓄᓇᓕᓐᓄᑦ ᒐᕙᒪᒃᑯᓐᓄᓪᓗ ᐱᔨᑦᓯᖅᑎᒃᑯᑦ ᑕᐃᑲᓐᖔᖅᑐᖅ ᑕᐃᑯᓐᖓᓚᐅᖅᑐᖅ ᐃᖃᓗᑦᑑᑦᑎᐊᒧᑦ ᑭᓪᓕᓂᕐᒥᐅᑦ 
ᐃᓕᓐᓂᐊᕐᕕᖓᓄᑦ ᑕᐃᒃᑯᐊ ᐊᑐᖅᑕᐅᔪᓐᓇᖅᓯᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
  
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᑐᒡᓕᐊᓂ ᐃᓚᒋᐊᕈᑏᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒥᓂᔅᑕ ᑭᐅᒻᒪᑦ. ᑲᒪᓇᖅᑐᖓᐃ ᕿᓚᒥᑯᓗᒃ 
ᐋᖅᑭᒃᓯᔪᓐᓇᕐᒪᑕ, ᒥᓂᔅᑕᓗ ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑎᖏᑦ ᑎᓕᔭᐅᑲᑕᓕᕐᒪᑕ ᕿᓚᒥᑯᓗᒃ ᐱᔭᕇᖅᓯᓲᖑᒻᒪᑕ 
ᑕᐃᒪᓐᓇᐃᑦᑕᕆᐊᖃᓐᖏᑦᑑᒐᓗᐊᖅ, ᒥᓂᔅᑕ ᐊᐱᖅᓱᖃᑦᑕᕆᐊᖃᕈᓐᓃᕐᓂᐊᕋᑦᑎᒍᑦ ᑲᓐᖑᑎᓐᓇᖅᑐᓂᑦ.  
 
ᐅᖃᖅᑲᐅᒻᒪᑦ ᐋᒡᒌᓯᒥᒎᖅ ᐊᑐᖅᑕᐅᔪᓐᓇᖅᓯᓂᐊᕐᒪᑦ ᑕᐃᓐᓇ ᐃᓕᓐᓂᐊᕐᕕᒻᒥ ᓴᓇᔭᕆᐅᖅᓴᕐᕕᐅᖃᑦᑕᖅᑐᖅ 
ᑭᓪᓕᓂᕐᒥᑦ ᐃᓕᓐᓂᐊᕐᕕᖓᓂ. 2007-ᒥ ᐋᒡᒌᓯᒥ ᐊᑐᓕᕐᓂᐊᕐᒪᖔᑦ ᑕᐃᒃᑯᐊ ᐃᓕᓐᓂᐊᕈᑎᒃᓴᓕᒫᑦᑎᐊᑦ 
ᐃᓕᓐᓂᐊᕐᕕᐊᓗᒻᒥ ᓄᓇᕗᒥᓗ ᓯᓚᑦᑐᓴᕐᕕᒻᒧᑦ ᐊᑐᖅᑕᐅᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕᖓᑦ ᐃᓕᓐᓂᐊᖅᑐᓕᕆᔨᒃᑯᑦ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔨ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎ ᑖᔅᓱᒪᖓᑦ 
ᓴᖅᑭᑦᑎᓯᒪᖕᒪᑦ ᐊᒻᒪ ᐅᕙᖕᓂᒃ ᐅᖃᖃᑎᖃᖃᑦᑕᓚᐅᕐᒪᑦ ᐱᓇᓱᐊᕈᓰᑦ ᒫᕐᕈᒃ ᐃᓗᐊᓂ, ᑲᙳᑦᑎᓐᓇᕆᓐᖏᑕᕋᓕ 
ᑕᒪᓐᓇ. ᑖᓐᓇ ᐱᔾᔪᑎᐅᔪᖅ ᐊᒡᓚᒡᕕᒃᑎᒍᑦ ᐃᒪᓐᓇ ᓴᒃᑯᑕᐅᓐᓂᕐᖢᓂ ᐱᓕᕆᐊᒃᓴᐅᔪᖅ 
ᐊᐅᓚᔾᔭᒃᑲᓐᓂᕋᓱᓕᕋᑦᑎᒍᑦ. 
 
ᑐᑭᓯᐅᒪᔭᒍᑦ ᑖᒃᑯᐊ ᓄᓇᓕᖕᓄᑦ ᒐᕙᒪᒃᑯᓐᓄᓪᓗ ᐱᓕᕆᕕᒋᔭᖏᑦ ᑕᐃᒃᑯᐊ ᐃᖅᑲᓇᐃᖅᓯᓇᓱᖕᓂᐊᕐᒪᑕ 
ᑕᐃᒃᓱᒥᖓ ᓴᓇᔨᕈᕆᐅᖅᓴᓂᕐᒧᖅ ᐃᓕᓐᓂᐊᕐᕕᐅᓂᐊᖅᑐᒥᒃ ᐃᖃᓗᒃᑑᑦᑎᐊᖅ ᐃᓕᓐᓂᐊᕐᕕᖓᓂ ᐋᒡᒌᓯᒥᖃᐃ 
30-ᒥᓘᓐᓃᑦ ᓰᑏᐱᕆ 1-ᒥᓘᓐᓃᑦ, ᓰᑏᐱᕆ 15-ᒥᖃᐃ, ᐋᒡᒐ. ᐊᖏᖅᐳᖓ ᒪᓕᒐᓕᐅᖅᑎᐅᖃᑎᓐᓄᑦ ᐋᒡᒌᓯ 13-
ᖑᓚᐅᙱᓐᓂᖓᓂ ᐱᔭᕇᖅᑕᐅᖁᓪᓗᒍ ᑕᐃᒃᑯᐊᓗ ᐅᐊᔭᒨᖅᑐᖁᑎᒋᔭᖏᑦ ᐃᓕᐅᖅᑲᖅᑕᐅᓗᑎᒃ 
ᐊᑐᖅᑕᐅᔪᐃᓐᓇᕈᓐᓇᕐᓂᐊᕐᒪᑕ ᐃᓕᓐᓂᐊᕐᕕᖕᒥ, ᐊᒻᒪᓗ ᐅᐊᔭᒧᑦ ᑲᑉᐳᔾᔨᕕᖏᑦ ᑕᐃᒃᑯᐊ ᓴᙱᓕᖅᑎᑕᐅᕚᕐᓗᑎᒃ 
ᐋᖅᑭᒃᑕᐅᒃᑲᓐᓂᕐᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎᑦᑎᔨ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐲᑯ. ᑭᖑᓪᓕᖅᐹᖅ ᐊᐱᖅᑯᑎᒃᓴᐃᑦ, ᒥᔅᑕ ᐲᑕᓴᓐ. 
 
ᐲᑕᓴᓐ (ᑐᓵᔨᒃᑯᑦ): ᖁᔭᓐᓇᒦᒃ. ᖁᔭᓐᓇᒥᑦᑕᐅᖅ ᒥᓂᔅᑕ. ᐋᒡᒌᓯ 2007-ᓕᖅᑲᓪᓕᖅᑲᐃ ᑕᐃᒪᓐᓇᐃᖁᓇᐅᒐᓗᐊᖅ. 
 
ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑎᐅᔪᑦ, ᐅᖃᖅᑎᑦᑎᔩ, ᑕᐃᒃᑯᐊᓗ ᕿᔪᓕᕆᔨᐅᖃᑦᑕᖅᑐᑦ ᐋᖅᑭᑦᑎᓂᐊᕐᓂᕐᒧᓪᓗ 
ᐃᓕᓐᓂᐊᖃᑦᑕᖅᑐᑦ ᑕᐃᑲᓂ ᐊᐅᔭᒨᖅᑐᖁᑎᒋᔭᖏᑦ ᐊᑲᐅᙱᓕᐅᕈᑎᖃᕐᓂᖏᓐᓄᒃ ᑐᒡᓕᐊᓂ 
ᐃᓕᓐᓂᐊᖅᑎᑦᑎᔪᒪᓕᕋᓗᐊᕐᒪᑕ ᒥᑭᑑᑕᐅᓂᕐᓴᓂᒃ ᓴᓇᒡᒍᑎᓂᑦ ᐊᑐᕐᓗᑎᑦ, ᓲᕐᓗ ᐊᐅᓚᐅᑎᓂᒃ ᒥᑭᑦᑑᑎᓂᒃ 
ᓱᒡᓗᓕᕆᓂᕐᒧᓪᓗ ᓂᐅᕕᕈᓐᓇᕈᑎᒃ ᑕᐃᒃᑯᓂᖓ ᓴᓇᒡᒍᑎᒃᓴᐅᔪᓂᒃ.  
 
ᒥᓂᔅᑕ ᐊᖏᕈᓐᓇᕐᒪᖔᑦ ᐃᓕᓐᓂᐊᕐᕕᖕᒥ ᐃᖅᑲᓇᐃᔭᖅᑏᑦ ᓂᐅᕕᕋᓱᒃᑎᓪᓗᒋᑦ ᓴᓇᒡᔪᑎᒃᓴᐅᓂᐊᖅᑐᓂᒃ 
ᐊᒃᓱᒡᓕᑭᐊᖅ ᐃᓕᓐᓂᐊᕈᑎᒃᓴᐅᖃᕐᓂᐊᓕᕈᑎᒃ ᑕᐃᓐᓇ ᒪᑐᐃᖅᑕᐅᓚᐅᙱᓐᓂᖓᓂᒃ ᐊᖏᕈᓐᓇᖅᐳᖃᐃ ᒥᓂᔅᑕ. 
ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᓂᔅᑕ ᑲᒪᔪᖅ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑕ ᐲᑯ.  
 
ᐊᖓᔪᖅᑳᖅ ᐃᐊᒃ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᑕᒪᑐᒧᖓ ᐃᖏᕐᕋᓂᐅᔪᖅ 
ᐃᖃᓗᒃᑑᑦᑎᐊᕐᒥ ᓴᓇᔭᕆᐅᕐᓴᓂᕐᒧᑦ ᐃᓕᓐᓂᐊᕐᕕᐊᓗᖕᒥ ᓴᓇᒡᕕᒃᓴᐅᖃᑦᑕᕐᓂᐊᖅᑐ ᐃᓕᓐᓂᐊᕈᑕᐅᓗᓂ 
ᓄᓇᕗᒥᓗ ᓴᓇᔭᕆᐅᕐᓴᓂᕐᒧᑦ ᐃᓕᓐᓂᐊᕈᑎᒃᓴᒥᒃ ᓴᓇᒐᑦᑕ ᐃᖃᓗᒃᑑᑦᑎᐊᕐᒥ ᐊᒻᒪ ᐃᖃᓗᓐᓂ 
ᐃᖃᓗᒃᑑᑦᑎᐊᕐᒥᓗ. 
 
ᑕᐃᒃᑯᐊ ᐅᔭᕋᕐᓂᐊᕐᓂᒧᑦ ᐃᓕᓐᓂᐊᕈᑎᒃᓴᐅᓂᐊᖅᑐᓂ ᐃᖃᓗᒃᑑᑦᑎᐊᕐᒥ ᐃᓕᓐᓂᐊᕐᕕᐊᓗᒡᒥ ᐃᓕᓐᓂᐊᕐᕕᒃᓴᖅ 
ᑕᐃᓐᓇ ᕿᑎᕐᒥᐅᓄᑦ ᐊᑐᖅᑕᐅᓂᐊᕐᓗᓂ ᐊᒻᒪ ᑕᐃᒃᑯᐊ ᐃᓕᓐᓂᐊᕐᕕᐊᓗᖕᒥ ᐃᓕᓐᓂᐊᖅᑐᑦ ᓴᓇᔭᕆᐅᕐᓴᓂᕐᒧᑦ. 
 
ᐊᐅᖅᑭᑎᓂᕐᒧᓪᓗ ᐅᔭᕋᖕᓂᐊᖅᑐᓕᕆᓂᕐᒧᓪᓗ ᐃᖅᑲᓇᐃᔭᕐᓂᕐᒧᑦ ᐃᓕᓐᓂᐊᕈᑎᒃᓴᐃᑦ ᓯᕗᒧᐊᒃᑎᑕᐅᓂᕐᒥᔪᑦ. 
ᑕᐃᓐᓇ ᐃᓕᓐᓂᐊᕐᕕᒃ ᐊᒻᒪᓗ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓕᓐᓂᐊᖅᑎᑦᑎᔪᓐᓇᕐᓂᖅᐸᑕ ᑕᐃᓐᓇ 
ᐊᖏᕈᓐᓇᕐᓂᐊᖅᑐᖓ ᖁᕕᐊᓱᑦᑎᐊᕋᔭᖅᑐᖓᓗ ᕿᒥᕐᕈᓇᒋᐊᒃᓴᖅ ᖃᓄᖅ ᐃᑲᔪᕈᓐᓇᕐᒪᖔᑦᑕ 
ᐃᓕᓐᓂᐊᖅᑎᑦᑎᒐᓱᐊᖅᑎᓪᓗᒋᑦ ᑕᒪᑐᒥᖓ. ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᐲᑯ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᐊᓚᕋᓚᒃ. 
 
ᐊᐱᖅᑯᑦ 165 - 2(4): ᑐᓚᑦᑕᕐᕖᑦ ᖃᓄᐃᓕᖓᓕᕐᓂᖏᑦ (ᐊᓚᕋᓚᒃ) 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇ ᐊᐱᖅᑯᓯᕆᓚᖓᔭᕋ ᓇᓗᓇᓐᖏᒻᒪᑦ ᑖᑉᓱᒧᖓ ᒥᓂᔅᑕᐅᔪᒧᑦ 
ᐅᒥᐊᒐᓚᐃᑦ ᐅᖅᑯᐊᕆᕙᒃᑕᖏᑦ ᑐᓚᑦᑕᕐᕕᖏᓐᓄᓪᓗ. 
 
ᑭᓯᐊᓂ ᓯᕗᓪᓕᖅᐹᒥᒃ, ᐅᖃᖅᑎᑦᑎᔩ, ᖁᔭᓐᓇᒦᕈᒪᓪᓗᒍ ᑕᐃᕕᑦ ᓯᒪᐃᓚᒃ ᐊᕐᕕᐊᒦᓚᐅᕐᒪᑦ ᐃᑲᔪᕆᐊᖅᖢᓂ 
ᑖᒃᑯᓂᓐᖓ ᐆᒐᖅᓯᐅᓚᐅᖅᑐᓂᑦ, ᐊᒻᒪᓗ ᐊᓕᐊᓇᐃᒋᔭᐅᕙᓗᒻᒪᕆᓚᐅᕐᒪᑦ ᑕᐃᑲᓃᑦᑎᓪᓗᒍ  

ᓰ.ᐲ.ᒃᑯᑦ ᖃᐅᑎᓪᓗᒍ ᐃᓐᓇᐅᓂ ᐅᓪᓛᒻᒪᕆᐊᓗᒃᑯᑦ, ᐃᓐᓇᐅᖃᑕᐅᓐᖏᒃᑲᓗᐊᖅᖢᖓᓕ ᐅᑉᓛᕈᖅᑐᐊᓘᒐᒪ 
ᑕᐃᒃᓱᒪᓂ ᑐᓵᓚᐅᕋᒪ. ᐊᓕᐃᓇᐃᒡᒎᖅ ᑕᐃᑲᓃᓚᐅᕋᕕᑦ ᐊᒻᒪᓗ ᖁᕕᐊᓱᑦᑎᑦᑎᓚᐅᕋᕕᓪᓗ. (ᑐᓵᔨᑎᒍᑦ) 
ᖁᔭᒋᔭᐅᑦᑎᐊᖅᖢᑎᓪᓗ ᐊᕐᕕᐊᓃᒃᑲᕕᑦ.  
 

(ᑐᓵᔨᑎᒎᕈᓐᓃᖅᑐᖅ) ᑭᓯᐊᓂ ᖁᕕᐊᓇᖅᑐᒥᒃ ᐅᖃᐅᑎᖃᑖᕋᒃᑭᑦ, ᖁᕕᐊᓇᓗᐊᓐᖏᑦᑐᒥᒃ ᐊᐱᖅᓱᕐᓂᐊᕐᒥᒐᒃᑭᑦ, 
ᐱᔭᕐᓂᕐᒪᑦ. ᑕᐃᒪ ᐅᑭᐅᖑᓚᐅᖅᑐᖏᓛᒃ ᑲᑎᖃᑎᒌᒐᓛᖃᑦᑕᓚᐅᕐᖓᑦ ᑕᒫᓂᖅᑭᕈᓘᔭᖅᑐᓄᑦ. 
ᑐᓚᑦᑕᕐᕕᒻᒪᕆᐅᓐᖏᑦᑐᒥᒡᓕ ᐅᖃᐅᓯᖃᖃᑦᑕᓚᐅᕋᒪ ᐅᖅᑯᐊᒃᓴᒥᒃ ᐅᒥᐊᓄᑦ. ᑎᓂᑦᑕᖅᔪᐊᖅᑐᒥᒃ ᓄᓇᓕᖃᖅᖢᓂ 
ᐅᖅᑯᐊᖅᑕᖃᕈᓐᓃᑦᑎᐊᒪᕆᓲᖑᒻᒪᑦ, ᑎᑭᓴᖅᑐᖅᑐᓪᓗ ᐊᖑᑏᑦ ᐊᓄᕌᓕᕈᔾᔭᐅᔪᕕᓃᑦ, ᐊᒃᓱᕈᕐᓇᖅᑐᒻᒪᕆᐊᓘᒻᒪᑦ 
ᖃᐅᔨᒪᒐᑦᑕ, ᑕᐃᒪ ᑐᓚᑦᑕᕐᕕᒃᓴᖃᓐᖏᑦᑐᒧᑦ ᓇᒧᓐᖓᐅᕝᕕᒃᓴᖅᑕᖃᓐᖏᑦᑎᐊᕐᒪᑦ. 
 

ᓲᕐᓗ ᑕᒪᒃᑯᐊ ᐊᕐᓇᐃᑦ ᓂᖓᕆᔭᐅᔪᑦ ᓇᒧᓐᖓᐅᕕᔅᓴᖃᕈᓐᓃᑎᐊᖅᑐᑦ ᐊᔅᓱᕈᕐᕕᔾᔪᐊᓲᖑᒻᒪᑕ. ᐊᐱᕆᔪᒪᒐᒃᑭᑦ 
ᑕᐃᒃᑯᐊ ᐅᖃᐅᓯᕆᐱᓪᓚᖃᑦᑕᓚᐅᖅᑕᕗᑦ ᐅᑭᐅᖅ ᐅᖅᑯᐊᒃᓴᓂᑦ ᐅᖅᑯᐊᓕᕆᓂᕐᒧᑦ ᐊᒧᓯᑦᓯᐊᕋᓱᐊᕐᕕᒃᓴᓄᓪᓗ 
ᐅᒥᐊᓄᑦ ᖃᓄᐃᓕᖓᓕᕐᒪᖔᑦ ᑕᒪᓐᓇ ᐅᓂᒃᑳᕆᓚᐅᐱᓪᓚᒐᔪᕈᓐᓂ ᐅᕙᓐᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᓇᑯᕐᒦᒃ, ᒥᔅᑕ ᐊᓚᕋᓚᒃ. ᒥᓂᔅᑕ ᐱᓕᕆᐊᓕᒃ ᐃᖏᕐᕋᔪᓕᕆᓂᕐᒧᑦ, ᒥᓂᔅᑕ ᓯᒪᐃᓚᒃ. 
 

ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐊᕐᕕᐊᓃᓛᒃ ᖁᕕᐊᓇᓚᐅᖅᑐᖏᓛᖅ. ᐊᕐᕕᐊᕐᒥᐅᑦ 
ᑐᓐᖓᓇᕕᔾᔪᐊᔪᒻᒪᑕ ᐅᓂᒃᑳᓂ ᐊᒻᒪ ᖁᕕᐊᓇᐅᑕᐅᓗᐊᓕᔪᒻᒪᑦ.  
 

ᑕᐃᓐᓇ ᐅᖅᑰᒍᑕᐅᓇᔭᖅᑐᖅ ᐅᖂᑕᐅᓕᐅᕐᓂᐅᓇᔭᖅᑐᖅ ᖃᓄᐃᓕᓯᒪᓗᐊᓐᖏᑕᕗᑦ ᓱᓕ ᑮᓇᐅᔭᖅᑕᖃᓐᖏᒻᒪᑦ 
ᓱᓕ ᑕᒪᑐᒧᖓ ᐊᑐᕈᓐᓇᖅᑐᓂᑦ. ᑕᐃᒃᑯᓄᖓ 7-ᓄᑦ ᓄᓇᓕᓐᓄᑦ ᐅᐊᑦᓯᐊᖅ ᐅᖃᐅᓯᕆᓚᐅᖅᑕᓐᓂ 
ᑐᓚᑦᑕᕐᕕᐅᓇᔭᖅᑐᓂᑦ ᐅᖂᑕᐅᓇᔭᖅᑐᓂᓪᓗ ᓴᓇᔾᔪᑕᐅᓇᔭᖅᑐᑦ ᑕᐃᒪ ᐅᑕᖅᑭᒐᑦᑎᒍ ᓱᓕ, ᑖᒃᑯᓇᓂᓗ ᓄᑖᓂᑦ 
ᑮᓇᐅᔭᕿᔭᐅᓂᐊᖅᑐᓂᑦ ᐊᕐᕌᒎᓂᐊᖅᑐᒥᑦ ᒐᕙᒪᑐᖃᒃᑯᓐᓂ.  
 

ᑕᐃᒪᓗ ᒥᓂᔅᑕᖓ ᐅᖃᐅᓯᖃᒻᒫᓚᐅᖅᑑᒐᓗᐊᖅ $25 ᒥᓕᐊᓐᓂᒡᒎᖅ ᐊᕐᕌᒍᑕᒫᑦ 7-ᓄᑦ ᐊᕐᕌᒍᓄᑦ ᑕᒪᒃᑯᓄᖓ 
ᐊᑭᑐᔫᑎᓄᑦ ᐊᑐᕈᓐᓇᖅᑐᓄᑦ ᐃᖏᕐᕋᔪᓕᕆᓂᕐᒧᑦ ᑐᕌᖓᔪᓂᑦ ᐊᑐᕈᓐᓇᕐᓂᐊᕐᓂᕋᖅᖢᓂᒋᑦ, ᑭᓯᐊᓂ 
ᐅᖃᐅᑎᔭᐅᓐᖏᓇᑦᑕ ᓱᓕ ᐋᑐᕚᒥᑦ ᖃᓄᓪᓚᕆᒃ ᐊᑐᕈᓐᓇᕐᓂᐊᕐᒪᖔᑕ ᑕᐃᒃᑯᐊ $25 ᒥᓕᐊᓐᖑᓇᔭᖅᑐᑦ. 
ᑕᐃᒃᑯᐊᓗ ᐅᖃᐅᓯᕆᓚᐅᖅᑕᖏᑦ ᐊᖏᒐᐅᓐᖏᒃᖢᑎᑦ Federal Budget ᐊᖏᒐᐅᓐᖏᒃᖢᓂ ᓱᓕ ᐋᑐᕚᒥ 
ᐊᖏᖅᑕᐅᓇᔭᖅᐸᑦ ᑕᐃᒪᐅᓕᕐᓂᐊᖅᑐᒍᓪᓕ ᑕᐃᒃᑯᐊ $25 ᒥᓕᐊᓐ. ᑭᓯᐊᓂ ᐅᖃᐅᑎᔭᐅᓐᖏᓐᓇᑦᑕ ᓱᓕ ᖃᓄᖅ 
ᐊᑐᕈᓐᓇᕋᔭᕐᒪᖔᑉᑎᒍ ᑕᐃᑉᓱᒥᖓ ᐅᑕᖅᑭᔭᖃᖅᐳᒍᑦ ᓱᓕ. ᒪ’ᓇ, ᐅᖃᖅᑎᑦᓯᔩ. 
 

ᐅᖃᖅᑎ: ᓇᑯᕐᒦᒃ, ᒥᓂᔅᑕ ᓯᒪᐃᓚᒃ. ᓯᕗᓪᓕᖅᐹᖅ ᐊᐱᖅᑯᑎᓐᓄᑦ ᐃᓚᒋᐊᕈᑎ, ᒥᔅᑕ ᐊᓚᕋᓚᒃ. 
 

ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᐃᔅᓱᒪᓂ ᒥᓂᔅᑕᕈᓛᖅᑎᓪᓗᑎᑦ ᓱᓕᐅᖅᑰᖅᑐᖅ ᑖᓐᓇ 
ᑐᓵᔭᐅᔪᑦᓴᒫᖑᓪᓗᓂ ᑕᕝᕙᓂ ᐃᓪᓗᒥ ᐅᖃᐅᓯᕆᖃᑦᑕᓚᐅᖅᑕᒃᑲ ᑕᐃᒃᑯᐊ ᒥᑦᑕᕐᕕᕕᓂᕐᒥᑦ ᐊᕐᕕᐊᓂ 
ᐅᒥᐊᒐᓚᐅᓕᓚᐅᖅᓯᒪᔪᑦ ᓯᐊᖅᑐᐃᑦ, ᓯᐊᓕᖅᑐᐃᑦ ᐃᓕᐅᖅᑲᖅᑕᐅᓯᒪᔪᑦ ᓴᓂᓕᕇᒃᑐᒃᓯᒪᔪᑦ 
ᐃᑦᓴᕐᕕᖃᑦᓯᐊᓐᖏᓐᓂᕐᒧᑦ ᔭᒐᖃᑦᑕᖅᓯᒪᔪᑦ ᓄᑦᑖᕈᓘᔭᖅᖢᑎᒡᓗ ᐃᓪᓚᐃᒍᑎᑦᓴᔭᐃᑦ ᑕᐃᒃᑯᐊ fibreglass boat 
ᐊᒻᒪᓘᓐᓃᑦ ᑕᒪᒃᑯᐊ ᓴᕕᕋᓛᑦ ᐅᒥᐊᑦ ᐃᒥᒡᒋᖅᑎᖅᓯᒪᓗᐊᓕᖅᑐᑦ ᑕᐅᕙᓂ ᓄᖑᓕᖅᑐᐃᑦ ᑭᓯᐊᓂ ᑕᐃᒃᑯᐊ 
ᐃᒋᑕᐅᓯᒪᓪᓚᑦᑖᓕᖅᑐᐃᑦ ᓇᓗᓇᓐᖏᒃᖢᑎᑦ. 
 

ᑕᐃᒪᓐᓇᐃᑦᑐᖃᒃᑲᓐᓂᖁᓇᓐᖏᑦᑐᐊᓘᒻᒪᑦ ᐊᒥᓱᓐᖑᖅᐸᓪᓕᐊᑐᐃᓐᓇᓕᕐᒥᒻᒪᑕ ᑕᐃᒃᑯᐊ 
ᐃᑦᓴᕝᕕᖃᑦᑎᐊᓐᖏᓐᓂᕐᒧᑦ ᐃᓛ ᐅᖅᑯᐊᖃᑦᑎᐊᓐᖏᓐᓂᕐᒧᑦ insurance-ᑖᕐᓂᕐᓗ ᐊᔪᕐᓇᖃᑦᑕᖅᖢᓂ 
ᓇᓪᓕᐅᒃᑯᒫᖅᑖᕐᓂᖅ ᐊᔪᕐᓇᖅᐸᒃᖢᓂ ᐊᒻᒪᓗ ᒐᕙᒪᒃᑯᑦ ᑮᓇᐅᔭᓂᑦ ᑐᒃᓯᕋᕐᕕᔅᓴᖃᓐᖏᑎᐊᖅᖢᓂ ᑕᒪᒃᑯᓄᖓ 
ᔭᒐᑦᑑᒐᓗᐊᓄᑦ ᐊᖑᑦ ᑕᕝᕙᑐᐊᕆᓪᓗᓂᐅᓪᓗ ᓵᕝᕕᒃᓴᖃᓐᖏᑦᑎᐊᒻᒪᕆᒻᒪᑦ. ᐊᐱᕆᒃᑲᓐᓂᕈᒪᔭᒋᑦ 
ᕼᐊᒻᒪᓚᒃᑯᓐᓂᖃᐃ ᐱᓕᕆᖃᑎᖃᕐᓗᑎᑦ ᖃᓄᑭᐊᖅ ᐊᑭᑐᓗᐊᓐᖏᑦᑑᒐᓗᐊᕐᒥ ᓄᓈᑦᑕᕐᕕᖓᓂᓪᓘᓐᓃᑦ ᑕᐃᒃᑯᐊ 
ᓄᓈᖅᓯᒐᓱᐊᕌᓪᓚᒡᕕᒃᓴᒥᑦ ᑎᓂᓐᖓᑎᓪᓗᒍ ᐋᖅᑭᒃᓯᕆᔪᖄᓪᓚᒍᓐᓇᕋᔭᓐᖏᓚᖅ ᐊᐅᔭᓚᐅᓐᖏᓐᓂᖓᓂ ᐃᓛ 
ᐊᐅᔭᕐᓘᓐᓃᑦ ᐱᒋᐊᓕᓵᖅᑎᓪᓗᒍ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 

ᐅᖃᖅᑎ: ᓇᑯᕐᒦᒃ, ᒥᔅᑕ ᐊᓚᕋᓚᒃ. ᐃᖏᕐᕋᔪᓕᕆᓂᕐᒧᑦ ᐱᓕᕆᐊᓕᒃ, ᒥᔅᑕ ᓯᒪᐃᓚᒃ. 
 

ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᑕᐃᓐᓇᐅᓐᓂᖅᐸᑦ ᐃᒃᓴᕐᕕᐅᓐᓂᖅᐸᑦ ᐊᕐᕕᐊᓂ ᑕᐃᒃᑯᐊ 
ᐆᒐᖅᓯᐅᖅᑐᑦ ᖃᐅᔨᓴᕐᕕᒋᔭᖓᑦᑕ ᑎᒥᑦᓯᐊᖓᓃᓚᐅᖅᑐᑦ ᑕᐃᓐᓇᐅᓐᓂᖅᐸᑦ ᑕᐃᒪ ᒥᑭᓗᐊᒥᐊᑦᓯᐊᕐᒪᑦ 
ᓇᐃᓗᐊᒥᐊᑦᓯᐊᖅᖢᓂ ᐳᒃᑭᓗᐊᖅᖢᓂᓗ. ᑕᐃᒃᑯᐊ ᐃᖅᑲᓇᐃᔭᖅᑎᒋᔭᕗᑦ ᑕᒪᑐᒥᖓ 
ᖃᐅᔨᒋᐊᒃᑲᓂᖁᓚᐅᕐᓂᐊᖅᐸᒃᑲ ᐊᕐᕕᐊᓂ ᐊᒧᕝᕕᐅᓇᔭᖅᑐᒥᑦ ᓄᓇᑎᑦᑖᕐᕕᐅᔫᓪᓗᐊᕋᔭᖅᑐᒥᑦ ᖃᓄᖅ 
ᐱᔪᓐᓇᕋᔭᓐᖏᒻᒪᖔᑕ ᑕᒪᓐᓇ ᑕᑯᒋᐊᕈᑎᒃᑲᓐᓂᓚᐅᕐᓂᐊᖅᐸᕋ. ᒪ’ᓇ, ᐅᖃᖅᑎᑦᓯᔩ. 



ᐊᐃᑉᐱᖅ, ᒪᐃ 29, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᐅᖃᖅᑎ: ᓇᑯᕐᒦᒃ, ᒥᔅᑕ ᓯᒪᐃᓚᒃ. ᑐᖏᓕᐊᓂ ᐊᐱᖅᑯᑎ, ᒥᔅᑕ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓇᑯᕐᒦᒃ, ᑖᓐᓇ ᓂᕆᐅᒋᓚᖓᒻᒥᒐᑦᑎᒍ ᐊᐅᔭᐅᓂᐊᖅᑐᒥ. ᐃᓛ 
ᑕᐃᒪᐃᒃᑲᓐᓂᖁᓇᓐᖏᑐᒻᒪᕆᐊᓘᒻᒪᑦ ᑐᓚᑦᑕᕐᕕᖃᓐᖏᒃᖢᓂ ᐅᓗᔾᔮᖅᑕᖅᑐᕈᓗᑐᐃᓐᓇᕐᓂᒡᓘᓐᓃᑦ 
ᑎᓂᓐᖓᓕᕌᖓᑦ ᐅᖅᑯᐊᖑᖃᑦᑕᖅᑐᓂ ᑕᐃᒫᒃ ᐅᖃᖅᑐᖃᖃᑦᑕᓕᓚᐅᕐᒪᑦ ᑕᐃᒪᓐᓈᓗᒃ ᐅᓕᓐᖓᔪᖅᓯᐅᑕᐅᒻᒪᑦ 
ᑕᐃᓐᓇ ᐃᓴᕈᑕᓐᖑᐊᕈᓗᒃ Eskimo Point-ᖑᓂᕋᓕᓚᐅᖅᓯᒪᔭᕋ ᓴᓇᔭᐅᔪᕕᓂᖅ Engineer-ᕌᓗᓐᓄᑦ 
ᖃᐅᔨᒪᔪᕐᔪᐊᓂᒡᒎᖅ ᑕᐃᒃᑯᓄᖓ ᑎᑎᕋᐅᔭᖅᑕᐅᓪᓗᓂᓗ ᐋᖅᑭᒃᓱᖅᑕᐅᓯᒪᔪᖅ ᑭᓯᐊᓂ ᐃᓄᐃᑦ 
ᖃᐅᔨᒪᔭᑐᖃᓐᖏᓐᓃᒻᒪᑦ ᖃᓂᓈᖅᓯᖏᒻᒪᓪᓘᓐᓃᑦ.  
 
ᒥᓂᔅᑕ ᐊᐱᕆᒃᑲᓐᓂᕈᒪᓪᓗᒍ ᑖᒃᑯᐊ ᑮᓇᐅᔭᖅᑕᖃᓐᖏᑦᓯᐊᒻᒪᕆᒃᑑᒐᓗᐊᑦ ᖃᐅᔨᒪᓇᖅᑐᑦ ᑭᓯᐊᓂ ᐃᑉᐸᒃᓵᓂᒐᔮᖅ 
ᐊᒥᓲᑦᑕᒻᒪᕆᐊᓘᒃᖢᑕ ᐅᕙᖓᐃᓛᒃ ᐃᒃᓯᕙᐅᑕᐅᒐᒪ ᐃᓕᓐᓂᐊᖅᑐᓕᕆᔨᒃᑯᓐᓂᓗ ᓅᑎᖅᑕᐅᔪᐊᓗᒻᒥᒃ ᑕᒪᑐᒧᖓ 
ᐊᑭᑐᔫᑎᓄᑦ ᐊᖏᖅᑕᐅᓚᐅᖅᑐᒥᑦ ᐅᕙᓂ ᐃᓪᓗᒥ. ᑕᐃᒪᐃᓕᐅᕈᓐᓇᖅᑎᓪᓗᒋᑦ ᑕᐃᒪᓐᓇᐃᓕᐅᕈᑕᐅᔪᓐᓇᕐᒪᑦ 
ᑕᒪᓐᓇ ᐱᓪᓚᕆᐊᓘᑎᓪᓗᒍ. ᑕᐃᒪᐃᓕᐅᒐᓚᒡᓗᑎᖅᑲᐃ ᐱᒋᐊᕈᓐᓇᒐᓚᒐᔭᓐᖏᓚᑎᑦ, ᒥᓂᔅᑖ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐊᓚᕋᓚᒃ. (ᑐᓵᔨᑎᒍᑦ) ᓄᑦᑕᐅᑎᓕᕆᓂᕐᒧᑦ ᒥᓂᔅᑕᕆᔭᐅᔪᖅ, ᒥᓂᔅᑕ ᓯᒪᐃᓚᒃ. 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. ᐄ, ᑕᒪᒃᑯᓂᖓ ᖃᓄᖅᑑᕈᑎᖃᐃᓐᓇᖅᖢᑕ ᐅᕙᓂ 
ᐃᖏᕐᕋᔪᓕᕆᔨᒃᑯᓐᓂ ᐊᒥᓲᒻᒪᑕ ᓄᓇᓖᑦ ᑕᒪᕐᒥᖅᑲᔮᑦᓯᐊᖅ ᐊᓪᓛᑦ ᐃᒃᓵᕐᕕᑦᑖᕆᐊᖃᖅᑐᑦ, ᐅᖂᑕᖅᑖᕆᐊᖃᖅᑐᑦ. 
ᑕᒪᓐᓇᓗ ᑐᐊᕕᕐᓇᖅᖢᓂ, ᑐᐊᕕᕐᓇᖅᑑᓪᓗᓂ ᑲᑉᐱᐊᓇᖅᑐᓂ ᐊᓐᓇᐃᔭᓇᖅᑐᒦᑎᑦᑎᓪᓗᓂᓗ ᑕᒪᒃᑯᓂᖓ 
ᐅᖃᐅᓯᕆᔭᓂᑦ ᐅᒥᐊᓂᑦ ᐃᓄᓐᓂᓪᓗ ᐊᒡᓛᑦ ᐅᒥᐊᖅᑐᖅᐸᑦᑐᓂᒃ. ᑕᒪᓐᓇ ᖃᓄᖅᑑᕈᑎᒌᓐᓇᖅᑕᕗᑦ 
ᐃᓱᒪᔅᓴᖅᓯᐅᕈᑎᒌᓐᓇᖅᑕᕗᑦ, ᖃᓄᖅᑐᖅ ᓴᓇᔪᓐᓇᖅᓯᓚᐅᖅᑕ. ᑕᒪᓐᓇᓗ ᑕᐃᒪᓐᓇᐃᓕᐅᕈᑎᒌᓐᓇᕐᓂᐊᖅᖢᒍᑦ 
ᓴᓇᓚᐅᓐᖏᓐᓂᑦᑎᓐᓂᑦ ᓄᓇᓕᓗᑦᑖᓂᑦ. ᒪ’ᓇ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᓂᔅᑕ ᓯᒪᐃᓚᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᐃᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᑰᓕ. 
 
ᐊᐱᖅᑯᑦ 166 - 2(4): ᖃᑦᓯᐅᓂᖏᑦ ᓄᖅᑲᖃᑦᑕᖅᑐᑦ ᑐᖏᓕᐅᔪᑦ ᒥᓂᔅᑕᒧᑦ 

ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂᑦ (ᑰᓕ) 
 

ᑰᓕ: ᖁᔭᓐᓇᒦᒃ, ᐅᖃᖅᑏ. ᐅᓇ ᐊᐱᖅᑯᑎᒋᔪᒪᔭᕋ ᓯᕗᓕᖅᑎᒧᑦ. 
 
ᐅᖃᖅᑏ, ᐊᐃᐳᕈ 1, 1999-ᖑᑎᓪᓗᒍ ᒫᓐᓇᒧᑦ ᑎᑭᒃᖢᒍ ᑖᓐᓇ [ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕕᖓ 9-
ᓂᑦ ᒥᓂᔅᑕᐃᑦ ᑐᖏᓕᖃᖅᓯᒪᓕᑦᒪᑦ] ᐊᒥᓱᓪᓗ ᓄᖅᑲᕐᓂᑰᓪᓗᑎᒃ ᓇᒻᒥᓂᕐᒥᓄᑦ ᐱᔾᔪᑎᒥᓄᑦ. ᐃᓚᖏᑦ 
ᐱᓕᕆᐊᓂᒃ ᐱᔾᔪᑎᒋᓪᓗᒍ ᓄᖅᑲᖅᖢᑎᒃ. ᑖᓐᓇ ᓯᕗᓕᖅᑎ ᑐᑭᓯᐊᑦᑎᐊᖅᑐᑑᖅᑰᕐᒪᑦ ᓲᖅ ᑕᐃᒃᑯᐊ 
ᓄᖅᑲᖃᑦᑕᖅᑐᑦ ᐱᔾᔪᑎᖃᖅᖢᑎᒃ ᓱᓇᒥᒃ ᓄᖅᑲᖃᑦᑕᕐᓂᑰᒪᖔᑕ.  
 
ᐅᖃᖅᑏ, ᓄᓇᕗᒻᒥᐅᑦ ᑐᑭᓯᐅᒪᓐᖏᑦᑎᐊᕐᒪᑕ ᓲᖅ 9 deputy minister-ᖑᓕᖅᑐᖅ 9-ᒋᔭᐅᓪᓗᓂ ᒫᓐᓇ 
ᐃᓕᔭᐅᔪᖅ, ᑕᐃᒃᑯᐊ 8-ᖑᔪᑦ ᓲᖅ ᓄᖅᑲᖃᑦᑕᖅᓯᒪᕙᑦ? ᒫᓐᓇᒧᑦ ᑎᑭᑦᑐᒍ ᓄᓇᕗᒻᒥᐅᑦ ᐊᐱᕆᔪᒪᓕᑕᐃᓐᓇᕐᒪᑕ, 
ᓲᕐᖏᒃᑯᐊ ᓄᖅᑲᕋᔪᓗᐊᖅᑐᐊᓘᕙᑦ [ᒥᓂᔅᑕᐃᑦ ᑐᖏᓕᖏᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐱᓕᕆᕕᖓᓐᓂ?] ᑖᓐᓇᖃᐃ, ᐅᖃᖅᑏ, ᓯᕗᓕᖅᑎ ᐅᓂᒃᑳᕈᓐᓇᖅᐳᖅ ᓱᓇᒥᖏᒃᑯᐊ ᐱᔾᔪᑎᖃᖅᖢᑎᒃ 
ᓄᖅᑲᑲᑕᓗᐊᓕᖅᐸᑦ? ᐃᑲᔪᖅᑰᓐᖏᒻᒪᑕ department staff-ᖏᓐᓂᑦ ᐊᒥᓱᓗᐃᑦ ᓄᖅᑲᖃᑦᑕᖅᑎᓪᓗᒋᑦ. 
ᖁᔭᓐᓇᒦᒃ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᑰᓕ. ᓯᕗᓕᖅᑎ ᓄᓇᕗᒻᒥᑦ, ᒥᔅᑕ ᐅᑲᓕᖅ. 

ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᐅᓄᕐᓂᖅᓴᐃᑦ ᐃᒻᒥᓂᒃ ᓄᖅᑲᖃᑦᑕᖅᑐᑦ 
ᐊᐅᓚᓐᖏᓇᒃᑭᑦ, ᐃᒻᒥᓂᒃ ᓄᖅᑲᕋᐃᒻᒪᑕ ᓄᖅᑲᖓᑎᒍᓐᓇᖅᐸᓐᖏᓐᓇᑦᑎᒍ.  
 
ᑖᓐᓇ ᐊᔅᓱᕉᕐᓇᓂᖅᐹᖑᖃᑕᐅᒻᒪᑦ ᑕᕝᕙᓂ ᐊᐅᓚᑦᑎᓇᓱᑦᑐᓂ ᐋᓐᓂᐊᖃᖅᑕᐃᓕᓂᕐᒥᑦ ᒥᓂᔅᑕᒧᑦ, 
ᑐᖏᓕᒋᔭᖏᓐᓄᑦ ᐊᒻᒪ ᐃᖅᑲᓇᐃᔭᖅᑎᓕᒫᖏᓐᓄᑦ. ᑕᒪᓐᓇ ᐊᔅᓱᕉᕐᓇᒻᒪᕆᑉᐸᒻᒪᑦ ᑖᒃᑯᓄᖓ 
ᐃᖅᑲᓇᐃᔭᖅᑎᑎᓐᓄᑦ, ᑕᒪᒃᑯᐊ ᐅᓄᕐᓂᖅᓴᐃᑦ ᑕᐃᒫᒃ ᐱᐅᓯᖃᖃᑦᑕᖅᓯᒪᔪᑦ ᐅᒡᒍᓇᖅᑑᒐᓗᐊᑦ ᑭᓯᐊᓂ 
ᓇᓂᓯᓇᓱᖃᑦᑕᖅᑐᒍᑦ ᓇᒥᓕᒫᖅ ᐊᑲᐅᓈᕋᓱᑦᑐᒋᑦ. ᖃᑦᑎᐊᖅᑎᒻᒪᕆᑦᑐᑕᑭᐊᖅ ᑲᓇᑕᓕᒫᒥᑦ ᕿᓂᖃᑦᑕᖅᓯᒪᔪᒍᑦ 
ᐃᓇᑦᑎᓇᓱᑦᑐᑕ ᑭᒃᑯᑐᐃᓐᓇᕐᓂᑦ ᐆᑦᑐᕈᒪᔪᓂᑦ. ᑕᒪᓐᓇ ᐆᑦᑐᖃᑦᑕᖅᓯᒪᔭᕗᑦ ᐅᒡᒍᓇᖅᑐᓂᓗ 
ᐊᑕᐃᓐᓇᕈᓐᓇᓲᖑᓐᖏᒻᒪᑕ ᐃᓛᓐᓂᒃᑯᑦ ᐃᖅᑲᓇᐃᔭᖅᑎᒋᓇᓱᑦᑕᕗᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᓂᔅᑕ ᐅᑲᓕᖅ. (ᑐᓵᔨᑎᒍᑦ) ᓯᕗᓪᓕᖅ ᐃᓚᒋᐊᕈᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᖢᒍ ᓯᕗᓕᖅᑎ ᑖᔅᓱᒥᖓ ᐅᓂᒃᑳᕐᖓᑦ. ᑭᓯᐊᓂ ᐅᓇ ᑭᐅᓐᖏᒻᒪᒍ.  
 
ᐃᓚᖏᑦ ᑕᐃᒃᑯᐊ deputy ministers ᐃᒻᒪᖃ personal reasons ᐊᐅᓚᓐᖏᑕᑦᑎᓐᓂᑦ ᐊᕕᑕᐅᔪᑦ 
ᐃᖅᑲᓇᐃᔭᖅᑎᓪᓚᕆᐅᓪᓗᑎᒃ ᓄᓇᕗᒻᒥᐅᓄᑦ ᐊᒻᒪ ᐋᓐᓂᐊᖅᑐᓕᕆᔨᒃᑯᑦ ᐊᒃᓱᕈᕐᓇᓪᓚᕆᒃᖢᓂᒃ 
ᐋᓐᓂᐊᖅᑐᓕᕆᔨᐅᓪᓗᓂ, ᑕᒪᒃᑯᐊᓗ ᓂᖃᐃᓱᖅᑕᑦᑎᓐᓄᑦ ᑲᒪᔨᐅᓪᓗᑎᒃ ᐃᑲᔪᓪᓚᕆᑦᑐᓂᒃ ᐃᓅᓯᓕᕆᔨᓄᑦ. 
 
ᑭᓯᐊᓂ ᓴᓇᔨᖏᑦ ᑕᐃᑲᓂ ᖃᐱᓚᓐᓇᔪᑦ ᐊᒥᓱᓐᖑᖅᐸᓪᓕᐊᔪᑦ ᓇᓗᓇᕈᓐᓃᖅᑐᖅ moral problems-
ᖃᖅᑰᓕᖅᑐᑦ. ᓯᕗᓕᖅᑎᖃᐃ ᐅᓂᒃᑳᕈᓐᓇᖅᐸ ᑕᐃᒃᑯᐊ ᐃᓚᖏᑦ ᓲᖅ ᐊᕕᑕᐅᖃᑦᑕᕐᓂᑰᑉᐸᑕ ᖃᓄᐃᓐᓇᒦᒃᑯᐊ 
ᐊᕕᑕᐅᓂᑰᕙᑦ? ᐊᒻᒪᓗ ᑮᓇᐅᔭᓂᒃ ᐊᑐᖃᑦᑕᖅᑐᒃᓴᐅᒐᑦᑕ compensation ᒪᑯᐊᓗ ᐊᑭᓕᕆᐊᓖᑦ ᐊᕕᑕᐅᒍᑎᒃ. 
ᓄᓇᕗᒻᒥᐅᓄᖅᑲᐃ ᐅᖃᕈᓐᓇᖅᐳᖅ ᓯᕗᓕᖅᑎ ᐊᕕᑦᑎᓚᐅᕐᓂᕈᕕᑦ ᓲᖅ ᑕᐃᒪᐃᑉᐸ?  
 
ᐅᖃᖅᑎ: ᓇᖁᕐᒦᒃ, ᑰᓕ. ᒥᔅᑕ ᑰᓕ. (ᑐᓵᔨᑎᒍᑦ) ᓯᕗᓕᖅᑎ ᓄᓇᕗᒻᒧᑦ, ᒥᔅᑕ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᒪᒃᑯᐊᖏᓛᒃ ᐅᖃᖅᑲᐅᒐᒪ ᐅᓄᕐᓂᖅᓴᐃᑦ 
ᓄᖅᑲᖃᑦᑕᖅᑐᑦ ᐊᒻᒪᓗ ᑖᒃᑯᐊ ᐃᓱᒫᓗᒋᑦᑎᐊᖅᑐᒋᑦ ᐃᖅᑲᓇᐃᔭᖅᑎᓕᒫᑦ ᑲᒪᑦᑎᐊᕋᓱᐃᓐᓇᐸᑦᑐᒍᑦ. 
 
ᑖᓐᓇ ᖁᕕᐊᒋᒻᒪᕆᑦᑕᕋ ᐊᖏᕈᓐᓇᓚᐅᕐᖓᑦ ᐋᓕᒃᔅ ᑳᒻᐳᓪ deputy-ᒋᖃᑦᑕᖅᓯᒪᔭᕗᑦ ᐊᔾᔨᒌᓐᖏᑦᑐᓂ ᐊᒻᒪᓗ 
ᐊᑯᓂᒻᒪᕆᒃ ᑕᒫᓃᒃᓯᒪᓪᓗᓂ ᑖᓐᓇ ᐆᑦᑐᕈᒪᓚᐅᕐᖓᑦ ᑖᓐᓇ ᐃᓕᓯᒪᑯᑖᖁᕕᒃᔪᐊᖅᑕᕋ ᑕᐅᕗᖓᓕᒫᕈᒪᑉᐸᑦ 
ᑕᐅᕗᖓᓕᒫᖅᑎᒍᒪᓂᐊᖅᑕᕋ [9-ᓂᑦ ᐊᕐᕌᒍᓂᑦ] ᐊᓐᖑᑎᓇᓱᒋᐊᖃᕋᑦᑕ ᐊᑕᐅᓰᓐᓇᕐᒥᑦ ᑐᖏᓕᖃᖁᓂᐊᕋᒃᑯ 
ᑕᐃᒪᐃᒍᓐᓇᕈᑦᑕ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᖁᕐᒦᒃ, ᒥᔅᑕ ᐅᑲᓕᖅ. (ᑐᓵᔨᑎᒍᑦ) ᑐᒡᓕᐊᓂ ᐃᓚᒋᐊᕈᑦ, ᒥᔅᑕ ᑰᓕ.  
 
ᑰᓕ: ᖁᔭᓐᓇᒦᒃ, ᐅᖃᖅᑏ. ᓱᕗᓕᖅᑏ, ᖁᔭᓐᓇᒦᒃ.  
 
ᑕᐃᒃᑯᐊ ᓄᓇᕗᒻᒥᐅᑦ ᑐᑭᓯᔪᒪᒻᒪᑕ ᖃᓄᐃᒻᒪᑦ ᑖᒃᑯᐊ ᐊᒥᓱᓗᐊᓂᓛᒃ ᓄᖅᑲᖃᑦᑕᓕᖅᑎᓪᖢᒋᑦ ᑕᐃᑲᓂ 
ᐅᑉᐱᕐᓇᕈᓐᓃᖅᐸᓪᓕᐊᑐᐃᓐᓇᓕᕐᒪᑦ. ᒫᓐᓇᓕᑕᐃᒪ deputy ᒥᓂᔅᑕᖑᖅᑐᖅ ᐃᓱᒪᒋᒐᑦᑎᒍᓕ ᐃᓚᐃᑎᒍᑦ 
ᑕᐃᒃᑯᓄᖓ ᐱᓕᕆᐊᕆᖃᑦᑕᖅᓯᒪᔭᖏᓐᓄᑦ [ᕼᐊᒻᓚᒃᑯᓐᓂ ᐊᒻᒪ ᐃᖏᕐᕋᔪᓕᕆᔨᒃᑯᓐᓂ ᐱᓕᕆᔨᐅᓗᓂ 
ᐃᖅᑲᓇᐃᔭᖃᑦᑕᕐᓂᑯᖓᓂ ᖃᐅᔨᒪᓂᖓ ᑕᐃᑲᓂ ᐱᒻᒪᕆᐅᔫᔮᕐᒪᑦ ᑕᒪᒃᑯᐊ ᒥᓂᔅᑕᐃᑦ ᑐᖏᓕᖏᑦ 
ᐃᖅᑲᓇᐃᔮᒃᓴᒥᓐᓂᑦ ᖃᐅᔨᒪᓂᖃᕆᖃᖅᐸᓪᓚᐃᒻᒪᑕ] ᐱᓕᕆᐊᕆᓚᖓᔭᒥᓂᑦ. 

[ᑖᓐᓇ ᒥᓂᔅᑕᐅᑉ ᑐᖏᓕᐊᖑᖅᑎᑕᐅᔪᖅ ᑳᒻᐳᓪ ᖃᐅᔨᒪᓂᖃᖅᑑᔮᓐᖏᒻᒪᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᒃ. 
ᑕᐃᒪᐃᑎᓪᓗᒍ ᓯᕗᓕᖅᑎ ᐊᐱᕆᔪᒪᔭᕋ ᐊᔪᓐᖏᓐᓂᖃᕐᒫᑦ ᑖᒃᑯᓄᓂ ᒪᕐᕉᒃ ᐱᓕᕆᕕᐅᔪᓂᑦ? ᖁᔭᓐᓇᒦᒃ.] 
 
ᐅᖃᖅᑎ: ᖁᔭᓐᓇᒦᒃ, ᒥᔅᑕ ᑰᓕ. ᓯᕗᓕᖅᑎ ᐹᓪ ᐅᑲᓕᖅ.  
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐄ, ᑕᑯᓐᓈᖅᑐᒍᓗ deputy ᑕᒪᒃᑯᐊ ᑐᖏᓕᕆᔭᐃᑦ 
ᐊᐅᓚᑦᑎᑎᐊᕐᓂᖏᑦ ᐊᓪᓚᕕᖏᓐᓂ ᖃᐅᔨᓴᖅᐸᑲᒃᑭᑦ ᑖᓐᓇ ᑕᒫᓂ, ᑕᒫᓂᑑᓐᖏᑦᑐᖅ deputy-ᖃᑦᑕᖅᓯᒪᔪᖅ. 
ᐅᓇᓂᓗ ᖃᓪᓗᓈᓂᑦ deputy-ᖃᑦᑕᖅᓯᒪᔪᖅ. ᑖᓐᓇ ᒥᔅᑕ ᑳᒻᐳᓪ ᖁᕕᐊᒋᑦᑎᐊᖅᑕᕋ ᐊᔪᓐᖏᓐᓂᖓ ᑕᑯᓐᓈᖅᑐᒍ 
ᑕᕝᕗᖓ ᐃᓕᔪᓐᓇᓚᐅᕋᒃᑯ. ᐊᖏᖅᓯᒪᑦᑎᐊᕐᖓᑦ ᖁᕕᐊᒋᔭᕋ. 
 
ᑖᒃᑯᐊ ᐅᓄᖅᑎᑕᐅᖑᐊᑐᖅᐹᓘᒻᒪᑕ ᐊᓯᓂᑲᐃᓐᓇᖃᑦᑕᖅᓯᒪᔪᑦ ᐃᓚᐃᓐᓇᖏᑦ ᑕᕝᕙᓂ 
ᐊᑕᑲᐃᓐᓇᑐᐃᓐᓇᖃᑦᑕᖅᓯᒪᒻᒪᑕ ᑕᐃᒃᑯᐊ ᓱᕈᐃᓇᓱᐃᓐᓇᖅᑐᑦ ᑖᒃᑯᓂᖓ ᓄᐊᑦᑎᓐᖑᐊᖅᑐᑎᒃ 
ᑲᑎᑎᕆᓐᖑᐊᖅᑐᑎᒃ ᐅᓄᖅᓯᑎᑦᑎᒋᖅᐸᒻᒪᑕ ᑖᒃᑯᓂᖓ ᐃᓕᑲᐃᓐᓇᖅᓯᒪᖃᑦᑕᖅᑐᓂᑦ ᐅᑕᖅᑭᑎᓪᓗᑕ ᓄᑖᓂᑦ 
ᕿᓂᖅᑎᓪᓗᑕ.  
 
ᑖᒃᑯᐊ 9-ᖑᑎᑕᐅᖑᐊᖅᑐᑦ ᐊᕙᓂᐊᓘᕐᒪ ᖃᓂᒋᔮᓃᓐᖏᒻᒪᑕ. ᑖᒃᑯᐊ ᓄᓇᕗᒻᒥᐅᑕᐅᖃᑎᒃᑲ 
ᖃᐅᔨᑎᑦᑎᒍᒪᑦᑎᐊᑕᒃᑲ ᑖᓐᓇ ᐱᒻᒪᕆᒋᒐᑦᑎᒍᑦ ᕿᓂᑦᑎᐊᕋᓱᐃᓐᓇᐸᑦᑐᑕ, ᐃᓕᓯᓯᒪᑲᐃᓐᓇᐸᑦᑐᑕᓗ ᑖᓐᓇ 
ᐃᓄᖃᓐᖏᑦᑑᒍᓐᓇᖏᒻᒪᑦ. ᑖᓐᓇ 9-ᖑᑎᑕᐅᖑᐊᖅᑐᖅ 13-ᒦᓐᖏᒃᑲᓗᐊᖅᑎᓪᓗᒍ ᑖᒃᑯᓄᖓ ᓱᕈᐃᓇᓱᑉᐸᑦᑐᓄᑦ 
ᑕᑉᐹᓂ ᖁᓛᓃᑦᑑᖏᓐᓇᕋᓱᐃᓇᐸᒻᒪᑦ. ᑖᓐᓇ ᓇᓗᓇᐃᑦᑎᐊᕈᒪᔭᕋ ᑖᒃᑯᐊ ᐃᓕᑲᐃᓐᓇᑐᐃᓐᓇᓲᖑᒻᒪᑕ ᐃᓚᖏᑦ 
ᑲᑎᑎᑕᐅᓐᖑᐊᓕᖅᑐᑎᒃ ᑖᒃᑯᓄᖓ ᓱᕈᐃᔪᒪᔪᓄᑦ. ᑖᓐᓇ ᓇᓗᓇᐃᑦᑎᐊᕈᒪᔭᕋ ᑕᐃᒪᐃᓐᖏᒃᑲᓗᐊᕐᖓᑦ. 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᓇᖁᕐᒦᒃ, ᒥᓂᔅᑕ ᐅᑲᓕᖅ. (ᑐᓵᔨᑎᒍᑦ) ᑭᖑᓪᓕᖅᐹᖅ ᐃᓚᒋᐊᕈᑦ ᐊᐱᖅᑯᑎᒧᑦ, ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑏ. Premier ᐅᖃᕋᑖᕐᒪᑦ ᑕᐃᒃᑯᐊ ᐃᓕᔭᐅᓯᒪᓐᖑᐊᑲᐃᓐᓇᑐᐃᓐᓇᖃᑦᑕᖅᑐᑦ 
ᐱᓕᕆᓐᖑᐊᖅᑐᓪᓗ, [ᑭᓯᐊᓂ] ᑕᐃᒪᓐᓇᐃᖅᑰᖏᑦᑐᓂᒃᑯᐊ, [ᐃᖅᑲᓇᐃᔮᒃᓴᖅᑖᖅᑎᑕᐅᓂᑯᐃᓂᒃᑯᐊ ᓯᕗᓕᖅᑎᒧᑦ. 
ᓯᕗᓕᖅᑎ, ᐃᓕᓐᓂᑦ ᑭᓯᐊᓂ ᐸᓯᔭᒃᓴᐅᔪᑎᑦ, ᐃᒡᕕᑦ ᓇᖕᒥᓂᖅ ᑕᐃᒃᑯᐊ ᑎᓕᖃᑦᑕᕐᓂᑰᒐᕕᒋᑦ ᑕᐃᑯᖓ 
ᐃᖅᑲᓇᐃᔮᒃᓴᒧᑦ] ᑕᐃᑯᖓ, ᑳᓐᑐᕌᖓᓗ ᐊᑎᓕᐅᖅᖢᒍ ᐃᒡᕕᑦ. ᑕᐃᒪᐃᒻᒪᑦ ᑕᐃᒪᐃᓕᐅᕆᐊᖃᖅᑰᖏᓐᓇᑦᑕ. 
 
ᑖᒃᑯᐊ ᐱᓕᕆᑦᑎᐊᖅᑐᖅ department-ᒥ ᐊᒥᒐᐱᒃᓯᓐᓇᕋᑦᑕ, ᒥᔅᑕ ᑳᒻᐳᓪ deputy ᒥᓂᔅᑕᐅᓚᐅᖅᓯᒪᓐᖏᒻᒪᑦ 
resume-ᖓ ᑕᑯᓯᒪᒐᒃᑯ ᑕᐃᑲᓂ NTI-ᑯᓐᓂ ᐃᖅᑲᓇᐃᔭᖅᖢᖓ, ᐃᖅᑲᓇᐃᔭᖃᑎᒋᓚᐅᖅᓯᒪᒐᒃᑯ 1999 
ᓯᕗᓂᐊᓄᑦ ᑕᐅᕗᖓ ᐱᒋᐊᖅᐸᓪᓕᐊᓕᖅᑎᓪᓗᒋᑦ. [ᑖᓐᓇ ᐱᔾᔪᑎᒋᓪᓗᒍ, ᓯᕗᓕᖅᑏ, ᑕᐃᒫᒃ 
ᐊᔪᓐᖏᓐᓂᖃᓐᖏᑦᑐᓂᑦ ᐃᖅᑲᓇᐃᔮᒃᓴᖃᖅᑎᑦᓯᖃᑦᑕᕐᓂᐊᕈᑦᑕ ᒥᓂᔅᑕᐃᑦ ᑐᖏᓕᖏᓐᓂᑦ ᐃᒻᒪᖃ 
ᐱᐅᓂᖅᓴᐅᓕᖅᑐᖅ ᐃᓄᓐᓂᑦ ᐃᓐᓇᑐᖃᕐᓂᑦ ᒥᓂᔅᑕᓄᑦ ᑐᖏᓕᕈᖅᑎᑦᑎᖃᑦᑕᕈᕕᑦ ᐱᓕᕆᕕᓄᑦ] 
ᑕᐃᒪᐃᒍᓐᓇᕆᕕᖅᑲᐃ ᐱᓐᖑᐊᑐᐃᓐᓇᔾᔮᓐᖏᓐᓇᑦᑕ. [ᖁᔭᓐᓇᒦᒃ.] 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᑰᓕ. ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᓐᓇᐃᓛᒃ ᐊᓪᓚᕝᕕᒃ ᐃᓗᓕᖃᓐᖏᑦᑑᔪᓐᓇᖏᒻᒪᑦ.  
ᑕᐃᒪᐃᒻᒪᑦ ᐃᓕᓯᑲᐃᓐᓇᖃᑦᑕᖅᓯᒪᔪᖓ ᕿᓂᕋᓱᒃᑎᓪᓗᑕ ᐱᕙᓪᓕᐊᔪᒃᑯᑦ ᕿᓂᕋᓱᒃᑎᓪᓗᑕ ᐊᔪᓐᖏᓐᓂᖅᐹᒥᒃ. 
 
ᓯᓚᑎᑦᑎᓐᓂᑦ ᓇᒥᓕᒫᖅ ᐃᓇᑦᑎᓯᒪᓪᓗᑕ ᕿᓂᖅᑎᓪᓗᑕ ᑕᒪᒃᑯᐊ ᐃᓕᓯᒪᑲᐃᓐᓇᖃᑦᑕᖅᓯᒪᒐᒃᑭᑦ ᐃᓛᓐᓂᒃᑯᑦ 
ᑖᓐᓇ ᐃᓄᖃᓐᖏᑦᑑᔪᓐᓇᖏᒻᒪᑦ. ᑐᐊᕕᕐᓇᖅᑐᖃᓕᕐᓂᖅᐸᑦ ᐋᓐᓂᐊᖃᖅᑕᐃᓕᓂᕐᒧᑦ, ᑖᓐᓇ 
ᐊᑐᖅᑕᐅᖏᓐᓇᕆᐊᖃᕐᖓᑦ ᐊᓪᓚᕝᕕᖓ ᑐᖏᓕᖏᑕ ᐋᓐᓂᐊᖃᖅᑕᐃᔪᓕᕆᔨᒃᑯᑦ. ᑕᐃᒪᐃᒻᒪᑦ ᑕᕝᕙ 
ᐅᓄᖅᑐᐊᓘᔮᖅᑐᑦ ᑕᕝᕙᓂ ᐃᓚᖏᑦ ᑕᕝᕙᓃᑲᐃᓐᓇᖃᑦᑕᖅᓯᒪᖕᒪᑕ ᐅᐊᑦᑎᔭᐅᖏᓐᓇᕆᐊᖃᕐᖓᑦ.  



ᐊᐃᑉᐱᖅ, ᒪᐃ 29, 2007 ᓄᓇᕘᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ   

ᑖᓐᓇ ᐃᓕᓯᓐᖑᐊᖃᑦᑕᑐᐃᓐᓇᕐᓂᖅ ᑕᒪᓐᓇ ᐊᑐᖏᓐᓇᒃᑯ. ᐱᔪᓐᓇᖅᑐᖓ ᑭᓯᐊᓂ ᐃᓕᓯᔪᓐᓇᕈᒪ ᑕᕝᕗᖓ 
ᐊᓪᓚᕝᕕᖕᒧᑦ. ᕿᓂᕕᒃᔪᐊᖃᑦᑕᖅᓯᒪᔪᒍᑦ ᓇᒥᓕᒫᖅ ᐃᓇᑦᑎᓪᓗᑕ ᑭᒃᑯᑐᐃᓐᓇᑦᑎᐊᓂᒃ ᐊᔪᖅᑐᓕᖏᑦᑐᓂᒃ  
ᐆᒃᑐᖁᔨᓪᓗᑕ. ᑖᓐᓇ ᐊᑐᖃᑦᑕᖅᓯᒪᔭᕗᑦ ᐊᒻᒪᓗ ᑖᓐᓇ ᖃᐅᔨᒪᓇᖅᓯᒻᒥᖕᒪᑦ ᐱᕈᖅᐸᓪᓕᐊᓂᐊᕐᖓᑦ 
ᑐᖏᓕᕆᓚᐅᖅᑕᖓᑦ ᕿᓂᒃᑲᓐᓂᓚᐅᖅᑐᖅ ᓇᒥᒃᑲᓐᓂᓕᒫᖅ. ᑖᓐᓇ ᒥᔅᑕ ᑳᒻᐳᓪ ᐊᔪᓐᖏᑦᑎᐊᖅᓯᒪᖕᒪᑦ 
ᓱᕈᖅᑕᐅᖁᓐᖏᑦᑎᐊᖅᑕᕋ ᐃᓕᓯᒪᐃᓐᓇᕐᓂᐊᕋᒃᑯ ᐅᒃᐱᕆᑦᑎᐊᖅᑐᒍ ᐊᔪᔾᔮᓐᖏᒻᒪᑦ ᑕᕝᕙᓂ ᐃᓕᓚᐅᖅᑲᕋ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐅᑲᓕᖅ. (ᑐᓵᔨᒃᑯᑦ) ᑲᑎᒪᔾᔪᑎᒃᓴᐃᑦ. ᐅᖃᐅᓯᒃᑯᑦ ᐊᐱᖅᑯᑏᑦ. ᒥᔅᑕ ᐹᓇᐸᔅ. 
 
ᐊᐱᖅᑯᑦ 167 - 2(4): ᑲᓇᑕᒥᐅᑕᐅᓂᕐᒧᑦ ᐸᐃᑉᐹᓄᑦ ᐊᔾᔨᓕᐅᒐᐃᑦ (ᐹᓇᐸᔅ) 
 
ᐹᓇᐸᔅ: ᐄ, ᐃᑲᕐᕋᒥᒃ ᓄᖑᕈᔾᔭᐅᓂᐊᕋᓱᒋᓱᖓᓕᖅᖢᖓ. ᐅᖃᖅᑎᑦᑎᔩ, ᑖᓐᓇ ᐊᐱᖅᑯᑎᒋᓂᐊᖅᑕᕋ ᒥᓂᔅᑕᐅᔪᒧᑦ 
multicultural-ᒥᑦ ᐱᓕᕆᔪᒥᒃ ᒥᔅᑕ ᐲᑯᒧᑦ.  
 
(ᑐᓵᔨᒃᑯᑦ) ᐅᖃᖅᑏ, ᐊᑕᐅᓯᐊᕐᓇᒍᑦ ᐊᐱᖅᑯᑎᒋᖃᑦᑕᖅᓯᒪᒐᒃᑯ ᑖᓐᓇ ᐅᓪᓗᒥᓗ ᖃᓄᖅᑑᕈᑎᒃᓴᖅᑕᖃᓕᖅᑐᕉᖅ 
ᑲᓇᑕᐅᑉ ᓯᓚᑖᓅᕈᓐᓇᐅᑎᐅᑉ ᒥᒃᓵᓄᑦ. ᐅᖃᐅᔾᔭᐅᔪᓐᓇᖅᐱᑖ ᖃᓄᐃᓕᖓᓕᕐᒪᖔᑦ ᑕᒪᓐᓇ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᓇᑯᕐᒦᒃ, ᐹᓇᐸᔅ. ᒥᓂᔅᑕ ᐱᓕᕆᐊᓕᒃ ᑲᓇᑕᐅᑉ ᓯᓚᑎᖓᓄᑦ, ᒥᓂᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓇᐃᓈᕐᓗᒍ, ᐄ, ᓱᓕᑦᑎᐊᖅᑐᖅ ᐄ, ᑖᓐᓇ 
ᖁᔭᓐᓇᒦᖅᑕᐅᔭᕆᐊᓕᒃ ᐊᒃᓱᕉᑎᒌᓇᕐᒪᒍ ᐊᑕᐅᓯᐊᕐᓇᒍᓗ ᐊᐱᖅᑯᑎᒋᖃᑦᑕᖅᓯᒪᖕᒪᒍ ᑖᓐᓇ.  
 
ᓄᓇᕗᒻᒥ ᕼᐊᒻᓚᒃᑯᑦ ᑲᑐᔾᔨᖃᑎᒌᑦ ᐊᖅᑯᑎᒋᓪᓗᑎᒃᑯᑦ ᑕᐃᒃᑯᐊ ᑲᓇᑕᐅᑉ ᓯᓚᑖᓅᕈᓐᓇᐅᑏᑦ ᐊᔾᔨᓕᐅᕈᑎᕈᓗᐃᑦ 
ᑕᖅᑲᐅᖓᖅᑕᐅᓯᒪᓕᖅᑐᑦ ᐊᒻᒪᓗ ᐃᓕᓐᓂᐊᖅᑎᑦᑎᓯᒪᓕᖅᖢᑕ ᕼᐊᒻᓚᒃᑯᓐᓂᑦ ᐊᓯᖏᓐᓂᒃᓗ 
ᑎᒥᓐᖑᖅᑎᑕᐅᓯᒪᔪᓂᒃ ᓄᓇᓕᖕᓂᑦ. 
 
ᖃᐅᔨᒪᓕᖅᖢᑎᒃ ᑕᐃᒪ ᓄᓇᒥᖕᓄᑦ ᐅᑎᓚᐅᖅᐳᑦ. ᐅᓄᕐᓂᖅᓴᐃᓪᓗ ᓄᓇᓖᑦ ᑕᐃᒃᑯᓂᖓ ᐊᔾᔨᓕᐅᕈᑎᕈᓗᖕᓂᒃ 
ᐊᑐᕈᓐᓇᖅᓯᓪᓗᑎᒃ ᐊᔾᔨᓕᐅᕆᑲᑕᒍᓐᓇᖅᓯᓪᓗᑎᒃᓗ ᑲᓇᑕᐅᑉ ᓯᓚᑖᓅᕈᓐᓇᐅᑎᕈᓗᖏᓐᓂᒃ ᐱᔪᒪᔪᓂᒃ 
ᓄᓇᕗᒻᒥᐅᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ) ᖁᔭᓐᓇᒦᒃ, ᐅᖃᖅᑏ. (ᑐᓵᔨᒃᑯᑦ ᓄᖅᑲᖅᑐᖅ) ᐅᖃᖅᑎᑦᑎᔩ, ᑐᑭᓯᐅᒪᒐᒪ ᑕᐃᒃᑯᐊ ᕼᐊᒻᓚᐃᑦ 
ᑲᑐᔾᔨᖃᑎᒌᖏᑦ ᑲᑎᒪᑎᓪᓗᒋᑦ, ᑖᒃᑯᐊ Senior Administrative Officer-ᖑᔪᐃᑦ ᕼᐊᒻᓚᒃᑯᓐᓄᑦ 
ᐊᖓᔪᖅᑳᕆᔭᐅᖃᑦᑕᖅᑐᑦ ᐊᔾᔨᓕᐅᕈᓐᓇᖅᓯᑎᑕᐅᓚᐅᕐᒪᑕ ᑖᒃᑯᓂᖓ ᐃᓛᒃ passport-ᑖᕋᓱᒃᑐᑦ 
ᐊᔾᔨᓐᖑᐊᒃᓴᖏᓐᓂᑦ. ᖃᓄᒃᑭᐊᖅ ᐊᑭᑐᑎᒋᔪᒥᒃ ᑖᒃᑯᐊ ᕼᐊᒻᓚᒃᑯᑦ ᐊᑭᓖᓂᐊᖅᐸᑦ ᑖᒃᑯᓂᖓ 
ᐊᑐᖃᑦᑕᕐᓂᐊᖅᑎᓪᓗᒋᑦ ᐊᔾᔨᓕᐅᕈᑎᓂᒃ ᐊᒻᒪᓗ ᐊᓯᖏᓐᓂᑦ passport-ᑖᕋᓲᑎᒋᔭᐅᔪᓂᒃ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐱᓕᕆᐊᓕᒃ ᑲᓇᑕᐅᑉ ᓯᓚᑖᓂᒃ, ᒥᓂᔅᑕ ᐲᑯ. 

ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ. ᓇᐃᓈᕐᓗᒍ, ᑕᐃᒃᑯᐊ ᐃᓕᓐᓂᐊᕐᓂᖅ NAM-ᑯᑦ ᐃᓛᒃ 
ᕼᐊᒻᓚᒃᑯᑦ ᑲᑐᔾᔨᖃᑎᒌᖏᑦ ᑲᑎᒪᑎᓪᓗᒋᑦ ᐃᓕᓐᓂᐊᖅᑎᑦᓯᔪᓐᓇᖅᓯᓚᐅᕋᑦᑕ ᑎᑭᑎᑦᑎᓚᐅᖅᖢᑕᓗ 
ᐊᔾᔨᓕᐅᕆᖃᑦᑕᕐᓂᐊᖅᑐᓂᒃ. ᐊᒻᒪᓗ ᐅᖃᖅᑏ, ᓄᓇᕗᑦ ᒐᕙᒪᒃᑯᖏᑦ ᓂᐅᕕᖅᓯᒪᔪᑦ ᐊᔾᔨᓕᐅᕈᑎᓂᒃ 
ᐊᓯᖏᓐᓂᒃᓗ ᑐᓂᖅᑯᑕᐅᓪᓗᑎᒃ ᐊᑭᖃᖅᑎᑕᐅᓐᖏᑦᑎᐊᖅᖢᑎᒃ ᕼᐊᒻᓚᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ ᐲᑯ. ᑐᒡᓕᐊ ᐃᓚᒋᐊᕈᑦ, ᒥᔅᑕ ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑭᖑᓪᓕᖅᐹᒥ ᑖᓐᓇ ᐊᐱᖅᑯᑎᒋᔪᒪᔭᕋ. (ᑐᓵᔨᒃᑯᑦ) ᑖᒃᑯᐊ ᒐᕙᒪᒃᑯᑦ ᓇᖕᒥᓂᖅ 
business-ᖃᖅᑐᓂᑦ ᑕᐃᒪᐃᑦᑐᓂᒃ ᐊᔾᔨᓕᐅᕈᑎᓂᒃ ᑐᓂᓯᓯᒪᒋᕚᑦ ᐊᔾᔨᓕᐅᖅᓯᖃᑦᑕᕈᓐᓇᕐᓂᐊᕐᒪᑕ? ᖁᔭᓐᓇᒦᒃ. 
 
ᐅᖃᖅᑎ: ᓇᑯᕐᒦᒃ, ᒥᔅᑕ ᐹᓇᐸᔅ. ᒥᓂᔅᑕ ᐱᓕᕆᐊᓕᒃ ᑲᓇᑕᐅᑉ ᓯᓚᑖᓄᒃ, ᒥᔅᑕ ᐲᑯ. 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑳᓐᑐᕋᒃᓯᒪᔪᒥᒃ ᐃᖅᑲᓇᐃᔭᖅᑎᑖᑲᐃᓐᓇᓚᐅᖅᑐᒍᑦ 
ᑕᐃᒃᑯᐊ ᓱᓇᒃᑯᑖᑦ ᐊᔾᔨᓕᐅᕈᑎᓪᓘᓐᓃᑦ ᓇᖕᒥᓂᕆᔭᐅᔪᓄᑦ ᑐᓐᓂᖅᑯᑕᐅᓚᐅᓐᖏᑦᑐᑦ.  
 
ᐄ, ᑕᒫᓂ ᐃᖃᓗᓐᓂ ᑕᓪᓕᒪᓂᒃ ᐱᑕᓕᒃ ᐊᔾᔨᓕᐅᕆᔨᓂᑦ ᑕᐃᒪᐃᒃᑐᓂᒃ ᓯᓚᑖᓅᕈᓐᓇᐅᑎᓄᑦ 
ᐊᑐᖅᑕᐅᔪᓐᓇᖅᑐᓂᒃ ᐊᔾᔨᓕᐅᕆᓲᓂᒃ. ᑭᓯᐊᓂ ᓄᓇᓕᓐᓂ ᐊᔾᔨᓕᐅᕆᔨᓪᓚᕆᑦᑕᖃᓐᖏᒃᐸᑦ 
ᑲᒻᐸᓂᑕᖃᓐᖏᑉᐸᓪᓗ, ᑕᐃᒃᑯᐊ ᐊᔾᔨᓕᐅᕈᑏᑦ ᕼᐊᒻᓚᒃᑯᓐᓄᑦ ᑐᓂᓚᐅᖅᑕᕗᑦ.  
 
30-40-ᑕᓛᐃᖅᑎᑦᑎᓪᓗᑎᒃ ᐊᔾᔨᓕᐅᕆᖃᑦᑕᖅᑐᑦ ᐊᔾᔨᓕᐅᖅᑕᐅᔪᒪᔪᓂᒃ. ᑕᐃᓐᓇ ᐊᔾᔨᓕᐊᖅ ᐊᔾᔨᓐᖑᐊᖅ ᐃᓛᒃ 
ᒪᑯᐊ ᒪᓕᒐᐃᑦ ᒪᓕᒃᑕᐅᔭᕆᐊᓖᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ ᐋᖅᑭᒃᑕᐅᖃᑦᑕᕐᑐᑦ ᒪᓕᒃᑕᐅᔪᐃᓐᓇᐅᖃᑦᑕᕐᑐᑦ 
ᒪᓕᒐᓕᒫᓪᓗ ᐊᑐᕆᐊᓖᑦ ᑕᒪᓐᓇ ᐊᒃᓱᐊᓗᒃ ᐱᐅᕙᓗᒃᑐᖅ ᓄᓇᕗᓕᒫᒧᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑐ ᐲᑯ. ᑲᑎᒪᔾᔪᑎᒃᓴᓄᑦ ᐅᑎᕐᓗᑕ ᑖᓐᓇ ᐊᐱᖅᓱᕐᓇᖅ ᐃᓱᓕᖕᒪᑦ. 
ᑲᑎᒪᔾᔪᑎᒃᓴᖅ 7. ᑎᑎᖅᑲᑎᒍᑦ ᐊᐱᖅᑯᑏᑦ. ᓇᒻᒪ 8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᒥᔅᑐ ᑯᐊᒃ.  
 

ᑲᑎᒪᔾᔪᑎᒃᓴᖅ 8: ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ* 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 003 - 2(4): ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎᒃ (ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 004 - 2(4): ᓯᓚᐅᑉ ᐊᕙᑎᖓᓄᑦ ᓱᕈᕐᓇᖅᑐᑦ (ᑎᑎᕋᖅᑎ) 
 
ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 005 - 2(4): ᐊᑭᒃᑲᓐᓂᐅᔪᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐃᖅᑲᓇᐃᔮᖏᓐᓂ ᐋᓐᓂᐊᓯᐅᖅᑎᓂᑦ ᐸᐃᑉᐹᖁᑎᖃᓐᖏᑦᑐᓂᑦ (ᑎᑎᕋᖅᑎ) 
 
ᑎᑎᕋᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᓯᓂᖃᖅᐳᖓ ᐅᑯᓂᖓ ᑭᐅᔾᔪᑕᐅᓚᐅᖅᑐᓂᒃ 3, 4, ᐊᒻᒪ 5, 
ᑖᒃᑯᐊ ᐅᕙᑦᑎᓐᓄᑦ ᑐᓂᔭᐅᓚᐅᖅᑐᑦ. ᖁᔭᓐᓇᒦᒃ. 
 
*ᑎᑎᕋᖅᓯᒪᔪᑦ ᑐᑭᓯᒋᐊᕈᑎᖏᓐᓃᑦᑐᖅ ᑭᐅᔾᔪᑏᑦ ᑎᑎᖅᑲᑯᑦ ᐊᐱᖅᑯᑕᐅᓚᐅᖅᑐᓄᑦ 3 - 2(4), 4 - 2(4), ᐊᒻᒪ 
5 - 2(4) ᑐᖅᑯᖅᑕᐅᓯᒪᔪᑦ ᑎᑎᕋᖅᑎᒧᑦ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑎᑎᕋᖅᑏ. ᓇᒻᒪ 8. ᑭᐅᔾᔪᑏᑦ ᑎᑎᖅᑲᑎᒍᑦ ᐊᐱᖅᑯᑕᐅᓚᐅᖅᑐᓄᑦ. ᓇᒻᒪ 9. 
ᑭᐅᔾᔪᑏᑦ ᐅᖃᐅᓯᕐᖓᐅᑕᐅᓚᐅᖅᑐᓄᑦ. ᓇᒻᒪ 10. ᐊᑎᓕᐅᖅᓯᒪᔪᑦ ᑐᑦᓯᕋᐅᑏᑦ. ᓇᒻᒪ 11. ᐅᓂᒃᑳᖏᑦ 
ᑲᑎᒪᔨᕌᓛᑦ ᑲᑎᒪᔨᕋᓛᖑᑲᐃᓐᓇᑐᓪᓗ. ᓇᒻᒪ 12. ᐅᓂᒃᑳᖏᑦ ᑲᑎᒪᒍᑕᐅᓚᐅᖅᑎᓪᓗᒋᑦ ᕿᒥᕐᕈᔭᐅᓪᓗᑎᒃ 
ᐱᖁᔭᒃᓴᐃᑦ. ᓇᒻᒪ 13. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ.  
 
ᑖᒃᑯᓂᖓ ᑎᑎᖅᑲᓂᒃ ᐱᑕᖃᕋᒪ ᓴᖅᑭᑎᑕᐅᔪᒃᓴᐅᓂᐊᖅᑐᓂᒃ. 
 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 078 - 2(4): ᐱᔭᕆᐊᖃᖅᑎᑕᐅᔪᑦ ᐅᓂᒃᑳᓂᑦ ᐊᓯᖏᓐᓂᓪᓗ 

ᓴᖅᑭᑎᑦᑎᓂᐊᕐᓂᕐᒥᒃ ᒪᓕᒐᓕᐅᕐᕕᒻᒥ ᓄᓇᕗᒥ ᒪᐃ 2007 (ᐅᖃᖅᑎ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 079 - 2(4): ᐃᓕᖅᑯᓯᖃᑦᑎᐊᕆᐊᖃᕐᓂᕐᒧᑦ ᒪᓕᒐᖅ ᓯᕗᓪᓕᖅᐹᖅ ᐅᑭᐅᑦ 

ᑕᓪᓕᒪᓄᑦ ᕿᒥᕐᕈᔭᕆᐊᖃᕐᓂᕐᒥᒃ ᔮᓄᐊᕆ 10-2007 - ᐃᓕᖅᑯᓯᖃᑦᑎᐊᖅᑐᓕᕆᓂᕐᒧᑦ ᑲᒥᓴᓇᐅᑉ 
ᐅᓂᒃᑳᖓ (ᐅᖃᖅᑎ) 

 
ᓴᖅᑭᖅᑎᑕᐅᔪᖅ ᑎᑎᖅᑲᒃ 080 - 2(4): ᐃᓕᖅᑯᓯᖃᑦᑎᐊᕆᐊᖃᕐᓂᕐᒧᑦ ᑲᒥᓯᓇᐅᑉ ᐊᕐᕌᒍᑕᒫᑦ ᐅᓂᒃᑳᖓ 

ᐄᐳᕈ 1, 2006-ᒥᒃ ᒫᑦᓯ 31, 2007-ᒧᑦ (ᐅᖃᖅᑎ) 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 081 - 2(4): ᓄᓇᕗᒥ ᓂᕈᐊᖅᑐᓕᕆᔨᕐᔪᐊᒃᑯᑦ 2006-07 ᐊᕐᕌᒍᑕᒫᑦ 

ᐅᓂᒃᑳᖓ ᐊᒻᒪ ᐅᓂᒃᑳᖅ ᐊᐅᓚᓂᖓᑕ ᑐᓄᓂᕐᒧᑦ ᓂᕈᐊᕐᕕᒻᒪᕆᒃ ᐊᓂᒍᖅᓯᒪᑎᓪᓗᒍ 
ᓂᕈᐊᖅᑎᑦᓯᒃᑲᓐᓂᕐᓂᖅ ᐃᓇᖐᔾᔪᑎᒥᒃ ᒪᓕᒐᓕᐅᖅᑎᒃᓴᒧᑦ ᐆᑑᐱᕆ 2006 (ᐅᖃᖅᑎ) 

 
ᐅᖃᖅᑎ (ᑐᓵᔨᑎᒍᑦ): ᐅᑯᓂᖓ ᑖᒃᑯᐊ ᓴᖅᑭᑎᑕᐅᔪᒃᓴᐃᑦ ᒪᓕᒐᓕᐅᖅᑎᒃᑯᑦ ᓲᕐᓗ ᒪᐃ 28-ᖑᑎᓪᓗᒍ 2007 
ᖃᓄᖅ ᐅᓂᒃᑳᑦ ᓴᖅᑭᑎᑕᐅᒋᐊᖃᓲᖑᒻᒪᖔᑕ. ᖁᔭᓐᓇᒦᒃ.  
 
ᐊᒻᒪᓗᑦᑕᐅᖅ ᓴᖅᑭᑎᑦᓯᒍᒪᔪᖓ ᐅᓪᓗᒥ ᑖᒃᑯᐊ ᐃᓗᐃᑦᑑᑦᓯᐊᕐᓂᕐᒧᑦ ᑲᒥᓯᓇᐅᔪᑦ ᓄᓇᕗᒥ ᐊᕐᕌᒍᓂᒃ 
ᑕᓪᓕᒪᐅᓂᐊᖅᑐᓂᒃ ᐅᓂᒃᑳᓕᐊᕆᔭᖏᑦ ᐱᔾᔪᑎᒋᓪᓗᒋᑦ ᐃᓗᐃᑦᑑᑦᓯᐊᕐᓂᕐᒧᑦ ᐱᖁᔭᖅ. ᖁᔭᓐᓇᒦᒃ. 
 
ᐊᒻᒪᓗᑦᑕᐅᖅ ᓴᖅᑭᑎᑦᓯᒍᒪᔪᖓ ᐅᓪᓗᒥ 2006-07 ᐊᕐᕌᒍᑕᒫᖅᓯᐅᑦ ᐅᓂᒃᑳᑦ ᐃᓗᐃᑦᑑᑦᓯᐊᕐᓂᕐᒧᑦ ᑲᒥᓴᐅᑉ 
ᓄᓇᕗᒥ. ᖁᔭᓐᓇᒦᒃ. 
 
ᐊᒻᒪᓗ ᑭᖑᓪᓕᖅᐹ ᓴᖅᑭᑎᑦᓯᒍᒪᔪᖓ ᑎᑎᖅᑲᓂᒃ 2006-07 ᐊᕐᕌᒍᓕᒫᒧᑦ ᐅᓂᒃᑳᓕᐊᖏᑦ ᑖᒃᑯᐊ ᓄᓇᕗᒥ 
ᓂᕈᐊᖅᑐᓕᕆᔨᕐᔪᐊᒃᑯᑦ. ᖁᔭᓐᓇᒦᒃ.  
 
ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᓯᕗᓕᖅᑏ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 082 - 2(4): ᐆᒻᒪᖅᑯᑎᑦ ᐊᑭᖏᓐᓂᑦ ᕿᒥᕐᕈᔨᒃᑯᑦ ᓄᓇᕗᒥ 2007 ᐊᕐᕌᒍᑕᒫᑦ 

ᐅᓂᒃᑳᖓ (ᐅᑲᓕᖅ) 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᓴᖅᑭᑎᒍᒪᔭᒃᑲ 2007 ᐊᕐᕌᒍᑕᒫᖅᓯᐅᑦ 
ᐅᓂᒃᑳᑦ ᖃᐅᒻᒪᖅᑯᑎᓕᕆᓂᕐᒧᑦ ᑲᑎᒪᔨᖏᑦᑕ ᐅᓂᒃᑳᖏᑦ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᔾᔪᑎᒃᓴᕗᑦ 13. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᒥᔅ ᐸᕋᐅᓐ. 

ᓴᖅᑭᖅᑎᑕᐅᔪᖅ ᑎᑎᖅᑲᒃ 083 - 2(4): ᐸᓂᖅᑐᓂᑦ ᐅᒥᐊᖅᔪᐊᒃᑯᑦ ᑎᑭᑎᑦᑎᒍᑎᒥᒃ ᐊᑐᖅᑕᐅᓚᐅᖅᑐᓂᑦ 

ᓇᐃᓈᖅᓯᒪᔪᖅ ᓂᐅᕋᐃᔭᕐᓇᐅᔪᒥ 2006 (ᐸᕋᐅᓐ) 
 
ᐊᖓᔪᖅᑳᖅ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᓯᒍᒪᔪᖓ ᐅᑯᓂᖓ ᑎᑎᖅᑲᓂᒃ: 
ᑖᒃᑯᐊ ᐅᒥᐊᕐᔪᐊᒃᑰᕈᑕᐅᓚᐅᖅᑐᑦ ᐊᕐᕌᒍᒥ 2006. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅ ᐸᕋᐅᓐ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᑎᑎᕋᖅᑏ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 084 - 2(4): ᑭᐅᔾᔪᑎᒃ ᐊᑎᓕᐅᕈᑕᐅᓯᒪᔪᒧᑦ 1 – 2(4) - ᐋᓐᓂᐊᕕᓕᐊᖅᑐᑦ 

ᐱᓪᓗᒋᑦ ᓇᒻᒥᓂᖅ ᐊᑭᓕᕐᓗᒍ ᖃᖓᑕᓲᒃᑰᖃᑦᑕᕐᓂᕐᒧᑦ ᐱᔨᑦᑎᕈᑏᑦ ᓴᓂᑭᓗᐊᕐᒧᑦ (ᑎᑎᕋᖅᑎ) 
 
ᑎᑎᕋᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓴᖅᑭᑎᑦᓯᒍᒪᔪᖓ ᑭᐅᔾᔪᑕᐅᓚᐅᖅᑐᓂᒃ 1 - 2(4) ᓴᓂᑭᓗᐊᒥ 
ᑖᒃᑯᐊ ᓴᖅᑭᑎᑕᐅᓚᐅᖅᑐᑦ ᐅᕙᑦᑎᓐᓄᑦ, ᑎᑎᕋᖅᑎᒧᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᑎᑎᕋᖅᑏ. ᓴᖅᑭᑎᑕᐅᓂᖏᑦ ᑎᑎᖅᑲᐃᑦ. ᑲᑎᒪᔾᔪᑎᒃᓴᕗᑦ 14. ᖃᐅᔨᒃᑲᐃᓂᖅ 
ᐱᖁᔨᕗᖔᕈᑎᒃᓴᓂᒃ. ᒥᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 
 
ᐱᒋᐊᖅᑎᑕᖅ 012 - 2(4): ᓇᓗᓇᐃᖅᓯᓂᖅ ᐃᓕᖅᑯᓯᖃᑦᑎᐊᓂᕐᒧᑦ ᒪᓕᒐᕐᒥᒃ - ᖃᐅᔨᒃᑲᐃᒍᑦ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᕗᖓ, ᓯᑕᒻᒥᕐᒥ, ᒪᐃ 31, 2007, ᐅᑯᓂᖓ 
ᐱᖁᔨᕗᖔᓕᐅᕐᓂᐊᕋᒪ: 
 
ᑕᐃᒪ ᐱᒋᐊᖅᑎᑦᑎᕗᖓ, ᑐᒡᓕᖅᑕᐅᓪᓗᖓ ᐃᖃᓗᐃᑦ ᑲᓇᓐᓇᖓᓂ ᒪᓕᒐᓕᐅᖅᑎ, ᐃᒪᓐᓇ ᐊᖏᕈᑎᖃᖁᓪᓗᒋᑦ 
ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᕐᔪᐊᖅ ᐱᔾᔪᑎᒋᓪᓗᒍ ᑎᑎᕋᖅᑎᖓ ᒪᓕᒃᖢᒍ.  
 
ᑕᐃᒪ ᐅᓪᓗᒥ ᑕᒪᓐᓇ ᐱᖁᔨᕗᖔᓕᐅᕈᑎᒋᒍᒪᓪᓗᒍ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᑲᑎᒪᔾᔪᑎᓴᒃᕗᑦ 14. ᖃᐅᔨᒃᑲᐃᓂᖅ ᐱᖁᔨᕗᖔᓕᐅᕈᑎᒃᓴᓂᒃ. 
ᑲᑎᒪᔾᔪᑎᒃᓴᕗᑦ 15. ᖃᐅᔨᒃᑲᐃᓂᖅ ᐱᖁᔨᕗᖔᓕᐅᕈᑎᒃᓴᓂᒃ ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᐃᑦ. 
ᒥᓂᔅᑕ ᓯᒪᐃᓚᒃ. 
 

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᓂᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᒥᒃ 
 
ᒪᓕᒐᒃᓴᖅ 10 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2007-2008 - ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᑖᓐᓇ ᓯᑕᒻᒥᐅᓕᖅᐸᑦ, ᒪᐃ 31, 2007, 
ᐱᖁᔭᒃᓴᖅ 10, ᐃᓚᒋᐊᕈᑎᒃᓴᑦ ᑮᓇᐅᔭᓄᑦ (ᐊᑭᑐᔫᑎᓄᑦ) ᐱᖁᔭᓄᑦ, ᓈᓴᐅᑎᓕᒃ 1, 2007-2008, 
ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓇᑯᕐᒦᒃ, ᒥᓂᔅᑕ ᓯᒪᐃᓚᒃ. (ᑐᓵᔨᑎᒍᑦ) ᑲᑎᒪᔾᔪᑎᒃᓴᕗᑦ 15. ᖃᐅᔨᒃᑲᐃᓂᖅ ᐱᖁᔨᕗᖔᓕᐅᕈᑎᒃᓴᓂᑦ 
ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᐃᑦ. ᒥᔅᑕ ᓯᒪᐃᓚᒃ. 

ᒪᓕᒐᒃᓴᖅ 11 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2007-2008 - 

ᖃᐅᔨᒃᑲᐃᒍᑦ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᒍᒪᕗᖓ ᓯᑕᒻᒥᕐᒥ, ᒪᐃ 31, 2007, 
ᐱᖁᔭᒃᓴᖅ 11, ᐃᓚᒋᐊᕈᑦ (ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ) ᒪᓕᒐᖅ, ᓈᓴᐅᑎᓕᒃ 1, 2007-2008, ᑖᓐᓇ 
ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒍ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᖃᐅᔨᒃᑲᐃᓂᖅ ᓯᕗᓪᓕᖅᐹᒥᑦ ᐱᖁᔨᕗᖔᕈᑎᒃᓴᐃᑦ 
ᐅᖃᓕᒫᖅᑕᐅᖁᓪᓗᒋᑦ. ᒥᔅᑕ ᐲᑯ. 
 
ᒪᓕᒐᒃᓴᖅ 13 - ᓄᓇᕗᒥᑦ ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᒪᓕᒐᖅ - ᖃᐅᔨᒃᑲᐃᒍᑦ  
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖃᐅᔨᒃᑲᐃᒍᒪᔪᖓ ᓯᑕᒻᒥᕐᒥ, ᒪᐃ 31, 2007, 
ᐱᖁᔭᒃᓴᖅ 13, ᓄᓇᕗᒻᒥ ᖃᐅᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᐱᖁᔭᖅ, ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑯ. ᑲᑎᒪᔾᔪᑎᒃᓴᕗᑦ 15. ᖃᐅᔨᒃᑲᐃᓂᖅ ᐱᖁᔨᕗᖔᓕᐅᕈᑎᒃᓴᓂᒃ 
ᓯᕗᓪᓕᖅᐹᒥᑦ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᒃᓴᐃᑦ. ᑲᑎᒪᔾᔪᑎᒃᓴᕗᑦ 16. ᐱᖁᔨᕗᖔᕈᑎᒃᓴᐃᑦ. ᒥᔅᑕ ᐲᑕᓴᓐ. 
 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᒍᒪᒐᓗᐊᖅᓱᖓ ᐅᓪᓗᒥ ᑖᓐᓇ ᐱᖁᔨᕗᖔᓕᐅᕈᑎᒃᓴᖅ 
ᐱᒋᐊᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᑖᓐᓇ ᑲᑎᒪᔨᐅᔪᖅ ᐊᖏᖅᑕᐅᒍᒪᒻᒪᑦ ᑲᑎᒪᔨᐅᔪᓄᑦ 
ᐱᖁᔨᕗᖔᓕᐅᕈᑎᒃᓴᖅ ᑖᓐᓇ ᑲᒪᒋᔭᐅᖁᓪᓗᓂᐅᒃ ᐅᓪᓗᒥ. ᐋᒡᒑᖅᑕᐅᕚ? ᐋᒡᒑᖅᑕᐅᓐᖏᒻᒪᑦ. ᑲᑎᒪᔩ. 
 
ᐱᒋᐊᖅᑎᑕᖅ 012 - 2(4): ᓇᓗᓇᐃᖅᓯᓂᖅ ᐃᓕᖅᑯᓯᖃᑦᑎᐊᓂᕐᒧᑦ ᒪᓕᒐᕐᒥᒃ (ᐲᑕᓴᓐ) 
 
ᐲᑕᓴᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ.  
 
ᑕᐃᒪ ᓄᓇᕗᒻᒥ ᐃᓗᐃᑦᑑᑦᑎᐊᕐᓂᕐᒧᑦ ᐱᖁᔭᖅ ᐋᖅᑭᑦᑕᐅᓚᐅᖅᓯᒪᒻᒪᑦ ᔪᓚᐃ 1, 2001; 
 
ᐊᒻᒪᓗ 58-ᒋᔭᖓ ᐱᖁᔭᐅᑉ ᕿᒥᕐᕈᔭᐅᒋᐊᖃᕐᒪᑕ ᑖᒃᑯᐊ ᒪᓕᒐᐃᑦ ᐊᕐᕌᒍᓂᑦ ᑕᓪᓕᒪᐅᔪᓂᑦ ᐊᓂᒍᖅᓯᒪᓕᖅᑐᓂᒃ; 
 
ᐊᒻᒪᓗ ᐅᓂᒃᑳᓕᐅᕈᑎᒋᔭᐅᓯᒪᔪᖅ ᑖᓐᓇ ᐊᕐᕌᒍᓂᑦ ᑕᓪᓕᒪᓂᑦ ᕿᒥᕐᕈᔭᐅᒋᐊᖃᓕᕐᒪᑦ; 
 
ᐊᒻᒪᓗᑦᑕᐅᖅ ᑲᒥᓴᓇᐅᔪᖅ ᐃᒪᓐᓇ ᐱᖁᔨᓯᒪᒻᒪᑦ ᒪᓕᑦᑕᐅᑦᑎᐊᖁᓪᓗᒋᑦ ᓈᒻᒪᑦᑎᐊᖁᓪᓗᒋᓪᓗ 
ᓇᓗᓇᐃᔭᖅᑕᐅᑦᑎᐊᖅᓯᒪᖁᓪᓗᒋᓪᓗ ᐋᖅᑭᒋᐊᕈᑎᒃᓴᖏᑦ ᑖᒃᓱᒪ ᐱᖁᔭᐅᑉ; 
 
ᐱᒋᐊᖅᑎᑦᑎᕗᖓ, ᐃᖃᓗᐃᑦ ᑲᓇᓐᓇᖓᓄᑦ ᒪᓕᒐᓕᐅᖅᑎᒧᑦ ᑐᒡᓕᖅᑕᐅᓪᓗᖓ, ᑖᓐᓇ ᐱᖁᔭᖅ ᐃᒪᓐᓇ 
ᑎᑎᕋᖅᓯᒪᓂᖓ ᒪᓕᓪᓗᒍ ᑲᔪᓯᒋᐊᕈᓐᓇᖁᓪᓗᒍ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ, ᒥᔅᑕ ᐲᑕᓴᓐ. ᓈᒻᒪᑉᐳᖅ. ᐱᒋᐊᖅᑎᑕᐅᔪᒧᑦ ᓂᕈᐊᕈᒪᓕᕐᒪᑕ. ᓈᒻᒪᒃᓴᖅᑐᓗᑦᑖᑦ. 
ᑕᐃᒪ ᓈᒻᒪᒃᓴᓐᖏᑦᑐᑦ. ᑲᔪᓯᕗᖅ.  
 
ᑲᑎᒪᔾᔪᑎᒃᓴᕗᑦ 16. ᐱᖁᔨᕗᖔᕈᑎᒃᓴᐃᑦ. ᑲᑎᒪᔾᔪᑎᒃᓴᕗᑦ 17. ᓯᕗᓪᓕᖅᐹᒥᑦ ᐅᖃᓕᒫᖅᑕᐅᓂᖏᑦ ᐱᖁᔭᒃᓴᐃᑦ. 
ᒥᓂᔅᑕ ᓯᒪᐃᓚᒃ. 
 

ᑲᑎᒪᔾᔪᑎᒃᓴᖅ 17: ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᒍᒪᔪᖓ ᒪᓕᒐᓕᐅᖅᑎᑯᓐᓄᑦ ᒪᕐᕉ 
ᐅᓪᓘᒃ ᑖᒃᑯᐊ ᐊᓂᒍᖁᓪᓗᒋᑦ ᑖᒃᑯᐊ ᐊᑭᑐᔫᑎᑦ ᑮᓇᐅᔭᑦ ᐃᓚᒋᐊᕈᑎᔅᓴᐃᑦ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᔅᓴᐃᑦ.  
 
ᐅᖃᖅᑎ (ᑐᓵᔨᒃᑯᑦ): ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᖅ ᐊᖏᖅᑕᐅᔪᒪᒻᒪᑦ ᐅᖃᓕᒫᖅᑕᐅᔪᓐᓇᖁᓪᓗᒍ ᐱᖁᔭᔅᓴᖅ 10 
ᓯᕗᓪᓕᖅᐹᒥ. ᐊᖏᖅᐱᓰ?  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ): ᒥᔅᑕ ᒥᓂᔅᑕ ᐊᑏ ᑲᔪᓯᒋᑦ.  
 
ᒪᓕᒐᒃᓴᖅ 10 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2007-2008 - ᓯᕗᓪᓕᖅᐹᒥᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑲᑎᒪᔨᐅᖃᑎᒃᑲ. 
 
ᐱᒋᐊᖅᑎᑦᓯᕗᖓ, ᑐᓪᓕᖅᑕᐅᓪᓗᖓ ᑲᑎᒪᔨᒥᑦ ᑐᓪᓕᖅᑕᐅᓪᓗᖓ ᐃᖃᓗᐃᑦ ᑲᓇᓐᓇᖓᓂᑦ, ᐱᖁᔭᔅᓴᖅ 10, 
ᐃᓚᒋᐊᕈᑎᔅᓴᖅ ᑮᓇᐅᔭᑦ (ᐊᑭᑐᔫᑎᓄᑦ) ᒪᓕᒐᖅ, ᓈᓴᐅᑎᓕᒃ 1, 2007-2008, ᓯᕗᓪᓕᖅᐹᒥ 
ᐅᖃᓕᒫᖅᑕᐅᖁᓪᓗᒍ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓈᒻᒪᒃᐳᖅ ᐱᒋᐊᖅᑎᑕᐅᔪᖅ. ᓈᒻᒪᓴᖅᑐᓗᑦᑖᑦ. ᓈᒻᒪᓴᓐᖏᑦᑐᑦ. 
ᑲᔪᓯᕗᖅ. [ᒪᓕᒐᒃᓴᖅ 10 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᓕᖅᑯᖅ.] 
 
ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ ᐱᖁᔭᔅᓴᑦ. ᒥᔅᑕ ᓯᒪᐃᓚᒃ.  
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᖏᖅᑕᐅᔪᒪᕗᖓ ᑖᒃᑯᐊ ᒪᕐᕉᒃ ᐅᓪᓗᐃᑦ 
ᐊᓂᒍᖁᓪᓗᒋᑦ ᐊᑐᓐᖏᓚᐅᐱᓪᓚᖁᓪᓗᒋᑦ ᓯᕗᓪᓕᖅᐹᒥ ᐅᖃᓕᒫᖅᑕᐅᔪᓐᓇᖁᓪᓗᒋᑦ ᐱᖁᔭᔅᓴᖅ 11, 
ᐃᓚᒋᐊᕈᑎᔅᓴᐃᑦ ᑮᓇᐅᔭᓄᑦ ᐊᑐᕈᒫᕐᓂᐊᖅᑐᓄᑦ (ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ) ᒪᓕᒐᖅ, ᓈᓴᐅᑎᓕᒃ 1, 
2007-2008. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᐊᖏᖅᑕᐅᔪᒪᒻᒪᑦ ᐱᖁᔭᔅᓴᖅ 11 ᐅᖃᓕᒫᖅᑕᐅᔪᓐᓇᖁᓪᓗᒍ 
ᓯᕗᓪᓕᖅᐹᒥ ᐅᓪᓗᒥ. ᐊᒡᒑᖅᑐᖃᖅᐹ? ᐊᑏ ᑲᔪᓯᒋᐊᕆᑦ, ᒥᔅᑕ ᓯᒪᐃᓚᒃ. 

ᒪᓕᒐᒃᓴᖅ 11 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2007-2008 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᐃᖃᓗᐃᑦ ᐅᐊᓐᓇᖓᓂ 
ᒪᓕᒐᓕᐅᖅᑎ ᑐᓪᓕᖅᓯᓪᓗᓂ, ᐃᓚᒋᐊᕈᑎᔅᓴᐃᑦ ᑮᓇᐅᔭᓄᑦ (ᐊᐅᓚᓂᕐᒧᑦ ᐋᖅᑭᐅᒪᓂᕐᒧᓪᓗ) ᒪᓕᒐᖅ, ᓈᓴᐅᑎᓕᒃ 
1, 2007-2008, ᓯᕗᓪᓕᖅᐹᒥ ᐅᖃᓕᒫᖅᑕᐅᖁᓪᓗᒋᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓈᒻᒪᑉᐳᖅ ᐱᒋᐊᖅᑎᑕᐅᔪᖅ. ᓈᒻᒪᓴᖅᑐᓗᑦᑖᑦ. ᓈᒻᒪᓴᓐᖏᑦᑐᑦ. 
ᑲᔪᓯᕗᖅ. [ᒪᓕᒐᒃᓴᖅ 11 ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓯᒪᓕᖅᑯᖅ.] 
 
ᑲᑎᒪᔾᔪᑎᔅᓴᖅ 17. ᓯᕗᓪᓕᖅᐹᒥ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᔅᓴᖅ 18. ᑐᓪᓕᐊᓂ 
ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᒥᔅᑕ ᓯᒪᐃᓚᒃ. 
 

ᑲᑎᒪᔾᔪᑎᒃᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 10 - ᐃᓚᒋᐊᕈᑦ (ᐊᑭᑐᔪᖅᑐᕈᑎᒃᓴᐃᑦ) ᒪᓕᒐᖅ, ᓈᓴᐅᑎᓕᒃ 1, 2007-2008 - ᐊᐃᑉᐹᓂᒃ 

ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᑐᓪᓕᖅᑕᐅᓪᓗᖓ 
ᒪᓕᒐᓕᐅᖅᑎᒧᑦ ᐃᖃᓗᓐᓂᒦᓐᖔᖅᑐᒧᑦ, ᑖᒃᑯᐊ ᐱᖁᔭᔅᓴᖅ 10, ᐃᓚᒋᐊᕈᑎᔅᓴᑦ ᑮᓇᐅᔭᑦ (ᐊᑭᑐᔫᑎᓄᑦ) ᒪᓕᒐᖅ, 
ᓈᓴᐅᑎᓕᒃ 1, 2007-08, ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. 
 
ᑮᓇᐅᔭᑦ ᐊᑭᓕᐅᑕᐅᒋᐊᖃᖅᑐᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᕐᕌᒍ ᓄᓐᖑᐊᓄᑦ ᒫᑦᓯ 31, 2008 
ᐊᑐᖅᑕᐅᔪᓐᓇᕆᐊᕐᓂᐊᖅᑐᓂᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓈᒻᒪᑉᐳᖅ ᐱᒋᐊᖅᑎᑕᐃᑦ. ᐱᖁᔨᕗᖔᒧᑦ ᓂᕈᐊᕈᒪᓕᕐᒪᑕ. 
ᓈᒻᒪᓴᖅᑐᓗᑦᑖᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪ ᐱᖁᔭᔅᓴᖅ 10 ᑐᓪᓕᐊᓂ 
ᐅᖃᓕᒫᖅᑕᐅᒌᖅᓯᒪᓕᖅᐳᖅ ᑲᑎᒪᑐᐃᓐᓇᕈᑕᐅᔪᓐᓇᖅᓯᓪᓗᓂᓗ.  
 
ᑲᑎᒪᔾᔪᑎᔅᓴᖅ 18. ᑐᓪᓕᐊᓂ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᒥᔅᑕ ᓯᒪᐃᓚᒃ. 
 
ᒪᓕᒐᒃᓴᖅ 11 - ᐃᓚᒋᐊᕈᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᓕᒃ 1, 2007-2008 - 

ᐊᐃᑉᐹᓂᒃ ᐅᖃᓕᒫᖅᑕᐅᓂᖓ 
 
ᐊᖓᔪᖅᑳᖅ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ, ᑐᓪᓕᖅᑕᐅᓪᓗᖓ 
ᐃᖃᓗᓐᓂ ᐅᐊᓐᓇᖓᓂ ᒪᓕᒐᓕᐅᖅᑎᒧᑦ, ᐱᖁᔭᔅᓴᖅ 11, ᐃᓚᒋᐊᕈᑎᔅᓴᐃᑦ ᑮᓇᐅᔭᑦ (ᐊᐅᓚᓂᕐᒧᑦ 
ᐋᖅᑭᐅᒪᓂᕐᒧᑦ) ᒪᓕᒐᖅ, ᓈᓴᐅᑎᓕᒃ 1, 2007-2008, ᑐᓪᓕᐊᓂ ᐅᖃᓕᒫᖅᑕᐅᔪᓐᓇᖁᓪᓗᒍ.  
 
ᓄᓇᕗᑦ ᒐᕙᒪᒃᑯᖏᑦ ᐊᑭᓖᔪᓐᓇᖁᓪᓗᒋᑦ ᑮᓇᐅᔭᓂᑦ ᐊᑭᓕᔅᓴᕆᔭᒥᓐᓂᒃ ᐊᕐᕌᒍ ᓄᓐᖑᐊᓂ ᒫᑦᓯ 31, 2008. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᓯᒪᐃᓚᒃ. ᓈᒻᒪᒃᐳᖅ ᐱᒋᐊᖅᑎᑕᐅᔪᖅ. ᐱᖁᔨᕗᖔᕈᑎᒋᔭᖓᓄᑦ 
ᓂᕈᐊᕈᒪᓕᕐᒪᑕ. ᓈᒻᒪᓴᖅᑐᓗᒃᑖᑦ. ᓈᒻᒪᓴᓐᖏᑦᑐᑦ. ᐱᖁᔨᕗᖔᕈᑦ ᑲᔪᓯᕗᖅ ᐊᒻᒪ ᐱᖁᔭᔅᓴᖅ 11 ᑐᓪᓕᐊᓂ 
ᐅᖃᓕᒫᖅᑕᐅᓯᒪᓕᖅᐳᖅ ᑲᑎᒪᔨᕋᓛᓄᐊᖅᑕᐅᒍᓐᓇᓯᓪᓗᓂᓗ.  
 
ᑲᑎᒪᔾᔪᑎᔅᓴᖅ 18. ᑐᓪᓕᐊᓄᑦ ᐅᖃᓕᒫᖅᑕᐅᓂᖏᑦ ᐱᖁᔭᔅᓴᐃᑦ. ᑲᑎᒪᔾᔪᑎᒃᓴᖅ 19. ᑲᑎᒪᑐᐃᓐᓇᕆᐊᓕᕐᓂᖅ 
ᐱᖁᔭᔅᓴᓂᑦ ᐊᓯᖏᓐᓂᓪᓗ ᑲᑎᒪᔾᔪᑎᖃᕐᓂᐊᕐᓗᑎᑦ. ᒥᔅᑕ ᐲᑯ. 

ᐱᒋᐊᖅᑎᑕᖅ 013 - 2(4): ᓄᖅᑲᖓᓂᖓ ᑲᑎᒪᓂᖅ ᐅᓪᓗᒥᒧᑦ (ᐲᑯ) 
 
ᐊᖓᔪᖅᑳᖅ ᐃᐊᑦ ᐲᑯ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩ. ᒫᓐᓇ ᐱᕕᔅᓴᖃᕐᓂᓐᓂ ᐅᐱᒋᔪᒪᔭᒋᑦ ᑕᑉᐱᑲᓂ 
ᐅᖃᖅᑎᐅᑦᑎᐊᖅᑐᒻᒪᕆᐊᓘᒐᕕᑦ ᐅᓪᓗᒥ.  
 
>>ᐸᑦᑕᑐᖅᑐᑦ 
 
ᐅᖃᖅᑎᑦᑎᔩ, ᒪᓕᒃᖢᒍ ᒪᓕᒐᖅᐳᑦ 46, ᐱᖁᔨᕗᖓ, ᐊᐃᑉᐱᖅᑕᐅᓪᓗᖓ ᒪᓕᒐᓕᐅᖅᑎᖓᓐᓄᑦ ᖁᑦᑎᒃᑑᑉ, 
ᑖᒃᑯᐊ ᒪᓕᒐᓕᐅᖅᑎᑦ ᕿᑲᑲᐃᓐᓇᖁᓪᓗᒋᑦ ᐅᓪᓗᒥ ᓄᖅᑲᑲᐃᓐᓇᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒥᔅᑕ ᐲᑯ, ᒪᓕᒐᓕᐅᖅᑎ ᐃᖃᓗᐃᑦ ᑲᓇᓐᓇᖓᓄᑦ. ᐱᖁᔨᕗᖔᕈᑎ ᓈᒪᖕᒪᑦ. 
ᓈᖕᒪᓴᖅᑐᑦ ᐱᖁᔨᕗᖔᕈᖕᒥᒃ. ᐊᑭᕋᖅᑐᖅᑐᑦ. ᐱᖁᔨᕗᖔᕈᑦ ᑲᔪᓯᔪᖅ.  
 
22-ᒧᐊᕐᓂᐊᓕᖅᐳᒍᑦ ᑲᑎᒪᔾᔪᑎᒃᓴᒧᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔨ. ᐃᖅᑲᐃᑎᑦᑎᔪᒪᔪᖓ ᖃᐅᑉᐸᑦ 9-ᒧᐊᖅᐸᑦ ᑲᑎᒪᔨᑐᐃᓐᓇᐃᑦ 
ᑲᑎᒪᓂᐊᕐᒪᑕ.  
 
ᑲᑎᒪᔾᔪᑎᒃᓴᐃᑦ ᖃᐅᑉᐸᑦ ᒪᐃ 30:  
 

1. ᑐᒃᓯᐊᕐᓂᖅ 

2. ᒥᓂᔅᑕᐃᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᒪᓕᒐᒃᓴᖅ 10 

• ᒪᓕᒐᒃᓴᖅ 11 

• ᓴᖅᑭᖅᑎᑕᐅᔪᖅ ᑎᑎᖅᑲᒃ 49 - 2(4) 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 
 
ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑲᑎᒪᓂᖅ ᓄᖅᑲᖓᑲᐃᓐᓇᕐᓂᐊᖅᐳᖅ ᐱᖓᑦᓯᓐᖑᕋᓱᓐᓂᖓᓂ, ᒪᐃ 30, 1:30 ᐅᓪᓗᒃᑯᑦ 
ᐱᒋᐊᕐᓂᐊᖅᑐᒍᑦ.  
 
ᐃᖅᓱᒃᑏ. 
 
>>ᑲᑎᒪᓂᖅ ᓄᖅᑲᖅᑐᖅ 15:21ᒥ 



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᒪᐃ 29, 2007 



 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 003 - 2(4): ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎ 
 
ᐊᐱᕆᔪᖅ: ᔭᐃᒥᓯ ᐊᕐᕚᕐᓗᒃ, ᒪᓕᒐᓕᐅᖅᑎ (ᑐᓄᓂᖅ) 
 
ᐊᐱᕆᔭᐅᔪᖅ: ᓯᕗᓕᖅᑎ ᐹᓪ ᐅᑲᓕᖅ, ᐊᖓᔪᖅᑳᖅ ᐃᖅᑲᖅᑐᐃᔪᓕᕆᓂᕐᒧᑦ 
 
ᐅᓪᓗᖓ: ᐄᐳᕈ 18, 2007 
 
ᐊᐱᖅᑯᑦ: 
 

1. ᒫᑦᓯ 14, 2007-ᒧᓄᑦ, ᖃᑦᓯᐅᓯᒪᕙᑦ ᑲᑎᓕᒫᖅᑐᒋᑦ ᐊᑭᒋᓯᒪᔭᖏᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ 
ᐃᓕᓐᓂᐊᕈᑎᐅᑉ, ᐊᒡᒍᑦᑐᖅᓯᒪᓗᒋᑦ ᐊᔾᔨᒌᓐᖏᑦᑐᑦ ᑮᓇᐅᔭᖅᑐᕈᑎᒥᓂᐅᔪᑦ? 

 
ᑭᐅᔾᔪᑎᒃ: 
 
ᓄᓇᕗᑦ ᒐᕙᒪᒃᑯᖏᑦ ᐃᓚᒋᔭᐅᖃᑕᐅᓚᐅᖅᑐᑦ ᐊᒥᓱᓄᑦ ᑲᑐᔾᔨᖃᑎᒌᑦᑐᓄᑦ ᐊᒻᒪᓗ ᐊᑭᓕᖅᓱᐃᔪᓄᑦ ᐊᑭᑦᓯᕋᖅ 
ᐱᒋᐊᖅᑎᑕᐅᓯᒪᔪᒧᑦ. ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕐᕕᒻᒧᑦ ᑎᒥᐅᔪᑦ ᑮᓇᐅᔭᓕᐅᕋᓱᐊᖅᑎᐅᒐᑎᒃ 
ᑲᑐᔾᔨᖃᑎᒌᖑᔪᑦ ᑎᒥᓐᖑᖅᑎᑕᐅᓚᐅᖅᑐᑦ ᐊᐅᓚᑦᓯᔨᐅᑎᑕᐅᓪᓗᑎᒃ ᐃᓕᓐᓂᐊᕈᑎᒥᒃ. ᓄᓇᕗᑦ ᒐᕙᒪᒃᑯᖏᓐᓂᒃ 
ᑲᑎᓕᒫᖅᑐᒋᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᓯᒪᔪᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎ $3,041,680. 
 
ᑎᒥᐅᔪᑦ ᐊᐅᓚᑕᐅᕙᑦᑐᑦ ᐊᑭᓕᖅᓱᖅᑕᐅᒐᑎᒃ ᐃᑲᔪᖅᑎᓄᑦ ᐊᒻᒪᓗ ᑎᒥᐅᓂᖏᑦ ᐃᒻᒥᒃᑰᖓᓪᓗᑎᒃ ᓄᓇᕗᑦ 
ᒐᕙᒪᒃᑯᖏᓐᓂᒃ. ᒫᓐᓇᐅᔪᖅ ᐋᖅᑭᑦᓱᐃᕙᓪᓕᐊᔪᑦ ᐊᑕᖏᖅᑐᒥᒃ ᑭᖑᓪᓕᖅᐹᖅᓯᐅᑎᒥᒃ ᐅᓂᒃᑳᒥᒃ 
ᐃᓚᒋᓕᐅᔾᔨᓯᒪᓂᐊᖅᑐᑎᒃ ᐊᑕᖏᕐᓗᒋᑦ ᑮᓇᐅᔭᐃᑦ ᐃᓯᖅᐸᓪᓕᐊᔪᒥᓃᑦ ᐊᒻᒪᓗ ᑮᓇᐅᔭᖅᑐᕈᑎᒥᓂᖏᑦ, 
ᐅᐸᓗᖓᐃᔭᐃᕙᓪᓕᐊᓪᓗᑎᒃ ᐱᓕᕆᐊᒥᓂᕐᓂᒃ ᐊᒻᒪᓗ ᐃᓕᓐᓂᐊᕈᑎᓪᓚᑦᑖᒨᖓᔪᓂᒃ. ᓂᕆᐅᑦᑐᒍᑦ ᑖᒃᑯᐊ 
ᑎᑎᕋᖅᑕᐅᕙᓪᓕᐊᔪᑦ ᐊᑑᑎᖃᓪᓚᕆᒐᔭᕐᓂᖏᓐᓂᒃ ᐊᑐᐊᒐᐅᓗᑎᒃ ᑕᒪᒃᑮᓐᓄᑦ ᕿᒥᕐᕈᐃᒋᐊᕐᓂᕐᒧᑦ 
ᐃᓕᓐᓂᐊᕈᑎᐅᓚᐅᖅᑐᒥᒃ ᐊᒻᒪᓗ ᐱᕙᓪᓕᐊᑎᑦᓯᒍᑕᐅᓗᑎᒃ ᒪᓕᑦᑕᐅᓗᑎᒃ ᑲᔪᓯᑦᓯᐊᕈᑕᐅᓯᒪᓂᖏᑦ. 
ᑐᓂᓯᓛᖅᑐᖓ ᐅᓂᒃᑳᓕᐊᒥᓂᕐᒥᒃ ᒪᓕᒐᓕᐅᖅᑎᓄᑦ ᐱᔭᐅᓯᒪᓕᖅᑲᑦ ᓄᓇᕗᑦ ᒐᕙᒪᒃᑯᖏᓐᓄᑦ, 
ᐃᓱᒪᓇᖅᑑᒐᓗᐊᖅ 2007 ᐅᑭᐊᑦᓵᒃᑯᑦ ᒪᓕᒐᓕᐅᖅᑏᑦ ᑲᑎᒪᓛᕐᓂᖏᑕ ᑐᖔᓂᐅᒐᔭᕐᓂᖓᓂᒃ. 
 
ᐊᐱᖅᑯᑦ: 
 

2. ᖃᑦᓯᐅᕙᑦ ᓄᓇᕗᑦ ᒐᕙᒪᒃᑯᖏᑕ ᑲᑎᓕᒫᖅᑐᒋᑦ ᑮᓇᐅᔭᖅᑐᕈᓐᖏᐅᓯᒪᔪᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ 
ᐃᓕᓐᓂᐊᕈᑎᒧᑦ? 

 
ᑭᐅᔾᔪᑎᒃ: 
 
ᓄᓇᕗᑦ ᒐᕙᒪᒃᑯᖏᓐᓂᒃ ᑲᑎᓕᒫᖅᑐᒋᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᓯᒪᔪᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ 
ᐃᓕᓐᓂᐊᕈᑎ $3,041,680. 
 
ᐊᐱᖅᑯᑦ: 
 

3. ᖃᓄᑎᒋ ᑮᓇᐅᔭᖃᖅᑎᑕᐅᓯᒪᕙᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎ ᐅᐊᓪᑕ ᐊᒻᒪᓗ ᑕᓐᑲᓐ 
ᑮᓇᐅᔭᖅᑖᖅᑎᑦᓯᔨᒃᑯᖏᓐᓂᒃ ᑐᕌᓐᑐᒥ, ᑲᓇᑕᐅᑉ ᒐᕙᒪᒃᑯᖏᓐᓂᒃ, ᐊᓯᖏᓐᓂᓪᓗ ᑎᒥᐅᔪᓂᒃ 
ᑮᓇᐅᔭᖅᑖᕐᕕᒋᓯᒪᔭᖏᓐᓂᒃ? 

 
ᑭᐅᔾᔪᑎᒃ: 
 



 

 

ᑮᓇᐅᔭᖅᑎᒍᑦ ᐃᑲᔪᕈᑎᐅᓯᒪᔪᑦ ᐊᓯᓕᒫᖏᓐᓂᒃ ᑎᒥᐅᔪᑦ ᓄᓇᕗᑦ ᒐᕙᒪᒃᑯᖏᑕ ᑲᑎᓕᒫᖅᑐᒋᑦ $2,329,288. 
ᐃᓚᖏᑦ ᑮᓇᐅᔭᐅᓐᖏᑦᑐᑎᒍᑦ ᐃᑲᔪᕈᑎᐅᓯᒪᔪᑦ ᓱᓕ ᖃᐅᔨᓴᖅᑕᐅᕙᓪᓕᐊᔪᑦ. 
 
ᑮᓇᐅᔭᖃᖅᑎᑦᓯᒍᑎᐅᓯᒪᔪᑦ ᐃᓚᒋᓕᐅᔾᔨᓯᒪᔪᑦ ᐃᓚᖏᓐᓂᒃ ᐃᓕᓐᓂᐊᖅᑎᓄᑦ ᑮᓇᐅᔭᖃᖅᑎᑦᓯᒍᑎᓄᑦ ᐊᒻᒪᓗ 
ᑮᓇᐅᔾᔭᑦᓵᖏᓐᓄᑦ, ᐃᑲᔪᖅᓱᐃᓂᒃᑯᑦ ᐃᓐᓇᒻᒪᕆᒻᒥᒃ ᐃᓚᐅᖃᑕᐅᑎᑦᓯᓂᕐᒧᑦ, ᐊᔾᔨᒌᓐᖏᑦᑐᓂᒃ ᐃᓕᓐᓂᐊᖅᓯᓐᓈᑦ 
ᑲᑎᒪᑎᑦᓯᖃᑦᑕᕐᓂᕐᒧᑦ ᐃᓕᓐᓂᐊᖅᑎᓄᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ, ᐊᒻᒪᓗ ᐃᓪᓗᖃᖅᑎᑦᓯᓂᕐᒧᑦ ᐊᒻᒪᓗ 
ᑮᓇᐅᔾᔭᑦᓴᑎᑦᓯᓂᕐᒧᑦ ᐃᓕᓴᐃᔨᓂᒃ ᐊᒻᒪᓗ ᐃᖅᑲᓇᐃᔭᖅᑎᓂᒃ. 
 
ᐊᐱᖅᑯᑦ: 
 

4. ᖃᓄᑎᒋ ᐊᑭᓕᖅᓱᖅᑕᐅᕙᓚᐅᖅᑲᑦ ᐃᑲᔫᓯᐊᖅᑖᖅᐸᓚᐅᖅᑲᓪᓗ ᐃᓕᓐᓂᐊᖅᑏᑦ ᐃᓕᓐᓂᐊᖃᑕᐅᔪᑦ 
ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎᒧᑦ? 

 
ᑭᐅᔾᔪᑎᒃ: 
 
ᑮᓇᐅᔭᖅᑖᕆᕙᑦᑕᖏᑦ ᐊᒻᒪᓗ ᐃᑲᔫᓯᐊᖅᑖᕆᕙᑦᑕᖏᑦ ᐃᓕᓐᓂᐊᖅᑏᑦ ᐱᔾᔪᑎᖃᓚᐅᖅᑐᑦ ᐊᑭᓕᖅᓱᖅᑕᐅᒻᒪᖔᑕ 
ᑲᑐᔾᔨᖃᑕᐅᔪᓄᑦ ᑎᒥᐅᔪᓄᑦ. 
 
ᐃᓕᓐᓂᐊᖅᑏᑦ ᐊᑭᓕᖅᓱᖅᑕᐅᔪᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᑐᐃᓐᓇᖃᖅᑎᑕᐅᓚᐅᖅᑐᑦ ᐃᓪᓗᑦᓴᖏᓐᓂᒃ ᐊᒻᒪᓗ 
ᑐᓂᔭᐅᕙᑦᑐᑎᒃ ᐃᒪᓐᓇᑎᒋ: 
 

• ᐃᓕᓐᓂᐊᕐᓂᕐᒧᑦ ᐊᑭᓕᖅᓱᕆᐊᓕᖏᓐᓄᑦ ᐊᒻᒪᓗ ᐅᖃᓕᒫᒐᕐᓄᑦ ᐊᑭᓕᐅᑎᑦᓴᖏᑦ ᓄᓇᕗᒻᒥ 
ᐃᓕᓐᓂᐊᖅᑎᓄᑦ ᑮᓇᐅᔭᖅᑎᒍᑦ ᐃᑲᔫᑎᑎᒍᑦ (FANS) 

• 70 ᐳᓴᓐᑎᖏᑦ ᐱᒋᐊᓐᖓᖅᑐᑎᒃ ᑮᓇᐅᔾᔭᑦᓵᖏᓐᓂᒃ ᓄᓇᕗᑦ ᒐᕙᒪᒃᑯᖏᑕ ᒪᓕᒐᓕᕆᔨᖏᑕ ᐊᒻᒪᓗ 
ᐅᑭᐅᖅᑕᖅᑐᒥᐅᑕᐅᓂᕐᒧᑦ ᐃᑲᔫᓯᐊᓂᒃ, ᑲᑎᓕᒫᖅᑐᒋᑦ $52,416.16 ᐊᕐᕌᒍᑕᒫᑦ. 

 
ᐅᑎᖅᑎᑦᓯᓗᑎᒃ, ᐃᓕᓐᓂᐊᖅᑏᑦ ᐃᖅᑲᓇᐃᔭᕐᓂᐊᕐᓂᕋᖅᓯᒪᔪᑦ ᐊᕐᕌᒍᓂᒃ ᒪᕐᕉᓐᓂᒃ 
ᑮᓇᐅᔭᖃᖅᑎᑦᓯᔨᒋᓚᐅᖅᑕᒥᓐᓄᑦ ᑎᒥᐅᔪᓄᑦ ᐱᔭᕇᖅᓯᒪᓕᕈᑎᒃ ᐅᕝᕙᓗ ᐊᓯᖏᓐᓄᑦ ᑎᒥᐅᔪᓄᑦ ᓄᓇᕗᑦ 
ᐃᓗᐊᓂ ᐊᕐᕌᒍᓂᒃ ᓯᑕᒪᓂᒃ ᐱᔭᕇᓚᐅᖅᑎᓪᓗᒋᑦ. 
 
ᐊᐱᖅᑯᑦ: 
 

5. ᖃᑦᓯᐅᕙᑦ ᐃᓕᓐᓂᐊᖅᑏᑦ ᐱᒋᐊᓐᖓᖅᑎᓪᓗᒋᑦ ᐃᓕᓐᓂᐊᕆᐊᖃᑕᐅᓚᐅᖅᑐᑦ ᐊᑭᑦᓯᕋᖅ 
ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎᒧᑦ? 

 
ᑭᐅᔾᔪᑎᒃ: 
 
15 ᐃᓕᓐᓂᐊᖅᑏᑦ ᐱᒋᐊᓐᖓᖅᑎᓪᓗᒋᑦ ᐃᓕᓐᓂᐊᕆᐊᖃᑕᐅᓚᐅᖅᓯᒪᔪᑦ. 
 
ᐊᐱᖅᑯᑦ: 
 

6. ᖃᑦᓯᑦ ᐃᓕᓐᓂᐊᖅᑏᑦ ᐱᔭᕇᖃᑕᐅᓚᐅᖅᑲᑦ ᐊᑭᑦᓯᕋᖅ ᒪᓕᒐᓕᕆᓂᕐᒧᑦ ᐃᓕᓐᓂᐊᕈᑎᒥᒃ? 
 
ᑭᐅᔾᔪᑎᒃ: 
 
11 ᐃᓕᓐᓂᐊᖅᑏᑦ ᐱᔭᕇᖃᑕᐅᓚᐅᖅᑐᑦ ᐊᕐᕌᒍᓂᒃ ᓯᑕᒪᓂᒃ ᐃᓕᓐᓂᐊᓚᐅᖅᑐᑎᒃ. 



 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 004 - 2(4): ᐊᕙᑎᑦᑎᓐᓂᑦ ᓱᕈᓐᓇᕈᑎᐅᔪᑦ ᑎᑭᑉᐸᒃᑐᑦ 
 
ᐊᐱᕆᔪᖅ: ᓖᕙᐃ ᐹᓇᐸᔅ, ᒪᓕᒐᓕᐅᖅᑎ (ᖁᑦᑎᒃᑐᖅ) 
 
ᐊᐱᕆᔭᐅᔪᖅ: ᐊᖓᔪᖅᑳᖅ ᐸᑎᖅ ᓇᑦᑎᖅ, ᐊᖓᔪᖅᑳᖅ ᐊᕙᑎᓕᕆᓂᕐᒧᑦ 
 
ᐅᓪᓗᖓ: ᒫᑦᓯ 28, 2007 
 
ᐊᐱᖅᑯᑦ 1: 
 
ᒪᓕᒡᓗᒍ ᐊᕙᑎᒥᒃ ᓴᐳᔾᔨᓯᒪᔾᔪᑏᑦ ᒪᓕᒐᖓᑦ, ᐊᕙᑎᓕᕆᔨᒃᑯᑦ ᑲᒪᒋᔭᖃᖅᐳᑦ ᓇᓗᓇᐃᖅᓯᒪᓂᕐᒥᒃ 
ᐱᑎᑦᑎᑦᑕᐃᓕᒪᓂᕐᒥᒡᓗ ᓯᕘᕋᓇᑐᐃᓐᓇᕆᐊᓕᖕᓂᒃ ᐊᕙᑎᒧᑦ ᓱᕈᕐᓇᖅᑐᓄᑦ. ᖃᓄᐃᓕᐅᖅᓯᒪᔪᖃᓕᖅᐸᓕ, 
ᒪᓕᒐᐅᑉ ᐃᓗᐊᒍᑦ ᐅᕝᕙᓘᓐᓃᑦ ᐊᓯᖏᑎᒍᑦ ᐱᓕᕆᕝᕕᐅᔪᓂᑦ ᐱᓕᕆᐊᖑᔪᓄᑦ, ᖃᐅᔨᓴᖅᐸᓪᓕᐊᓗᒋᑦ 
ᓴᕕᕋᔭᒃᓴᐃᑦ ᐊᖏᓂᖓᓂᒃ ᓄᓇᕘᑉ ᓂᕐᔪᑎᖏᓐᓂᑦ? 
 
ᑭᐅᔾᔪᑎᒃ ᐊᐱᖅᑯᑦ 1ᒧᑦ: 
 
ᐊᕙᑎᓕᕆᔨᒃᑯᑦ ᐱᓕᕆᖃᑎᖃᖃᑦᑕᖅᓯᒪᕗᑦ ᐆᒪᔪᓂᒃ ᑐᖁᓐᓇᖅᑐᓄᑦ ᖃᐅᔨᓴᖅᑎᓂᑦ ᐊᒻᒪ ᐋᓐᓂᐊᓇᕐᒧᑦ 
ᐱᓕᕆᕝᕕᖏᓐᓂᑦ, ᖃᐅᔨᓴᖅᑐᓕᕆᔨᓄᑦ ᐱᓕᕆᔾᔪᑕᐅᕙᒃᑐᓄᓪᓗ ᐱᔨᑦᑎᕋᖅᑏᑦ, ᑲᓇᑕᒥ ᐊᕙᑎᓕᕆᔩᑦ 
ᖃᐅᔨᓴᖃᑦᑕᕈᒪᒧᑦ ᓇᓄᐃᑦ ᓱᕈᕐᓇᖅᑐᖃᕐᒪᖔᑕ. ᐅᖅᓱᖏᓐᓂᑦ ᖃᐅᔨᓴᒐᒃᓴᓂᑦ ᑲᑎᖅᓱᐃᖃᑦᑕᖅᐳᑦ 
ᖃᐅᔨᓵᖑᕙᒃᖢᑎᓪᓗ ᐊᕐᕌᒍᑦ ᑕᓪᓕᒪᑦ ᐊᓂᒍᑐᐊᕌᖓᑕ ᖃᐅᔨᓴᕈᑕᐅᕙᒃᖢᑎᑦ ᐊᓯᔾᔨᖅᓯᒪᓕᕐᒪᖔᑕ 
ᓱᕈᕐᓇᖅᑐᖅᓯᐊᕐᕕᐅᓯᒪᔪᑦ, ᓴᕕᕋᔭᒃᓴᐃᑦ ᐃᓚᓕᐅᔾᔭᐅᓯᒪᓪᓗᑎᒃ. ᖃᓂᓐᓂᖅᐹᒃᑯᑦ ᑲᑎᖅᓱᖅᑕᐅᓯᒪᔪᑦ 
ᖃᐅᔨᓴᕈᑎᒃᓴᐃᑦ ᐱᓕᕆᐊᖑᓚᐅᖅᐳᑦ ᐅᐱᕐᖔᖑᓚᐅᖅᑐᖅ. ᐊᓯᖏᑦᑕᐅᖅ ᓱᕈᕐᓇᖅᑐᑦ ᓲᕐᓗ PCBs, ᐊᓯᖏᓪᓗ 
ᑐᖁᓐᓇᖅᑐᓕᖅᓯᒪᔪᑦ, ᐊᒻᒪ brominated hydrocarbons ᓲᕐᓗ polybrominated diphenyl ether (PBDE)-
ᓕᖅᓯᒪᔪᑦ ᐃᑭᓴᕋᐃᓐᖏᑦᑐᑦ ᑭᖑᓂᖓᓂᑦ ᐊᒻᒪ/ᐅᕝᕙᓘᓐᓃᑦ ᒫᓐᓇᐅᔪᖅ ᖃᐅᔨᓵᖑᔪᑦ. ᖃᐅᔨᓴᕐᓂᖅ ᑖᔅᓱᒧᖓ 
ᐱᓕᕆᐊᒃᓴᒧᑦ ᑕᑯᒃᓴᐅᑎᑦᑎᕗᖅ ᓴᕕᕋᔭᒃᓴᓂᑦ ᓇᓄᕐᓃᑦᑐᑦ ᐊᕗᖓᑲᓪᓛᓗᒃ ᖃᓄᐃᓕᕙᓪᓕᐊᓂᕆᔭᐅᔪᖅ 
ᐊᒃᐸᖅᐹᓪᓕᕐᔪᐊᖅᓯᒪᓕᖅᐳᕉᖅ. 
 
ᐃᓚᓕᐅᑎᓪᓗᒍ ᓄᓇᕗᑦ ᒐᕙᒪᖓᑦᑕ ᐊᕙᑎᓕᕆᔨᒃᑯᖏᑦ ᐃᒃᓯᕚᖃᑕᐅᕗᑦ ᓂᖀᑦ ᐊᕙᑎᑦᑎᓐᓂ ᑲᑎᒪᔨᖏᓐᓄᑦ 
ᐋᖅᑭᒃᑕᐅᓚᐅᖅᑐᖅ ᑲᓇᑕᒥᐅᑦ ᐃᓄᓕᕆᔨᑐᖃᒃᑯᖏᓐᓄᑦ ᐅᑭᐅᖅᑕᖅᑐᒥ ᓱᕈᕐᓇᖅᑐᓕᕆᔨᓄᑦ ᐱᓕᕆᔨᑎᒍ 
(NCP). ᑖᒃᑯᐊ ᑲᑎᒪᔩᑦ ᐃᒃᓯᕙᐅᑕᖃᖅᐳᑦ ᑐᒡᓕᕆᔭᐅᔪᒥᒃ ᓄᓇᕗᑦ ᒐᕙᒪᖓᑦᑕ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᖏᓐᓂᓐᖔᖅᑐᒥᒃ, ᐅᑯᐊ ᑕᕝᕙ ᐱᓕᕆᐊᕆᓂᐊᖅᑕᖏᑦ: 
 
‘ᐱᓕᕆᐊᖃᖅᐳᑦ ᒥᒃᖠᒋᐊᖅᑎᑦᑎᓂᕐᒥᒃ ᐊᒻᒪ, ᓇᓂᑐᐃᓐᓇᖅ ᐊᔪᕐᓇᓐᖏᑐᐊᕌᖓᑦ, ᐲᖅᓯᕙᒡᓗᑎᑦ ᓱᕈᕐᓇᖅᑐᓂᑦ 
ᐊᓐᓂᖅᓱᐊᖑᕙᒃᑐᓂᑦ ᓂᕿᓂᑦ, ᑐᓴᐅᒪᑎᑦᑎᐅᔮᕐᔪᒡᓗᑎᓪᓗ ᐃᑲᔪᖅᓱᐃᔾᔪᑎᓂᒃ ᑐᓴᖅᑕᐅᔭᕆᐊᓕᖕᓂᑦ 
ᐃᓱᒪᓕᐊᕆᔭᐅᓯᒪᔪᓂᑦ ᐃᓄᑑᔪᓄᑦ ᓄᓇᖅᑲᑎᒌᓄᓪᓗ ᓂᕆᖃᑦᑕᖅᑕᖏᑦᑕ ᒥᒃᓵᓄᑦ.’ 
 
ᐊᑕᖐᔪᒥᒃ ᖃᐅᔨᓵᖑᖃᑦᑕᕐᓂᑯᑦ ᑮᓇᐅᔭᖃᖅᑎᑕᐅᓪᓗᑎᑦ NPC-ᑯᓐᓄᑦ ᑕᑯᔭᐅᔪᓐᓇᖅᑐᖅ ᐅᕙᓂ ᐃᑭᐊᖅᑭᕕᖕᒥᑦ: 
http://www.ainc-inac.gc.ca/ncp/intdc/index_e.html 
 
ᐊᐱᖅᑯᑦ 2: 
 
ᖃᓄᕐᓕ ᐊᕙᑎᓕᕆᔨᒃᑯᑦ ᐃᓚᐅᓯᒪᕙᑦ ᑐᑭᓯᐅᒪᓕᕐᓗᑎᑦ ᒪᓕᒃᑕᐅᓗᑎᑦ ᓄᓇᕗᒻᒥ ᐊᕙᑎᖓ ᖃᓄᖅ 
ᐊᖏᑎᒋᖕᒪᖔᑦ ᓱᕋᒃᑕᐅᕙᓪᓕᐊᑎᒋᓇᔭᕐᓂᖓᑕ ᑕᒪᒃᑯᓇᓐᖓᑦ ᐆᒻᒪᖅᑯᑎᓄᑦ ᓴᖅᑭᑦᑎᕙᓪᓕᐊᔪᓂᒃ ᐱᖁᑎᓂ 
ᐃᒪᖅ ᐊᑐᖅᑕᐅᓗᓂ ᐆᒻᒪᖅᑯᓯᐅᖅᑐᖃᖃᑦᑕᕐᓂᐊᖅᐸᑦ? 
 
ᑭᐅᔾᔪᑎᒃ ᐊᐱᖅᑯᑦ 2ᒧᑦ: 
 



 

 

ᐊᕙᑎᓕᕆᔨᒃᑯᑦ ᐱᓕᕆᖃᑎᖃᑦᑎᐊᖏᓐᓇᖃᑦᑕᖅᐳᑦ ᐱᓕᕆᕝᕕᒋᔭᐅᔪᓂᑦ ᑭᒃᑯᑐᐃᓐᓇᓄᑦ ᒐᕙᒪᒋᔭᐅᔪᓂᒃ 
(IPGs)-ᑯᓐᓂᑦ ᑕᑯᒋᐊᑦᑎᐊᕐᓂᐊᖅᑐᑦ ᐊᒃᑐᖅᓯᓂᐅᔪᓂᒃ ᐱᕙᓪᓕᐊᓂᕐᒧᑦ ᐱᓕᕆᐊᖑᔪᓂᒃ ᓄᓇᕗᒻᒥ, 
ᐃᓚᒋᔭᐅᓪᓗᓂ ᐆᒻᒪᖅᑯᑎᑖᕐᓇᖅᑐᑦ ᐱᓕᕆᔾᔪᑕᐅᕙᒃᑐᑦ ᓲᕐᓗ ᐃᒪᕐᒧᑦ ᐆᒻᒪᖅᑯᑎᖃᕐᓂᖅ. ᒪᓕᒡᓗᒋᑦ 
ᐊᑐᖅᑕᐅᕙᓪᓕᐊᕙᒃᑐᑦ ᐅᖃᐅᓯᐅᓯᒪᔪᑦ ᓄᓇᕗᒻᒥ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᒃᑯᑦ, ᓴᖅᑭᑎᑦᑎᕗᒍᑦ 
ᐃᓱᒪᒋᔭᐅᔪᓗᒃᑖᓂᑦ ᐱᓕᕆᐊᖑᓚᐅᑲᒃᑐᑦ ᐱᓇᔫᑎᒋᔭᖏᓐᓄᑦ ᒪᓕᒡᓗᒋᑦ ᑲᒪᒋᔭᕆᐊᖃᖅᑕᕗᑦ ᐊᕙᑎᓕᕆᓂᕐᒧᑦ 
ᓴᐳᔾᔨᓂᕐᒧᑦ ᒪᓕᒐᖓᓐᓂᑦ ᐊᒻᒪ ᐆᒪᔪᓕᕆᓂᕐᒧᑦ ᒪᓕᒐᖓᓐᓂᑦ. ᒫᓐᓇᐅᔪᖅ ᐃᒪᕐᒧᑦ ᐆᒻᒪᖅᑯᑎᖃᖅᑎᑦᑎᓂᖅ 
ᐱᓕᕆᐊᖑᓚᐅᑲᒐᓱᒃᑐᖅ ᐃᓱᒪᒋᔭᐅᓯᒪᕗᖅ ᕿᑭᖅᑖᓘᑉ ᓂᒋᖅᐸᓯᐊᓂᒃ ᐃᖃᓗᐃᑦ ᖃᓂᒋᔮᓂ, 
ᐱᓕᕆᐊᖑᓚᐅᑲᖕᓂᐊᖅᑐᓗᒃᑖᑦ ᒪᓕᒡᓗᒋᑦ, ᐱᓕᕆᖃᑎᖃᖅᓯᒪᕗᒍᑦ ᐱᓇᔪᒃᓯᒪᔪᑦ ᑲᔪᓯᑦᑎᐊᖁᓪᓗᒋᑦ 
ᖃᓄᑐᐃᓐᓇᑦᑎᐊᖅ  ᐊᒃᑐᖅᓯᓂᐅᑐᐃᓐᓇᕆᐊᓖᑦ, ᐃᓚᓕᐅᓪᓗᒋᑦ ᓱᕈᕐᓇᖅᑐᑦ ᑯᕕᓐᓂᖅᐸᑕ, 
ᖃᐅᔨᔭᐅᑲᐅᑦᑐᖅᐸᒡᓗᑎᑦ. ᐱᓕᕆᐊᖑᓚᐅᑲᒃᑐᒥᒃ ᐊᕙᑎᒧᑦ ᓱᕈᕐᓇᖅᑐᓂᒃ ᑯᕕᔪᖃᑐᐃᓐᓇᕆᐊᖃᕐᓂᖅᐸᑦ, 
ᐊᕙᑎᓕᕆᔨᒃᑯᑦ ᑲᔪᓯᑎᑦᑎᓲᖑᕗᑦ ᑖᓐᓇ ᐱᕙᓪᓕᐊᓂᕐᒧᑦ ᑯᕕᑐᐃᓐᓇᕆᐊᓕᒃ ᑲᒪᒋᔭᐅᔭᕆᐊᖃᖅᑎᓪᓗᒍ IPGs-
ᑯᓐᓄᑦ ᐱᕈᔪᒃᑕᐅᔪᑦ ᑲᐅᔨᓴᖅᑕᐅᓇᔭᕐᒪᑕ ᒥᑭᒡᓕᒋᐊᖅᑎᓪᓗᒋᓪᓗ ᖃᐅᔨᓴᖅᐸᓪᓕᐊᓗᒋᓪᓗ 
ᐃᓕᓴᕆᔭᐅᖃᑦᑕᕐᓂᐊᕐᒪᑕ.    
 
ᐃᓚᓕᐅᓪᓗᒍ ᐱᓕᕆᐊᖑᓚᐅᑲᒍᒪᔪᖅ ᓄᓇᕗᒻᒥ, ᐃᓱᒫᓘᑕᐅᔪᖃᖅᐳᖅ ᐱᕐᔪᐊᒻᒪᕆᖕᒥᑦ ᐃᒪᕐᒧᑦ 
ᐆᒻᒪᖅᑯᑎᖃᖅᑎᑦᑎᓂᕐᒧᑦ ᐋᖅᑭᒃᓯᕙᓪᓕᐊᑎᓪᓗᒋᑦ ᑯᐸᐃᖕᒥ, ᑰᒃᑐᓄᑦ ᑕᓯᐅᔭᕐᔪᐊᒧᑦ ᓯᕿᓂᕐᒥᐅᓄᓪᓗ, 
ᐊᒃᑐᖅᓯᓂᖃᖅᑎᑦᑎᑐᐃᓐᓇᕆᐊᖃᕐᓂᖓᓂᒃ ᓄᓇᕗᒻᒥᑦ. ᐱᓕᕆᐊᖑᓚᐅᑲᒐᓱᒃᑐᑦ ᐊᓯᑦᑎᒍ ᐃᓂᒋᔭᐅᔪᓂ 
ᓯᓚᑖᓃᓪᓗᑎᑦ IPGs-ᑯᓐᓄᑦ, ᑕᓯᐅᔭᕐᔪᐊᑉ ᐱᓕᕆᕝᕕᖕᒥᐅᑕᐅᖃᑎᒋᙱᑕᖏᑦ ᐱᓕᕆᖃᑎᒌᖏᑦ ᓄᓇᕗᒻᒥ 
ᑕᓯᐅᔭᕐᔪᐊᕐᒥᐅᖃᑎᒌᑦ ᑲᑐᔾᔨᖃᑎᒌᖏᑦ (NTK)-ᑯᑦ ᐱᒋᐊᖅᑎᑕᐅᓚᐅᖅᓯᒪᕗᖅ ᑭᐅᔾᔪᑕᐅᓗᓂ ᐃᓱᒫᓘᑕᐅᔪᕕᓃᑦ 
ᓴᓂᑭᓗᐊᕐᒥᐅᑕᕐᓄᑦ. ᐊᕙᑎᓕᕆᔨᒃᑯᑦ ᐃᓚᒋᔭᐅᖕᒪᑕ ᐃᓚᐃᓐᓇᖓᓂᒡᓗ ᑮᓇᐅᔭᑎᒍᑦ ᐃᑲᔪᖅᐸᒃᖢᑎᑦ ᑖᒃᑯᓄᖓ 
ᐱᓕᕆᖃᑎᒌᓄᑦ, ᐱᓕᕆᐊᕆᕙᓪᓕᐊᔭᖏᓪᓗ ᐃᓚᓕᐅᔾᔨᓯᒪᕗᑦ ᐊᕙᑎᓕᕆᔨᒃᑯᓐᓄᑦ ᐅᐸᒍᑎᕙᒡᓗᑎᑦ 
ᑕᑯᒋᐊᑦᑎᐊᖅᑏᑦ ᑲᑎᒪᔨᖏᓐᓄᑦ ᐅᑯᓄᖓ Eastmain 1-A Rupert River ᐱᓕᕆᐊᖑᓚᐅᑲᒃᑐᓄᑦ. ᑕᐃᑲᓂ 
ᐅᖃᓪᓚᖃᑎᒌᖕᓂᕐᒥᒃ ᓄᓇᕗᒻᒥᐅᑦ ᑲᑎᒪᔨᖏᑦ ᐃᓱᒫᓘᑎᖏᓐᓂᑦ ᓴᖅᑭᑦᑎᓚᐅᕐᒪᑕ ᐊᒃᑐᖅᓯᓂᐅᓇᔭᖅᑐᓂᒃ 
ᑖᔅᓱᒧᖓ ᐱᓕᕆᐊᖑᓚᐅᑲᒃᑐᒧᑦ ᐃᒪᕐᒥᐅᑕᐃᑦ ᐊᕙᑎᖏᓐᓄᑦ, ᐱᓗᐊᙳᐅᖅᑐᒥᒃ ᓂᕿᓪᓚᑦᑖᓄᑦ 
ᐊᒃᑐᖅᑕᐅᑐᐃᓐᓇᕆᐊᓕᖕᓄᑦ, ᑲᑎᑉᐸᓪᓕᐊᔪᓪᓗ  ᖃᓄᐃᓕᖓᓕᖅᑎᑦᑎᑐᐃᓐᓇᕆᐊᓖᑦ ᒫᓐᓇᐅᔪᖅ 
ᓯᕗᓂᑦᑎᓐᓂᓪᓗ ᐃᒪᕐᒧᑦ ᐱᓕᕆᐊᖑᓚᐅᑲᒃᐸᒃᑐᓄᑦ ᑕᓯᐅᔭᕐᔪᐊᑉ ᐊᕙᑖᓂ. ᐊᑕᐅᓯᖅ ᓴᖅᑭᑎᑕᐅᔪᖅ 
ᑲᑎᒪᔨᖏᓐᓄᑦ ᖃᓄᐃᓕᐅᖁᔨᓚᐅᕐᒪᑕ ᒐᕙᒪᑐᖃᒃᑯᓐᓂᑦ ᓴᖅᑭᑦᑎᖁᓪᓗᒋᑦ ᐃᓛᒃᑰᖅᑐᒧᑦ ᖃᐅᔨᓴᕐᓂᕐᒥᑦ 
ᖃᐅᔨᓴᖅᐸᒡᓗᓂ  ᑐᓴᖅᑎᑦᑎᖃᑦᑕᕐᓂᐊᖅᑐᒥᒃ ᑲᑎᑉᐸᓪᓕᐊᔪᓂ ᐊᒃᑐᖅᓯᓂᐅᔪᓂᒃ ᑕᓯᐅᔭᕐᔪᐊᒥ ᓯᕿᓂᕐᒥᐅᓪᓗ 
ᐊᕙᑎᖏᓐᓂᑦ. ᓄᓇᕗᑦ ᒐᕙᒪᖓᓪᓗ ᓄᓇᕗᒻᒥ ᑕᓯᐅᔭᖅᔪᐊᒥᐅᖃᑎᒌᑦ ᑲᑐᔾᔨᖃᑎᒌᖏᓪᓗ ᒫᓐᓇᐅᔪᖅ 
ᕿᓂᖅᐸᓪᓕᐊᔪᑦ ᓱᓕᔪᓂᒃ ᒐᕙᒪᑐᖃᒃᑯᓐᓂᑦ ᑖᓐᓇ ᖃᓄᐃᓕᐅᖁᔨᓂᐅᓇᔭᖅᑐᖅ ᑲᔪᓯᑎᑕᐅᖁᓪᓗᒍ. 
   
 
ᐊᐱᖅᑯᑦ 3:  
 
ᑭᓱᓂᒡᓕ ᑕᐃᒪ ᐊᑐᖃᑦᑕᖅᐸᑦ ᐆᒪᔪᕐᓂᐊᖅᑎᓄᑦ ᐅᕝᕙᓘᓐᓃᑦ ᐊᓯᖏ ᐱᓕᕆᔨᒻᒪᕇᑦ ᐊᕙᑎᓕᕆᔨᒃᑯᓐᓂᙶᖅᑐᑦ 
ᑐᓴᖅᑎᑦᑎᔨᐅᓂᐊᖅᖢᑎᑦ ᑭᒃᑯᓕᒫᓂᑦ ᖃᓄᐃᓕᖓᓂᕆᔭᖓᓂᒡᓗ ᐊᕙᑎᑦᑎᓐᓄᑦ ᓱᕈᕐᓇᖅᑐᑦᓄᑦ ᑐᕌᖓᔪᓄᑦ, 
ᓲᕐᓗ ᓴᕕᕋᔭᒃᓴᐃᑦ, ᖃᐅᔨᔭᐅᕙᑦ ᐊᖏᒡᓕᕙᓪᓕᐊᑐᐃᓐᓇᕐᓂᖏᓐᓃ? 
 
 
ᑭᐅᔾᔪᑎᒃ ᐊᐱᖅᑯᑦ 3ᒧᑦ: 
 
ᐊᕙᑎᓕᕆᔨᒃᑯᑦ ᐆᒪᔪᕐᓂᐊᖅᑎᖃᐅᕐᒪᑕ ᓄᓇᕗᑦ ᓄᓇᓕᓕᒫᖏᓐᓂᑦ 25-ᖑᓪᓗᑎᑦ ᑖᒃᑯᐊᓗ ᐆᒪᔪᕐᓂᐊᖅᑏᑦ 
ᐱᓕᕆᐊᖃᑎᖃᑦᑎᐊᖅᐸᒃᖢᑎᑦ ᓄᓇᖅᑲᑎᒋᔭᐅᔪᑦ ᐊᖑᓇᓱᒃᑐᓕᕆᔨᖏᓐᓂᑦ ᐱᓕᕆᐊᖃᕆᐊᖃᓕᕌᖓᑕ 
ᐱᔭᐅᕙᓪᓕᐊᕙᒃᑐᓂᒃ ᐊᖑᓇᓱᒃᑎᓄᑦ. ᓱᓕᑦᑕᐅᖅ, ᐊᑕᖏᑲᓴᒃᖢᑎᑦ ᓄᓇᓖᑦ ᒥᑭᑦᑑᑕᐅᖕᒪᑕ 
ᓴᖅᑭᑎᑦᑎᔭᕆᐊᒃᓴᕐᓗ ᑭᒃᑯᓕᒫᓄᑦ ᑐᓴᒐᒃᓴᓂᑦ ᐊᔪᕐᓇᖅᐸᙱᖦᖢᓂ. 
 
ᖃᐅᔨᓴᕐᓂᕆᔭᕗᑦ, ᖃᐅᔨᓴᖅᐸᓪᓕᐊᑎᓪᓗᑕ ᐱᓇᔪᒃᓯᒪᔪᓄᑦ, ᐅᕝᕙᓘᓐᓃᑦ ᖃᐅᔨᓴᕐᓂᕆᔭᐅᔪᓂᑦ  
ᐅᑭᐅᖅᑕᖅᑐᒥᐅᑦ ᓱᕈᕐᓇᖅᑐᓕᕆᔨᖏᓐᓄᑦ ᐱᓕᕆᐊᒃᓴᓄᑦ ᐃᓕᓴᖅᓯᐅᒪᓗᑎᑦ ᐊᑲᐅᙱᑦᑐᓂᑦ ᐃᓅᖃᑎᒌᓄᑦ 



 

 

ᐃᓱᒫᓘᑕᐅᔪᓄᑦ ᐊᑐᓕᖅᑎᑦᑎᔪᓐᓇᕐᓂᐊᖅᖢᑕᓗ ᑖᒃᑯᓂᖓ ᓄᓇᓕᐅᑉ ᐃᓗᐊᓃᑦᑐᓂᑦ ᐃᖅᑲᓇᐃᔭᖅᑎᖏᓐᓄᑦ 
ᐱᓕᕆᖃᑎᖃᖁᓪᓗᒋᑦ ᐊᖑᓇᓱᒃᑐᓕᕆᔨᓄᑦ ᑐᓴᖅᑎᑦᑎᕙᒡᓗᑎᓪᓗ ᑭᒃᑯᓕᒫᓂᑦ. ᐱᒻᒪᕆᐅᕗᖅ ᓇᓗᓇᐃᖅᓯᓂᖅ, 
ᑭᓯᐊᓂᓕ, ᑭᓱᑐᐃᓐᓇᐃᑦ ᐊᒃᑐᐊᓂᓖᑦ ᐃᓅᑉ ᖃᓄᐃᙱᑦᑎᐊᕐᓂᖓᓄᑦ, ᐃᓚᓕᐅᓪᓗᒋᑦ ᐊᖏᒡᓕᕙᓪᓕᐊᔪᑦ 
ᓱᕈᕐᓇᖅᑐᖅᑖᖅᓯᒪᔪᑦ ᓂᕿᓪᓚᑦᑖᑦ, ᐱᓕᕆᐊᖑᓯᒪᖕᒪᑦ ᑭᒡᒐᖅᑐᖅᑕᐅᓪᓗᓂ ᐋᓐᓂᐊᖃᕐᓇᙱᑦᑐᓕᕆᔩᑦ 
ᐃᓄᓕᕆᔨᒃᑯᓪᓗ, ᑕᐃᒪᐃᓐᓂᖓᓄᓪᓗ ᓯᕗᓕᐅᖅᑎᐅᓇᔭᖅᑐᑦ ᑐᓴᖅᑎᑦᑎᔨᐅᓗᑎᑦ ᐃᓄᓕᒫᓂᑦ. 



 

 

ᑭᐅᔾᔪᑎᒃ ᑎᑎᖅᑲᒃᑯᑦ ᐊᐱᖅᑯᑎᒧᑦ 005 - 2(4): ᐊᑭᓕᕆᐊᑐᒃᑲᓐᓂᖅᑐᑦ ᐃᓂᐅᔪᐃᑦ ᐋᓐᓂᐊᓯᐅᑎᓂᒃ 
ᐃᓕᓴᕆᔭᐅᓯᒪᖏᒃᑐᓂᒃ ᐃᖅᑲᓇᐃᔭᖅᑎᖃᕐᓂᖅ 

 
ᐊᐱᕆᔪᖅ: ᕼᐊᓐᑕ ᑐᑐ, ᒪᓕᒐᓕᐅᖅᑎ (ᐃᖃᓗᐃᑦ ᕿᑎᐊᓄᑦ) 
 
ᐊᐱᕆᔭᐅᔪᖅ: ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ, ᐊᖓᔪᖅᑳᖅ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐃᓄᓕᕆᔨᒃᑯᓐᓄᓗ 
 
ᐅᓪᓗᖓ: ᐄᐳᕈ 26, 2007 
 
ᐊᐱᖅᑯᑦ: 
 
ᖃᑦᓯᐅᓚᐅᖅᑲᑦ ᑲᑎᓕᒫᖅᑐᒋᑦ ᖄᒃᑲᓐᓂᖓᒍᑦ ᐊᑭᓕᖅᓱᕆᐊᓖᑦ ᐃᖅᑲᓇᐃᔭᖅᑎᑖᕆᐊᖃᕐᓂᕐᒧᑦ ᖄᒃᑲᓐᓂᖓᒍᑦ 
ᐋᓐᓂᐊᓯᐅᖅᑎᓂᒃ ᐃᑲᔪᖅᑎᐅᓂᐊᕐᓗᑎᒃ ᓄᓇᕐᔪᐊᑉ ᐊᓯᖏᓐᓃᖔᖅᓯᒪᔪᓂᒃ ᐋᓐᓂᐊᓯᐅᖅᑎᓂᒃ Trillium 
Consulting-ᑯᑎᒍᑦ ᐃᖅᑲᓇᐃᔭᖅᑎᑖᖑᓚᐅᖅᑐᓂᒃ ᐊᒻᒪᓗ ᑭᖑᓂᐊᒍᑦ ᐃᖅᑲᓇᐃᔭᖅᑎᐅᓕᖅᑐᑎᒃ 
ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓄᓪᓗ ᐃᖅᑲᓇᐃᔭᕈᓐᓇᓚᐅᙱᑦᑐᑦ ᐃᒻᒥᒃᑯᑦ 
ᑲᔪᓯᒍᑎᖃᓚᐅᙱᓐᓂᕐᒥᓂ ᑲᓇᑕᒥ ᐋᓐᓂᐊᓯᐅᖅᑎᐅᓂᕐᒧᑦ ᖃᐅᔨᓴᖅᑕᐅᒍᑎᒥᒃ? 
 
 
ᑭᐅᔾᔪᑎᒃ: 
 
ᑲᑎᓕᒫᖅᑐᒋᑦ ᐊᑭᒋᓚᐅᖅᑕᖏᑦ ᐃᖅᑲᓇᐃᔭᖅᑎᑖᕆᐊᖃᕐᓂᕐᒧᑦ ᓇᒻᒥᓂᖃᖅᑎᐅᔪᓃᖔᖅᑐᓂᒃ ᐋᓐᓂᐊᓯᐅᖅᑎᓂᒃ 
ᐃᑲᔪᖅᑎᐅᓂᐊᕐᓗᑎᒃ ᓄᓇᕐᔪᐊᑉ ᐊᓯᖏᓐᓂ ᐃᖅᑲᓇᐃᔭᖅᑎᑖᖑᓯᒪᔪᓂᒃ ᐋᓐᓂᐊᓯᐅᖅᑎᓂᒃ $2,576,000 
ᐊᕐᕌᒍᖏᓐᓂ 2005-06 ᐊᒻᒪᓗ 2006-07. 
 
ᐋᓐᓂᐊᓯᐅᖅᑏᑦ ᓄᓇᓕᓐᓅᕋᑖᖅᓯᒪᔪᑦ ᐋᓐᓂᐊᕐᕕᖏᓐᓄᑦ ᐅᕝᕙᓘᓐᓃᑦ ᐋᓐᓂᐊᕐᕕᐊᓗᓐᓄᑦ ᖄᒃᑲᓐᓂᖓᒍᑦ 
ᐅᐸᓗᖓᐃᔭᖅᑕᐅᒋᐊᖃᓲᑦ, ᐱᔭᕇᕋᑖᒥᓂᐅᒍᑎᒃ ᓄᓇᕗᑦ ᓯᓚᑦᑐᓴᕐᕕᒻᒥᒃ, ᐅᕝᕙᓗ ᓄᑦᑎᕋᑖᕐᓂᑰᓗᑎᒃ ᑲᓇᑕᐅᑉ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᐋᖅᑭᐅᒪᓂᖓᓄᑦ, ᑭᓯᐊᓂ ᐱᓗᐊᖅᑐᒥ ᑕᐃᒃᑯᐊ ᑕᒪᐅᙵᕆᐅᖅᑐᑦ 
ᐋᓐᓂᐊᖃᕐᓇᖏᑦᑐᓕᕆᓂᕐᒧᑦ ᓄᓇᕗᒻᒧᑦ. ᓇᒻᒥᓂᖃᖅᑎᐅᔪᓃᖔᖅᑐᑎᒃ ᐋᓐᓂᐊᓯᐅᖅᑏᑦ 
ᐃᖅᑲᓇᐃᔭᖅᑎᑖᖑᓚᐅᖅᑐᑦ ᐃᑲᔪᖅᑎᐅᓂᐊᕐᓗᑎᒃ ᓄᓇᕐᔪᐊᑉ ᐊᓯᖏᓐᓂ ᐃᖅᑲᓇᐃᔭᖅᑎᑖᖑᓯᒪᔪᓂᒃ 
ᑲᔪᖏᖅᓴᐃᔨᐅᑎᑕᐅᓚᐅᖅᑐᑦ ᖄᒃᑲᓐᓂᖓᒍᑦ ᐱᓕᒻᒪᑦᓴᐃᔨᐅᑎᑕᐅᓪᓗᑎᒃ ᐱᓕᕆᒍᓐᓇᕐᓂᐊᕐᖓᑕ 
ᐋᓐᓂᐊᖃᕐᓇᖏᑦᑐᓕᕆᔾᔪᓯᑦᑎᓐᓂ. ᐃᓚᖓᑦ ᐃᓕᒍᑎᒋᓯᒪᔭᕗᑦ ᐃᓚᐅᖃᑕᐅᓯᒪᓂᑦᑎᓐᓄᑦ ᓄᓇᕐᔪᐊᑉ ᐊᓯᖏᓐᓂᒃ 
ᐃᖅᑲᓇᐃᔭᖅᑎᑖᖃᑦᑕᓂᕐᒧᑦ ᖃᓄᖅᑑᕈᑎᒃᑯᑦ ᐃᓕᓐᓂᐊᖅᑎᑦᓯᒋᐊᖃᑦᑕᕐᓂᕐᒧᑦ ᐃᓚᒋᔭᐅᖃᑕᕆᐊᖃᕐᓂᖓ 
ᐋᓐᓂᐊᓯᐅᖅᑎᓕᒫᓄᑦ ᐃᓚᒋᓕᐅᔾᔨᓯᒪᖃᑦᑕᕆᐊᖃᕐᓂᖓᓂᒃ ᐱᓕᒻᒪᑦᓴᐃᓪᓚᑦᑖᕐᓂᕐᒥᒃ. ᐱᓕᕆᕕᕗᑦ 
ᑲᒪᒋᔭᖃᖅᐸᓪᓕᐅᔪᑦ ᐃᓚᒋᓕᐅᔾᔨᖃᑦᑕᓕᕋᔭᕐᓗᑎᒃ ᑕᐃᒪᐃᑦᑐᓂᒃ ᐱᓕᒻᒪᑦᓴᐃᒍᑎᓂᒃ ᓯᕗᓂᑦᓴᑎᓐᓂ 
ᐃᖅᑲᓇᐃᔭᖅᑎᑖᕆᖃᑦᑕᕐᓂᐊᖅᑕᖏᓐᓄᑦ, ᓇᑭᑐᐃᓐᓈᖅᓯᒪᒐᓗᐊᖅᑲᑕ. 
 
 
 
 


